
Cén sórt Cásca a
bheidh acu siúd atá
ag maireachtáil le
Diaibéiteas?
L. 20 & 21

Dún na nGall

Titim mhór
ar líon na
scoláirí ar
chúrsa 
na Cásca
Lenár dtuairisceoir

TÁ titim mhór tagtha ar an
líon scoláirí Gaeilge atá le
theacht go Coláiste Mhuire i
Loch an Iúir, Tír Chonaill
inniu (Dé hAoine) i gcom-
paráid leis an méid a bhí i
láthair don chúrsa chéanna
anuraidh.

Is scoláirí as na Sé Chontae
atá ag déanamh scrúduithe
GCSE agus Ardleibhéil a
bheas ar an dianchúrsa
seachtaine agus iad ag
stopadh i dtithe áitiúla. I
mbliana níl ach 105 cláraithe
de réir eolais atá ag Gael-
scéal, titim de thar thrí scór
ón chúrsa chéanna anuraidh. 

Tá Coláiste Mhuire i Loch
an Iúir ag feidhmiú le thar
thrí scór bliain agus tuigtear
gur seo an méid is lú a bhí ar
chúrsa ar bith leis na blianta. 

Fuair an coláiste go leor
drochphoiblíochta anuraidh
le linn na gcúrsaí samhraidh
nuair a bualadh roinnt
scoláirí Gaeilge le camáin
agus tugadh roinnt acu
chuig dochtúir agus chuig an
otharlann. Bhí fiosrúchán
mór ar bun ag na Gardaí ach
go dtí seo níor cúiseoidh aon
duine as an eachtra seo. 

Ar lean ar leathanach 12

Logainm neamhoifigiúil le cur in airde i mBaile Bhúirne
Seán Ó Loingsigh

TÁ leagan logainm
neamhoifigiúil  - Baile
Mhúirne - le cur in airde ar
chomharthaí i mBaile
Bhúirne, Co Chorcaí, ag
craobh áitiúil de Chonradh na
Gaeilge nach bhfuil ag fei-
dhmiú go rialta de réir bhun-

reacht na heagraíochta.
Reáchtáil craobh ‘Chonradh

na Gaeilge Bhaile Mhúirne’,
craobh nach raibh cruinniú
cinn bhliana ná oifigigh tofa di
dá réir le fada an lá,
pobalbhreith neamhoifigiúil
anuraidh chun breith an
phobail a fháil maidir le cé acu
leagan den logainm ab fhearr

leo – Baile Bhúirne nó Baile
Mhúirne.

Cuireadh boscaí cairtchláir
sna siopaí áitiúla, san Oifig
Phoist agus i Leabharlann
Bhaile Bhúirne chun deis a
thabhairt don phobal vótáil
agus bhí na vótaí á seiceáil ó
am go chéile le linn dóibh a
bheith á gcaitheamh i

dtréimhse choicíse.
Ag an deireadh fógraíodh

an toradh go raibh tromlach
na ndaoine i bhfábhar an lea-
gain Baile Mhúirne – 111 ar a
shon agus 34 duine ar son an
litrithe Baile Bhúirne leis an
‘Bh’. 

Ní léir go beacht cé mhéid a
chaith vóta ós rud é nach raibh

slándáil ag baint leis na vótaí a
bhí á gcaitheamh i mboscaí
cairtchláir a bhí á bhfolmhú ar
laethanta éagsúla. Is ionann
145 vóta caite agus 11.5% den
1,255 duine a bhí ar an gclár
vótála i mBaile Bhúirne don
Olltoghchán le déanaí.

Ar lean ar leathanach 7

€400 billiún i
bhfolach ar
mhuintir
Dhún Chaoin
L. 19

Cén todhchaí atá
ag an Ghaeilge
agus ag na
Gaeltachtaí faoin

rialtas úr?
Labhraíonn an tAire Dinny
McGinley le Gaelscéal

• “D’fhéadfadh athruithe anseo agus
ansiúd a bheith leis an Straitéis” 

• “Níl sé i gceist againn scoileanna beaga
a dhruidim mura bhfuil tacaíocht ó na

tuismitheoirí dó” 
• An Roinn ag obair ar scéim úr

tacaíocht teaghlaigh

Scéal iomlán ar leathanach a 3

Gearrliosta Gradaim
Chumarsáide an
Oireachtais fógartha
TÁ an gearrliosta do Ghradaim
Chumarsáide an Oireachtais i
gcomhar le Gala 2011 fógartha.  

I measc na ngradam a bheidh á
bhfógairt ar 27 Bealtaine, fógrófar
an ‘Gradam Saoil’.  Is iad Mícheál
Ó Muircheartaigh, Gearóid Ó
Cairealláin, Cathal Goan agus
Cathal Poirtéir atá ainmnithe ar
an ngearrliosta don ghradam
iomráiteach seo.  T

á seacht gcinn de chatagóirí eile
i gceist, ina measc Sraith Teilifíse
na Bliana, Clár Raidió na Bliana,
Aisteoir na Bliana agus Pearsa
Teilifíse na Bliana. 

Is ábhar bróid do Gaelscéal é go
bhfuil Treasa Bhreathnach agus
Conall Ó Móráin ainmnithe ar an
ngearrliosta do ‘Iriseoir na
Bliana sna Meáin Chlóite’
agus Eoghan Ó Néill do
‘Colúnaí na Bliana sna Meáin
Chlóite’.  

Tá ceathrar ainmnithe ar an
ngearrliosta do Ghael-Réalta Gala
na Bliana: Aoibhinn Ní Shúilleab-
háin, Síle Seoige, Dáithí Ó Sé agus
Eimear Ní Chonaola.  Is trí vótáil

an phobail a roghnófar an
buaiteoir sa chatagóir seo agus is
féidir do vóta a chaitheamh suas
go dtí 6 Bealtaine.  

Téigh chuig www.gala.ie nó
www.facebook.com/galaretail.
“Beidh sceitimíní orainn go
ceann cúpla seachtain," arsa Liam
Ó Maolaodha, Stiúrthóir Oireach-
tas na Gaeilge, "agus na
craoltóirí, aisteoirí agus iriseoirí
is fearr sa tír san iomaíocht maid-
ir leis an gradaim seo.  

Tá na Gradaim Chumarsáide
bunaithe go maith faoi seo agus is
breá linn Gala a bheith i gcomhar
linn arís i mbliana.  Bíonn oíche
na ngradam, a bheidh ar siúl in
Óstán an Meyrick i nGaillimh i
mbliana, ar cheann d'ócáidí
sóisialta móra na bliana d'earnáil
na meán cumarsáide Gaeilge.  

Tá iomaíocht ghéar ann i
mbliana idir craoltóirí éagsúla —
TG4, RTÉ agus an BBC — agus
foilseacháin éagsúla — Foinse,
Gaelscéal agus an Irish Times —
guímid gach rath orthu uilig,” a
deir sé. 

Ardú ar líon na
nÉireannach atá
ag cuardach víosaí
oibre san Astráil
Treasa Bhreathnach 

TÁ ardú de 40% tagtha ar an
líon daoine atá ar thóir víosa
oibre san Astráil i mbliana i
gcomparáid le anuraidh. Tá
saineolaithe ag súil go mbei-
dh éileamh níos mó ar
chatagóirí eile de víosaí
chomh maith.  Idir 2009 agus
2010 thaistil 23,000 Éirean-
nach go dtí an Astráil ach is
léir go bhfuil an cineál duine
atá ag cuardach víosa
athraithe ó shin i leith. 

Is daoine óga anois den
chuid is mó, atá tiomanta
chun bealach maireachtála a
aimsiú, atá ag cuardach víosa

oibre in áit iad siúd nach
bhfuil uathu ach am a
chaitheamh sa tír. 

Beidh sé níos éasca do
chéimithe tríú leibhéal víosa a
fháil má labhraíonn siad tean-
ga eile seachas an Béarla faoi
rialacha nua víosa a thioc-
faidh i bhfeidhm ar an chéad
lá de Iúil.   Beidh an córas
víosa oibre bunaithe ar phoin-
tí, agus beidh pointí á mbron-
nadh bunaithe ar  oideachas
tríú leibhéal, scileanna teanga
agus taithí oibre. 

Tá an baol ann go mbeidh
fadhb ag ceardaithe, gan
oideachas foirmeálta, víosa a
fháil faoi na rialacha nua seo. 

Rónán Mac Aodha Bhuí óRaidió na Gaeltachta lena ghradam do Phearsa Raidió na Bliana a
bhuaigh sé ag Féile na Meán Ceilteach an deireadh seachtaine seo caite Leodhais na hAlbain.

Clúdach Oireachtais de Chomhaireamh
Thoghchán an tSeanaid 2011
BEIDH an comhaireamh don 43 ball
ó chúig phainéal de Sheanad Éire-
ann ar siúl i mbialann na mball i
dTeach Laighean. Dúnfaidh an
phobalbhreith ag 11.00 Dé Máirt 26
Aibreán 2011. Osclófar na boscaí bal-
lóide láithreach bonn tar éis don
phobalbhreith bheith curtha i
gcrích.  Tógfaidh an réamhsheiceáil
do dhearbhú aitheantais idir dhá
agus trí huaire an chloig. Táthar ag
súil go mbeidh an comhaireamh don

chéad phainéal, an painéal
Cultúrtha agus Oideachais ag tosú
ag 2.00.

Déanfar na painéil a
chomhaireamh san ord seo a leanas:
Painéal Cultúrtha agus Oideachais,
Painéal Talmhaíochta, Painéal Lucht
Oibre, Painéal Tráchtála agus Tion-
sclaíochta agus Painéal Riaracháin. 

Beidh Tithe an Oireachtais ag
soláthar clúdach cuimsitheach de na
torthaí i gComhaireamh Thoghchán

an tSeanaid 2011 ar an idirlíon ag
www.seanadcount.ie, ar Twitter @
oireachtasnews agus ar Facebook ag
www.facebook.com/oireachtas-
news.

Cuirfear na torthaí in airde ar
www.seanadcount.ie de réir mar a
bheidh na Seanadóirí á dtoghadh
agus beidh teachtaireachtaí tweet ar
@oireachtasnews. Nuair atá gach
painéal réidh, beidh preasráiteas á
fhoilsiú le sonraí na mball tofa.

Karen Fitzpatrick
agus dearadh de
chuid Rionnagh
Condon  á
chaitheamh aici
agus Sarah Morris-
sey agus dearadh
uirthi de chuid
Mary Lennon, mac
léinn deartha in
NCAD. Ba
iomaitheoirí an triúr
ábhar dearthóirí sa
bhabhta ceannais i
nGradaim Faisin
Persil na hÉireann i
gcomhar le Marks &
Spencer.  (PIC: LEON FAR-

RELL/PHOTOCALL IRELAND)

Aoine, 29 Aibreán 
7.30 p.m. Fáiltiú agus Oscailt Oifigiúil 

le Colm Ó Baoill, Foras na Gaeilge
á chraoladh beo ar RTÉ Raidió na
Gaeltachta.

9.15 p.m. DEALG AN TIOMNA
dráma nua le Proinsias Ó Cuilinn, 
á léiriú ag Aisteoirí Charn Tóchair,
Co. Dhoire.

Satharn, 30 Aibreán
11.30 a.m. CIAN IS CÓNGAR

dráma le Dermot Bolger
á léiriú ag Compántas Chorcaí.
CIÚNAS
dráma nua le Tomás Ó hIcí
á léiriú ag Aisteoirí Bhréanainn,
Corca Dhuibhne

2.30 p.m. NA LEABHRA
dráma nua le hAodh Ó Domhnaill,
á léiriú ag Aisteoirí Bulfin, Baile
Átha Cliath.

8.00 p.m. FUIL AR AN TORC
dráma nua le Proinsias Ó Cuilinn, 
á léiriú ag Aisteoirí Mhíobhaigh, 
Na Dúnaibh, Tír Chonaill.

Domhnach, 1 Bealtaine
2.00 p.m. NÁ hINIS DI FÉIN É 

dráma le Sam  Cree
á léiriú ag Aisteoirí Bhréanainn, 
Corca Dhuibhne.

7.00 p.m. FAOISEAMH
dráma  le John B. Keane,
á léiriú ag Aisteoirí Mhic Easmuinn, 
An Cheathrú Rua.

8.30 p.m. SIAMSA NA FÉILE
9.00 p.m. MOLTÓIREACHT NA FÉILE

agus
BRONNADH NA nGRADAM

le Donnchadh Mac Fhionnlaoich, T.D.
Aire Stáit na Gaeltachta

á chraoladh beo ar 

RTÉ Raidió na Gaeltachta

Fear a’ Tí: Máirtín Mac Donnchadha

Moltóir na Féile: Bríd Ní Neachtain

* * *

4.30 p.m. ÉIGSE NA FÉILE 
Agallaimh, Lúibíní, Ceapóga, 
Amhráin Saothair agus Scéaldráma

Féile Náisiúnta Drámaíochta 2011
Cois Fharraige, Conamara

Amharclann Chois Fharraige  (Seanscoil Sailearna)

AN COMHLACHAS NÁISIÚNTA DRÁMAÍOCHTA
Camas, Conamara.
Teil: 091-574146 / Facs: 091-574155
www.drama-gaeilge.com      eolas@drama-gaeilge.com

Le tacaíocht ó Fhoras na Gaeilge 

Todhchaí na Gaeilge agus na
Gaeltachta faoin rialtas úr
“Tá muid faoi chuing ag an IMF agus an ECB agus iad uile”: Dinny McGinley
Treasa Bhreathnach

TÁ an Roinn Gnóthaí
Ealaíon,
Oidhreachta agus
Gaeltachta ag obair
ar scéim úr

tacaíocht teaghlaigh a thioc-
faidh in áit Scéim Labhairt na
Gaeilge sa scoilbhliain seo
chugainn.  

“Tógadh cinneadh i mí Iúil
anuraidh chun deireadh a
chur le Scéim Labhairt na
Gaeilge mar nach raibh ag éirí
léi. Thig liom a rá go bhfuil
scéim úr á cur le chéile againn
faoi láthair a bheidh ag díriú
isteach ar theaghlaigh atá ag
tógáil a gclainne le Gaeilge,”  a
deir an tAire Stáit do Ghnóthaí
Ealaíon, Oidhreachta agus
Gaeltachta, Dinny McGinley.  

“Bhíodh fadhb ann le Scéim
Labhairt na Gaeilge mar gheall
go raibh Gaeilge á labhairt ag
páistí ar scoil agus ansin ba é
an Béarla an teanga bhaile a
bhí acu agus tá muid ag iar-
raidh cainteoirí dúchasacha a
spreagadh.” 

Cé nach bhfuil dindiúirí na
scéime foilsithe go fóill, tá
ceist ann an mbeidh sí á
reáchtáil ar bhonn Gaeltachta
nó náisiúnta agus an mbeidh
deontas airgeadais fós i gceist
leis.  

“Is dócha go mbeidh an
scéim ar bhonn Gaeltachta
mar is é sin an bonn ar a raibh
Scéim Labhairt na Gaeilge.  Is
beag cuidiú atá ar fáil i láthair
na huaire do dhaoine atá ag
tógáil clainne le Gaeilge agus
tá neart bealaí gur féidir
cuidiú, comhairle agus
tacaíocht a chur ar fáil dóibh.
Cinnte, beidh scéim phíoló-
tach, ar a laghad, againn don
scoilbhliain seo chugainn agus
b’fhéidir go mbeidh airgeadas
i gceist leis.  Ach, níor mhaith
liom barraíocht cainte a
dhéanamh faoi dheontais mar
tá neart bealaí eile gur féidir
cabhrú le daoine in áit díreach
seic a chur i láimh s’acu,” a
deir an tAire McGinley. 

Níl an rialtas ag feidhmiú
ach le beagán le cois 6 seach-
taine, agus é faoi thionchar an
rialtais ar tháinig sé i
gcomharbacht air níos mó ná
aon rialtas eile a d’imigh
roimhe.  Ní hé sin lena rá go
bhfuil an Roinn Gnóthaí
Ealaíon, Oidhreachta agus
Gaeltachta chun cloí leis na
cinntí uile a rinne an rialtas
deireanach d’Fhianna Fáil

agus an Comhaontas Glas.  
Foilsíodh tuarascáil eile de

chuid an eacnamaí Colm
McCarthy an tseachtain seo a
bhí coimisiúnaithe ag an rial-
tas deireanach ach is ag an
tuarascáil ‘An Bord Snip Nua’
a foilsíodh in 2009 a bhí na
himpleachtaí is mó ar Roinn
na Gaeltachta.  Deir an tAire
McGinley nach bhfuil siad
chun cloí le comhairle Colm
McCarthy chun scoileanna
beaga Gaeltachta agus tuaithe
a dhúnadh.  “Níl sé i gceist
againn scoileanna beaga a
dhruidim mura bhfuil
tacaíocht ó na tuismitheoirí
dó,” a deir an tAire McGinley.  

“Tá ceantair thuaithe ion-
tach tábhachtach agus má tá
scoileanna beaga le druidim
sílim go gcaithfear féachaint
ar na himpleachtaí a bheadh
aige seo don teanga agus aird
a tharraingt air sin.  Ní bheidh
aon scoileanna beaga á
ndruidim gan tacaíocht ó na
tuismitheoirí,” a deir sé.  

Ach céard is fiú focail an
Aire Stáit mura n-aontaíonn
an tAire Oideachais leis?  “Tá
cruinnithe á n-eagrú againn
faoi láthair idir ár Roinn féin
agus an Roinn Oideachais
agus beidh muid ag déanamh
plé, ní hamháin ar cheist na
scoileanna beaga ach ar cheist
na Gaeilge féin, sa
bhunoideachais go háirithe,”
arsa an tAire McGinley, agus é
ag labhairt óna oifigí nua i
Sráid Chill Dara, áit a ndeir sé
atá ina “mion-Ghaeltacht”.  

Tar éis gur foilsíodh an
Straitéis 20 Bliain don
Ghaeilge ag deireadh na bliana
seo caite, cheapfá go raibh
deireadh leis na próisis

chomhairliúcháin agus na
fochoistí agus nach raibh le
déanamh ach í a chur i bhfei-
dhm.  

Ach, cén chaoi gur féidir
straitéis ar bith a chur i bhfei-
dhm gan an maoiniú cuí agus
an é go bhfuil an rialtas sásta
leis an straitéis a bhí foilsithe?
“Tá gach Roinn faoi bhrú
airgeadais,” arsa an tAire
McGinley. “Ach caithfidh
muid na hacmhainní a fháil; tá
buiséad caipitil na Roinne féin
gearrtha ó €26 milliún in 2008
go dtí €6 milliún i mbliana,
ach caithfidh muid feidhmiú
leis an bhuiséad atá againn.”  

Maraon le buiséad na
Roinne a bheith gearrtha sa
bhuiséad deireanach gearradh
buiséad Údarás na Gaeltachta
chomh maith, eagras atá in
ainm a bheith mar chroílár na
Straitéise. An bhfuil aon
dóchas ann go dtabharfar
droim ar ais do ghearradh an
bhuiséid sin? “Ní bheidh muid
in ann aon athrú a dhéanamh
ar bhuiséad an Údaráis.  Tá
muid faoi chuing ag an IMF
agus an ECB agus iad uile. Tá
siad ag tabhairt airgid dúinn
seachtain i ndiaidh seachtaine
agus tá tionchar na hEorpa ar
gach uile Roinn.  D’fhéadfaí a
rá go bhfuil neamhspleáchas
eacnamaíochta caillte againn
agus beidh cúig bliana an-
chrua amach romhainn.”  

Ní féidir athrú ar bith a
dhéanamh ar Údarás na
Gaeltachta gan athrú  reach-
taíochta agus aidhm na
Straitéise 20 Bliain don
Ghaeilge - Údarás na
Gaeltachta a athrú go dtí
Údarás na Gaeltachta agus na
Gaeilge - a chomhlíonadh.  

“Beidh an tÚdarás ag fei-
dhmiú mar atá sé go dtí
deireadh na bliana.  Caithfidh
muid a bheith cinnte faoi
fhreagrachtaí an Údaráis sula
dtiocfaidh an príomhfhei-
dhmeannach lánaimseartha
isteach. Tá an rialtas anois ag
obair ar bhille Gaeilge agus
tiocfaidh an tÚdarás faoi sin.”  

Deir an tAire McGinley go
bhfuil sé dóchasach go mbei-
dh an bille Gaeilge foilsithe
roimh dheireadh na bliana.
Tá fochoiste rialtais ag déileáil
leis an gceist, fochoiste a chas
le chéile coicís ó shin agus a
bheidh ag casadh le chéile arís
go luath tar éis na Cásca.  

Tá an Taoiseach Enda
Kenny mar chathaoirleach ar
an bhfochoiste agus is iad na

“Beidh an tÚdarás ag
feidhmiú mar atá sé
go dtí deireadh na
bliana.  Caithfidh
muid a bheith cinnte
faoi fhreagrachtaí an
Údaráis sula dtioc-
faidh an príomhfhei-
dhmeannach lánaim-
seartha isteach. Tá an
rialtas anois ag obair
ar bhille Gaeilge agus
tiocfaidh an tÚdarás
faoi sin.”  

baill eile an tAire Gnóthaí
Ealaíon, Oidhreachta agus
Gaeltachta Jimmy Deenihan,
an tAire Fiontar, Post agus
Nuálaíochta Richard Bruton,
an tAire Oideachais agus
Scileanna, Brendan Howlin,
an tAire Cumarsáide, Fuin-
nimh agus Acmhainní
Nádúrtha Pat Rabbitte, agus
an tAire Comhshaoil, Pobail
agus Rialtais Áitiúil Phil

Hogan.  Sa bhille céanna
beidh, “tosaíocht mhór  á tab-
hairt againn don Straitéis 20
Bliain don Ghaeilge agus
d’fhéadfadh athruithe anseo
agus ansiúd a bheith leis an
Straitéis.  Is cinneadh don
rialtas é sin. Tiocfaidh
athruithe reachtaíochta faoin
mbille, na hathruithe atá ag
teastáil don Údarás ina
measc,” arsa an tAire Dinny

McGinley.
Níl céad lá féin curtha

isteach ag an rialtas úr go fóill,
ach is léir nach bhfuil na cin-
ntí maidir leis an nGaeilge a
rinneadh sa rialtas deireanach
chun bac ar bith a chur ar ár
nAirí nua Gnóthaí Ealaíon,
Oidhreachta agus Gaeltachta
a gcuid cinntí féin a
dhéanamh i dtaca le todhchaí
na Gaeilge. 

Coimhlint na gComhairlí
Anton Mac Cába 

TÁ toghchán le bheith ann
don 26 Comhairle ó
thuaidh ar 5ú Bealtaine,
an lá céanna leis an
toghchán don Tionól. Tá

an chumhacht is mó ag Aontach-
taithe i 13 Chomhairle, ag Náisiú-
naigh in 11 Chomhairle, agus gan
tromlach ag ceachtar acu in dhá
cheann de na Comhairlí. 

Ábhar spéise ná gur Comhairle
Bhéal Feirste ceann den dá
chomhairle sin, cathair atá ina siom-
bail ag an Aontachtachas.

Níl aon athrú mór ag bagairt. Tá
582 comhairleoir ann sa 26 Comhair-
le ar fad. An babhta deireanach, bhí
182 comhairleoir ag an Pháirtí Aon-
tachtach Daonlathach (DUP) agus
126 ag Sinn Féin. Faoin chóras ion-
adaíochta cionmhaire, tá sé deacair
ag an dá pháirtí léim mhór chun
tosaigh a dhéanamh.

Mar sin féin, beidh coimhlintí
suimiúla ann. Beidh tábhacht leis an
toghchán ar an Bhaile Meánach. Tá
stádas siombalach ag an bhaile dar
leis an DUP. Le blianta, tá tromlach
ag an DUP ar an chomhairle. Anois,
tá sé ar an áit is láidre ag an Ghuth
Traidisiúnta Aontachtach (TUV) nó
tá ceathrar comhairleoirí ag an
pháirtí ann, comhairleoirí iad a
thréig an DUP. Tá feachtas láidir ar
siúl ag an DUP don chomhairle.
Muna bhfuil an TUV ábalta dul chun
cinn suntasach a dhéanamh ar an
Bhaile Meánach, beidh fadhbanna
acu in áiteanna eile.

Beidh coimhlint shuimiúil,
chomh maith, sa dá thoghcheantar i
mBéal Feirste Thoir a bhaineann le
Comhairle Cathrach Bhéal Feirste.
Thóg Páirtí na Comhghuaillíochta
(Alliance) an suíochán Westminster
anuraidh ó Peter Robinson. B’shin

tar éis don suíochán bheith aige le 30
bliain. Beirt chomhairleoirí atá ag
Páirtí na Comhghuaillíochta sa
cheantar faoi láthair; an mbeidh siad
ábalta cur leis sin? Nó an bhfuil dul
amú orthu siúd a dúirt go raibh port
an DUP seinnte i mBéal Feirste
Thoir?

Tá gné thábhachtach eile leis an
toghchán i mBéal Feirste. Tá seans
go mbeidh Sinn Féin ar an pháirtí is
mó ó thaobh suíochán ar an
Chomhairle. Faoi láthair, tá 14
suíochán ag Sinn Féin, 15 ag an DUP. 

Mar sin féin, ní bhfaigheadh
Náisiúnaithe smacht ar an
Chomhairle; bheadh orthu ceithre
shuíochán a bhaint de na hAontach-

taithe, beart nach bhfuil indéanta.
Is fiú go mór súil a choinneáil ar

an choimhlint i mBaile Mhoireil,
toghcheantar i mBéal Feirste Theas.
Is é Máirtín Ó Muilleoir, Gaeilgeoir
agus bainisteoir stiúrtha an Belfast
Media Group, an t-iarrthóir ag Sinn
Féin. Le dhá thoghchán anuas, tá
10% den vóta ag Sinn Féin, agus
cuóta 14% ann. Sa toghchán deire-
anach, bhí Ruth Patterson ón DUP
0.9 de vóta chun tosaigh ar Stiofán
Long ó Shinn Féin ag an deireadh. Is
ceantar meán-aicmeach é den chuid
is mó. Má bhíonn an lá le Ó Muilleoir,
léireoidh sé go nglacann an meán-
aicme Caitliceach le Sinn Féin.

Tá páirtithe eile ann seachas an

DUP agus Sinn Féin. Léiríonn an
toghchán an dóigh ar thit Páirtí Aon-
tachtach Uladh (UUP). Bhí tráth ann
a bhí an tromlach ag an seanpháirtí
Aontachtach ar shean-Bhardas
Dhoire. Anois, níl ach beirt iarrthóirí
ag an UUP do Chomhairle Cathrach
Dhoire.

Tá 117 comhairleoir ag an UUP
anois. Chaill siad 37 suíochán sa
toghchán áitiúil deireanach. Tá sé
ina bhuntáiste acu gur deacair
mórán níos mó a chailliúint, mar
nach bhfuil ach an t-aon chomhair-
leoir amháin acu in go leor
toghcheantar. I 1997, bhí siad ar an
pháirtí ba mhó ó thaobh comhair-
leoirí. Anois, tá siad san iomaíocht

leis an SDLP don cheathrú háit. 
Beidh le feiceáil an mbeidh mórán

de mhéadú ar an bhearna idir an
SDLP agus Sinn Féin. Tá sé iontach
tábhachtach don SDLP fanacht chun
tosaigh ar Shinn Féin sa dá
chomhairle mar ar láidre iad,
Comhairle Cathrach Dhoire agus
Comhairle an Dúin. Luaitear an dá
chomhairle leis na feisirí Mark
Durkan agus Margaret Ritchie, cean-
naire an pháirtí. Fanfaidh an SDLP
chun tosaigh sa dá cheantar seo, nó
tá siad láidir ar an talamh iontu.

Dealraíonn sé go mbeidh an
toghchán crua ar na mionpháirtithe.
An babhta deireanach, thóg an
Comhaontas Glas trí shuíochán leis.
Bhí an chuma ar an scéal go raibh
borradh faoi. Níl duine ar bith den
triúr san iomaíocht an babhta seo.
Beidh sé crua ar an Chomhaontas
suíochán ar bith a thabhairt leo an
iarraidh seo.

Bhí dhá shuíochán ag an Pháirtí
Aontachtach Forásach (PUP), iad
beirt i gComhairle Cathrach Bhéal
Feirste. Beidh sé deacair ag an
pháirtí na suíocháin sin a choinneáil.
Bhí borradh faoin pháirtí sna 1990idí
mar pháirtí sóisialach den lucht
oibre Protastúnach. Tá sé ag titim as
a chéile, áfach, mar gur dhún-
mharaigh an UVF fear ar Bhóthar na
Seanchille anuraidh.

Meastar gur seo an toghchán
deireanach do na comhairlí mar atá
siad. Faoi láthair, tá cumhachtaí na
gcomhairlí teoranta. Táthar le 11
chomhairle a chur ina n-ionad.
Beidh cumhachtaí níos láidre acu a
bhainfidh le pleanáil agus tithíocht.

Bhí an toghchán áitiúil i mbliana
le bheith do na comhairlí nua seo
ach cuireadh feidhmiú na moltaí san
Athbhreithniú ar Riarachán Poiblí
siar. Meastar gur do na comhairlí nua
a bheidh an toghchán áitiúil in 2015.

Seasamh i leith na Gaeilge léirithe ag na páirtithe
Tomaí Ó Conghaile

TÁ forógraí do thoghchán an Tionóil
ar 5 Bealtaine anois eisithe ag na páir-
tithe polaitiúla ó thuaidh agus tá an
Ghaeilge nó ceisteanna teanga luaite i
bhformhór acu.

Is é Sinn Féin an t-aon pháirtí a
bhfuil eolas iomlán a bhforógra
curtha ar fáil i mBéarla agus i
nGaeilge agus tá áit lárnach ag cur
chun cinn na teanga ann.

I measc na dtosaíochtaí éagsúla atá
acu tá Acht Gaeilge “chun cearta na
nGaeilgeoirí a chur chun cinn agus a
chosaint”, straitéis chuimsitheach
uile-Éireann le limistéir nua
Ghaeltachta a chruthú ar fud an
oileáin go háirithe in ionaid uir-
beacha, Gaeloideachas a éascú agus
feasacht an phobail a mhéadú maidir
leis an dóigh a gcuireann an cultúr
leis an gheilleagar.

Ar na buanna a bhain Sinn Féin

amach in Stormont, dar leo féin, le
ceithre bliana anuas tá maoiniú de
£20 milliún don Chiste Craoltóireach-
ta Gaeilge.

In ainneoin nach bhfuil tagairt don
Ghaeilge i gclár rialtais an SDLP do
2011, Uniting People, Building Pros-
perity, deir urlabhraí Gaeilge an
pháirtí, Dominic Ó Brolcháin, go
mbeidh siad ag leanúint lena
“seasamh láidir ar son athbheochan
na Gaeilge” sa chéad seisiún eile den
Tionól.

Tá dréachtbhille ag an SDLP faoi
úsáid na Gaeilge san earnáil phoiblí
agus de réir pholasaí an pháirtí,
tacaíonn siad le forbairt na Gaelsco-
laíochta, le cur chun cinn na n-
ealaíon Gaeilge, le seirbhísí do
Ghaeilgeoirí ag leibhéal na gcomhairlí
áitiúla agus le leathnú na Gaeilge sa
chóras oideachais ionas go mbeidh
seans ag gach páiste sa tuaisceart an
teanga a fhoghlaim.

Is é an rud is suntasaí i measc
ábhar toghchánaíochta na bpáirtithe
Aontachtacha ná nach bhfuil aon
tagairt don Ghaeilge déanta ag an
DUP ina bhforógra siúd a foilsíodh ag
tús na seachtaine seo.

Is athrú nach beag é seo ar fheach-
tais toghcháin an pháirtí sna blianta a
chuaigh thart cé go gcuirfidh Gaeil
suntas sa méid atá ráite acu faoi
Scáileáin Thuaisceart na Éireann (NI
Screen), an t-eagras a bhfuil An Ciste
Craoltóireachta Gaeilge mar chuid de.

Ba mhian leis an DUP freagrachtaí
Scáileáin Thuaisceart na Éireann a
scoilt idir Invest NI agus an Roinn
Cultúir, Ealaíon agus Fóillíochta,
beart a mbeadh impleachtaí aige, dá
gcuirfí i bhfeidhm é, do chláirr
Ghaeilge agus do thograí idirlín a
fhaigheann maoiniú ón Chiste
Craoltóireachta.

Muna bhfuil tagairt don Ghaeilge i
bhforógra an DUP, tá tacaíocht shon-

rach ann do chultúr na hAlbainise i
gCúige Uladh.

Tá an tacaíocht chéanna don
Albainis Uladh soiléir in ábhar
toghchánaíochta an UUP, a thugann
le fios fosta, áfach, go bhfuil siad go
fóill in éadan aon Acht Gaeilge mar
go bhfuil siad den tuairim go
mbeadh a leithéid costasach agus go
gcruthódh sé easaontas sa phobal.

Luann an páirtí go n-aithníonn
siad an ceart atá ag cách a gcultúr
agus a n-oidhreacht féin a cheil-
iúradh ar bhealach “dleathach,
measúil agus neamhbhagrach”.

Tá seasamh diúltach i leith na
Gaeilge le léamh go follasach i
bhforógra an Ghutha Aontachtaigh
Thraidisiúnta (TUV) chomh maith, é
ráite acu go bhfuil “na milliúin
curtha amú ar na forais thuaidh-
theas agus ar an Ghaeilge.”

Maíonn siad gur bhain Sinn Féin
mí-úsáid as an aireacht oideachais

chun clár oibre ionsaitheach ar son
na Gaeilge a chur i gcríoch agus
molann siad nár cheart don
Ghaelscolaíocht bheith maoinithe ag
an stát.

Murab ionann agus an dá mhór-
pháirtí Aontachtacha, ní dhéanann
an TUV aon trácht ar chultúr na hAl-
bainise.

Den chéad uair tá cur chun cinn
mionteangacha luaite i bhforógra an
Chomhaontais Ghlais ó thuaidh a
thugann aitheantas don Ghaeilge
agus don Albainis Uladh mar
“acmhainn thábhachtach
chultúrtha” agus tá sé curtha in iúl ag
Páirtí na Comhghuaillíochta
(Alliance) go bhfuil siad ar son “bille
cuimsitheach teanga” a chlúdódh
“an dá theanga dhúchais mar aon le
teangacha eile a úsáidtear i dTuais-
ceart Éireann” agus a dhíreodh ar
straitéisí de réir riachtanas na gcain-
teoirí seachas de réir ceart cainteoirí.



NUACHT • 5GAELSCÉAL 
Dé hAoine, 22 Aibreán, 2011

Fáilteoidh an Chomhairle um Oideachas Gaeltachta agus Gaelscolaíochta roimh thairiscintí ó mhic 
léinn dochtúireachta (Phd) nó ó thaighdeoirí eile do sparánachtaí taighde ar mhaithe le taighde a 
dhéanamh ar ábhar a bhaineann lena feidhmeanna reachtúla (oideachas trí mheán na Gaeilge agus 
teagasc na Gaeilge). Féach www.cogg.ie

Is fiú suas le €15,000 in aghaidh na bliana go ceann 3 bliana gach sparánacht a bhronnfar.

Seol chuig pol@cogg.ie iarratais ag tabhairt eolais faoi: ábhar an taighde; an foras cáiliúcháin; 
maoirseoirí an taighde; amscála an taighde; aon taighde mór eile sa réimse céanna; agus aon eolas 
ábhartha eile.

Ní ghlacfar le haon iarratas i ndiaidh 4pm Dé Luain 16 Bealtaine 2011.

SPARÁNACHTAÍ TAIGHDE 2011
CUIREADH CHUN TAIRISCEANA

Ní laoch gach duine é Seán Quinn 
Anton Mac Cába

Tá thar 1,600 duine ag obair le
Grúpa Quinn i gceantar beag
ar theorainn Fhear Manach
agus an Chabháin. Is é sin,
idir Doire Loinn agus Béal
Átha Conaill. Mar sin, tá an-
imní ar an phobal tar éis don
Bhanc Angla-Éireannach
glacadóir a chur isteach.

Malairt a ndeirtear, ní
laoch ag an phobal uile é Sean
Quinn, bunaitheoir an Ghrú-
pa. Tá dream suntasach nach
bhfuil aon dúil acu ann. Is
duine saibhir, cumhachtach é
Quinn. Tá scaifte líonmhar
nach bhfuil sásta leis an
dóigh ar bhain sé úsáid as an
chumhacht sin.

Aithnítear, cinnte, gur
chuir sé obair ar fáil. Le
tamall, bhí neart daoine den
bharúil go raibh poist nua á
dtabhairt d’inimircigh ó oirt-
hear na hEorpa. 

Níos tábhachtaí, tá daoine
buartha faoi chúrsaí timpeal-
lachta. Tá líonra mór cairéal
ag an Ghrúpa sa cheantar.
Bíonn a leithéidí gránna.

Dar le duine de na hoib-
rithe, tá na hoibrithe ag tacú
le Quinn. Is fear é seo nach
bhfuil aon dúil phearsanta
aige in Quinn. Tá dhá ábhar
leis an tacaíocht, dar leis.
Cuid de na hoibrithe, tá siad
dílis do Quinn. Cuid eile, tá
imní orthu go mbrisfidh an
glacadóir an Grúpa suas. “Má

bhí obair gann in áit amháin
ar feadh tamaill, bhí siad
ábalta tú a sheoladh chuig áit
eile,” ar seisean. “Fuair siad
obair duit an t-am ar fad.”

Is léir go bhfuil daoine ag
leibhéal sinsearach sa
chomhlacht nach bhfuil ag
comhoibriú leis an ghla-
cadóir. An tseachtain seo
caite, theip ar na ríomhairí
agus na gineadóirí. Tá ráflaí
ag dul thart go bhfuil cus-
taiméir tábhachtach leis an
chomhlacht a thréigint muna
bhfuil Quinn ina phost. Tá
amhras ann go bhfuil na ráflaí
á scaipeadh d’aon gnó.

Tá ceisteanna níos leithne
ann. Dealraíonn sé go bhfuil
Fear Manach agus an Cabhán

ró-mhór i muinín Quinn. B’é
an t-am deireanach gur tharla
seo ná in Inis Eoghain, Dún
na nGall, le Fruit of the Loom.
Cailleadh 2,000 post ann
taobh istigh de chúpla bliain,
ag deireadh na 1990idí.

Tá iontas ar Dhónall Mac
Lochlainn, múinteoir i mBun
Cranncha, nár tharla an
tubaiste shóisialta go raibh sé
ag súil leis. “Ta na pobail sa
cheantar beo, bríomhar go
fóill,” ar seisean. “Níl siad
chomh láidir ó thaobh na
heacnamaíochta, sin é.” Mar
sin féin, aithníonn Mac
Lochlainn gur tharla imeacht
Fruit of the Loom i
gcomhthéacs difriúil. Ní raibh
meathlú tubaisteach ann.

Moill eile ar bháid
mhallaithe na Gaillimhe 
Caroline Ní Chualáin

AGUS Gaelscéal ag dul i gcló
inné bhí moill ar lódáil an
dara bád farantóireachta,
Clann Eagle, ar an mbád las-
tais, Thor Gitta, i nGaillimh. 

Bhí deacaireachtaí ag criú
an bhád farantóireachta 76
tonna é a chur ar an mbád las-
tais Danmhargach. 

Le trí seachtaine anuas tá
constaicí roimh an meitheal
atá ag iarraidh báid faran-
tóireachta a thabhairt as Gail-
limh go dtí Oileán Mhuirís.  

Rinneadh an chéad bhád
farantóireachta a chur ar bord
an Thor Gitta maidin Dé
Céadaoin. 

Thóg sé níos faide ná mar a
mheas siad ar dtús an bád a
chur ar bord agus mar sin
bheartaigh siad an dara bád a

fhágáil go dtí maidin inné. 
Bhí siad ag súil go bhfág-

fadh an bád 7,000 tonna
meáchain Gaillimh tráthnóna
inné chun aghaidh a thabhairt
ar Oileán Mhuirís.  Ní raibh
rath ar dhá iarracht a rin-
neadh le cúpla seachtain
anuas na báid farantóireachta
a chur ar bhord an Thor Gitta. 

Ar an gcéad iarracht
briseadh ceann de na
crocháin ina raibh an bád
farantóireachta ar crochadh
agus thit sé 12 méadar isteach
san fharraige le triúr daoine ar
bord. Nuair a rinneadh an
dara hiarracht thosaigh an t-
aláram ar chrann tógála an
Thor Gitta ag bualadh.
Chuaigh an chéad bhád a
tháinig isteach i gCuan Chasla
mí ó shin ar na carraigeacha i
rith stoirme.

Sean Quinn

Éire chun cúnamh a thabhairt
le haslonnú mhuintir Misrata

Caroline Ní Chualáin

TÁ sé beartaithe ag an rialtas
cúnamh a thabhairt do shib-
hialtaigh chathair Misrata sa
Libia. Dúirt an Tanáiste agus
Aire Gnóthaí Eachtracha
Eamon Gilmore TD, go dtab-
harfadh Éire, trí Chúnamh

Éireann, maoiniú don
Eagraíocht Idirnáisiúnta um
Imirce chun 1000 sibhialtach a
aslonnú ar long speisialta.  Tá
obair déanta ag an Eagraíocht
Idirnáisiúnta um Imirce ar
chásanna éigeandála i Misrata
atá faoi ionsaí ag an Uachtarán
Gadaffi le beagnach ocht
seachtaine anois. Mheas na
Náisiúin Aontaithe an tseach-
tain seo caite gur maraíodh 20
leanbh ar a laghad i rith na
dtrioblóidí.  Dúirt an Tanáiste,
“De dheasca an méid daoine
atá á marú i Misrata agus na

mílte eile a bheith i mbaol,
mothaigh muid go raibh sé
d’fhreagracht orainn
gníomhú.” 

Dúirt an tAire Gnóthaí
Eachtracha agus Trádála, Jan
O’Sullivan go dtabharfadh
Cúnamh Éireann maoiniú
€300,000 le haghaidh costas
an mhisin aslonnaithe, chomh
maith le €200,000 mar tha-
caíocht do na daoine nuair a
shroichfidh siad port Benzha-
gi. Leis an tabhartas seo, bea-
gnach €1.2 milliún an méid atá
tugtha ag Éirinn don Libia.

Fadhb Pholaitiúil na hEorpa
agus Cás na hÉireann
Anailís le Fionán Ó Muireachtaigh 

NUAIR a seoladh an euro
sa mhargadh Eorpach in
2002, baineadh
cumhacht náisiúnta
airgeadaíochta ó bhall-

stáit an AE. Tugadh an cúram seo do
Bhanc Ceannais na hEorpa (BCE).  

An tseachtain seo caite, d’fhógair an
BCE go raibh siad chun an ráta úis
iasachtaithe a ardú aon cheathrú faoin
gcéad (0.25%). 

Bheartaigh siad é seo a dhéanamh
chun stop a chur le boilsciú i dtíortha
áirithe san Aontas Eorpach, d’ainneoin

na n-impleachtaí a bheadh ag an ardú
seo ar thíortha imeallacha na hEorpa
atá fós ag iarraidh teacht slán ón
ngéarchéim eacnamaíochta. 

Is cosúil go mbeidh arduithe eile ann
faoi dheireadh na bliana. 

D’aontaigh Stiúrthóir Bhanc Cean-
nais na hÉireann, an Dr. Patrick Hona-
han leis an ardú seo agus chaith sé vóta
ar a shon ar chomhairle an BCE coicís ó
shin.

Ar mhaithe na hÉireann san
fhadtéarma, a dúirt sé linn in agallamh
ó shin. 

Ach feidhmíonn Banc Ceannais na
hEorpa ar mhaithe na hEorpa, ní ar

mhaithe aon bhallstát ar leith. Déar-
fadh an Dr. Honohan, ar ndóigh, gurb
ionann freagrachtaí agus aidhmeanna
na hEorpa agus na hÉireann araon. 

Ach tá doiléireacht maidir le frea-
grachtaí na hÉireann agus freagrachtaí
na hEorpa. Céard, i ndáiríre, is cúis leis
an ngéarchéim? 

Mífhreagracht na nÉireannach nó
neamhaire na hEorpa? Ar cheart d’Éire-
annaigh fiacha na mbanc a aisíoc, nó an
le bainc eile Eorpacha na fiacha dáiríre?
Is iad sin na ceisteanna atá á gcur.

Dúirt Peter Nyberg ina thuarascáil ar
ghéarchéim na hÉireann an tseachtain
seo go raibh an milleán, tríd is tríd, ar
Éireannaigh agus ar ár n-institiúidí.
Cuireann an eite chlé in Éirinn cuid den
mhilleán ar an AE a chuir brú orainn
glacadh le coinníollacha míchothroma
an chórais eacnamaíochta idirnáisiún-
ta.

Ní soiléir cé air atá an milleán toisc
nach soiléir cé atá i gceannas. 

D’imigh an AE sa tóir ar mhargadh
Eorpach gan na hinstitiúidí Eorpacha
cuí chun tacú leis – feictear go dtí seo
nach bhfuil an cumas nó an diongb-
háilteacht pholaitiúil acu chun an
ghéarchéim a shrianadh.

Níl an chumhacht eacnamúil ag na
ballstáit smacht a chur ach oiread agus
atá ceannas an mhargaidh ag teacht
chun cinn san fholús seo. 

Is cosúil go rachaidh an ghéarchéim
Eorpach agus Éireannach i ndonacht
sula mbeidh comhoibriú Eorpach chun
dul i ngleic leo. 

Go dtí sin, beidh laige pholaitiúil ag
cur le fadhb eacnamúil.

Tá an ghéarchéim eacnamaíochta tar éis laige mhór an Aontais Eorpaigh a nochtadh : tá polaiteoirí na
dtíortha éagsúla ag iarraidh smacht a chur ar an margadh Eorpach.

Cúlra Bhanc 
Ceannais na hEorpa
NUAIR a tháinig deireadh leis an
Dara Cogadh Domhanda agus leis
an mbeartas roinnte gualach agus
iarainn idir an Fhrainc agus an
Ghearmáin, cuireadh tús le meic-
níocht idirspleáchais idir tíortha
na hEorpa a d’fhás agus a d’fhás. 

Tá sí ag fás go fóill. 
Nuair a bunaíodh Comhphobal

Eacnamaíochta na hEorpa i 1958,
cothaíodh nasc buan idir an dá
thír agus ceithre thír eile de chuid
lár na hEorpa. An aidhm a bhí acu
ná comhtháthú iomlán eac-
namúil a chothú eatarthu.

Braitheann rathúlacht an
phróisis seo ar phrionsabail
bhunúsacha trádála: go dtugann
comhoibriú polaitiúil agus eac-
namúil deiseanna sa bhreis do
shaoránaigh na dtíortha; go
gcuidíonn na margaí móra le
daoine gnó a dhéanamh; agus go
gcuidíonn sé, dar le teoiric
amháin, le bacanna tuisceana idir
cultúir éagsúla a laghdú agus
cogaí móra a sheachaint. 

De réir mar a d’fhorbair naisc
idir na tíortha, de réir mar d’fhás
trádáil, cumarsáid, iompar agus
taisteal eatarthu, is ea is mó a bhí
siad ag brath ar a chéile, agus is ea
is mó brú a cuireadh ar an dá thír
an comhoibriú eatarthu a éascú. 

Ach braitheann rathúlacht na
teoirice ar an gcomhoibriú a chur
i gcrích. 

Moladh go raibh an euro de
dhíth chun tacaíocht a thabhairt
don mhargadh Eorpach. Agus
anois táthar ag rá go bhfuil
comhoibriú breise ag teastáil, is é

sin monatóireacht níos géire,
rialtóir Eorpach agus, ar ndóigh,
comhoibriú cánach. Deirtear go
gcuideodh sé seo le biseach a
chur ar an ngéarchéim eacna-
maíochta agus cinn eile amach
anseo a sheachaint.

Tá an chuma ar an scéal go
bhfuil loighic leis an teoiric seo.
Tá fadhb eacnamaíochta le
réiteach laistigh de mhargadh
Eorpach. Ach ní mhaireann an
margadh Eorpach i bhfolús
polaitiúil. Tá 26 ballstát san Aon-
tas Eorpach, agus tá súil ag gach
aon cheann acu ar a margadh
inmheánach polaitiúil féin.

Méadóidh géarchéim eacna-
maíochta na hEorpa mar thoradh
ar an laige seo. 

Chun dul i ngleic leis an bhfad-
hb seo, tá an tAontas Eorpach tar
éis cumhacht a bhaint ó thíortha
an AE agus í a bhronnadh ar insti-
tiúidí Eorpacha ar féidir leo fei-
dhmiú ar mhaithe na hEorpa
agus éilimh dhaonlathacha na
mballstát a sheachaint.

Tugtar an creatlach insti-
tiúideach ar na heagrais seo -
gréasán casta d’institiúidí a
dhéanann iarracht comhoibriú a
spreagadh idir na ballstáit agus
rialú a dhéanamh ar an margadh
Eorpach. Ina measc tá an
Coimisiún Eorpach, an Chúirt
Eorpach, agus Banc Ceannais na
hEorpa.

Is í aidhm na n-institiúidí seo
leas na mballstát a shárú. I láthair
na huaire, tá sé seo chun aimh-
leasa na hÉireann. 

Banc Ceannais na hEorpa, Frankfurt na Gearmáine.

 
Scéim na Príomhréimsí 2011  

 
Mar chuid de Straitéis Forbairt na nEalaíon sa Ghaeltacht beidh Ealaín na Gaeltachta 
Teo ag glacadh le h-iarratais ó dhaoine aonair agus ó ghrúpaí leasmhara ar suim leo 
tionscadail nó seirbhísí ealaíon a fhorbairt nó a sholáthar sa Ghaeltacht sna príomh 

réimsí forbartha seo a leanas 
 

• Forbairt/ cothú sraith imeachtaí ealaíon do lucht spéise na nEalaíon 
• Na hEalaíona a eascraíonn as Traidisiún Béil na Gaeltachta 

• Litríocht na Gaeilge 
• Ealaíon don Aosach 

• Drámaíocht na Gaeilge 
Fáilteofar roimh iarratas i rith Dé hAoine, 06 Bealtaine 2011 ach réamh phlé a bheith 

déanta leis an Áisitheoir Ealaíon i do cheantar roimh ré. 
 

Foláireamh 
Tá an scéim seo ag braith ar mhaoiniú a bheith ar fáil d’Ealaín (na Gaeltachta) Teo. don 

bhliain reatha 2011.. 
 

Breis eolais le fáil ó na hÁisitheoirí Ealaíon, Oifigí Údarás na Gaeltachta nó ó 
www.ealain.ie 

FEALL : 150 Folúntas
Fágtha gan Líonadh 
Conradh na Gaeilge ag lorg cruinniú leis an Aire maidir leis an mhaolú ar chearta na nGael san Eoraip
Ciarán Mac Fhearghusa 

D’AINNEOIN ard-
dífhostaíochta in Éirinn
faoi láthair tá breis agus
150 folúntas do Ghaeil-
geoirí fágtha gan líonadh

de bharr síneadh cúig bliana eile leis
an maolú atá ar stádas oifigiúil oibre
iomlán a thabhairt don Ghaeilge san
Aontas Eorpach. 

Is mar gheall ar Rialachán (AE)
Uimhir 1257/2010  de chuid na
Comhairle Eorpaí de 20 Nollaig 2010 a
cuireadh síneadh 5 bliana eile leis an
maolú agus beidh institiúidí na hEor-
pa faoina cheangal go dtí go ndéanfar
an chéad athbhreithniú eile in 2016. 

Rialachán é seo a mhol polaiteoirí
na hÉireann féin.

Rinneadh teanga oifigiúil den
Ghaeilge ar 1 Eanáir 2007 de bhun
Rialachán Comhairle 920/2005. Faoi
láthair tá maolú sealadach i bhfeidhm
i gcás na Gaeilge faoi mar a bhíodh i
gcás na Máltaise. Cuireann sé teorann
leis seo an dualgas maidir le hachtan-
na (lena n-áirítear breithiúnais de
chuid na Cúirte Breithiúnais) a
dhréachtú agus a fhoilsiú san Iris
Oifigiúil agus comhchinntí de chuid
na Comhairle agus na Parlaiminte. 

Is gá vóta d’aonghuth chun
deireadh a chur leis an maolú agus an
dualgas a leathnú chun go mbeidh an
Ghaeilge ar aon dul le teangacha
oifigiúla eile an Aontais. Faoi leagan
amach Chonradh Liospóin is iad na
comhchinntí seo an “gnáthnós”
reachtach Eorpach.

Tá cruinniú á lorg ag Conradh na
Gaeilge le hÉamonn Gilmore, an tAire
nua Gnóthaí Eachtracha, a luaithe
agus is féidir chun an cheist a phlé. 

“Tá muid ag iarraidh a chur ina luí
ar na polaiteoirí go bhfuil poist
mhaithe le fáil do Ghaeil san Eoraip.
Déanann sé ciall go dtabharfadh an
Stát  faoi chinneadh chun na poist seo

a líonadh,” arsa Julian De Spáinn Ard-
Rúnaí Chonradh na Gaeilge.

Is amhlaidh atá cúrsaí in ainneoin
institiúidí na hEorpa a bheith lánsásta
cothromaíocht theangeolaíoch a thab-
hairt don Ghaeilge trí aonaid iomlána
Ghaeilge a chur ar bun sna hinstitiúidí
éagsúla. Tá an ilghnéitheacht
chultúrtha láidir san Eoraip agus
tugann sé bunús d’idéal an Aontais
Eorpaigh.

Dar le Leonard Orban, iar-Choimis-
inéir Ilteangachais an Aontais Eor-
paigh, “Tá meas ar éagsúlacht thean-
geolaíoch agus chultúrtha ag croílár
thogra na hEorpa níos mó ná riamh.
Ní bhreathnaítear ar na difríochtaí atá
eadrainn mar bhac nó mar chostas. A
mhalairt is fíor. Tugtar luach ar na

héagsúlachtaí sin mar fhoinse rach-
mais agus mar bhuntáiste don
Eoraip.” 

Tá aonaid na Gaeilge eisceachtúil i
gcomparáid leis an 22 teanga oifigiúil
eile san Aontas toisc go bhfuil i bhfad
níos lú oibre laethúla á déanamh iontu
i ngeall ar an maolú.

Tuigtear gurb é cás na Máltaise an
sampla is giorra atá ann do chás na
Gaeilge. Bhíodh an Mháltais, teanga a
bhfuil líon beag cainteoirí cumasacha
inti ar nós na Gaeilge, faoi mhaolú
chomh maith tar éis di teacht isteach
san Aontas Eorpach in 2004 toisc go
raibh am ag teastáil chun an oiliúint
chuí a chur ar fáil d’aistritheoirí.
Tháinig deireadh leis an maolú sin de
réir a chéile agus caitear léi anois mar

a chaitear le gach teanga oifigiúil eile
de chuid an Aontais seachas an
Ghaeilge.

Ach ar ndóigh, má dhéantar an cin-
neadh chun an maolú a bhaint caith-
fear na struchtúir chuí a bheith in áit.
Ní rud é seo a tharlódh thar oíche,
áfach.

Dar le Dáithí Mac Cárthaigh,
Comhordaitheoir an Ard-Dioplóma sa
Dlítheangeolaíocht agus san
Aistriúchán Dlíthiúil in Óstaí an Rí,
Baile Átha Cliath, “Má tá an maolú le
baint in 2016 caithfear daoine  a oil-
iúint  roimh ré mar ateangairí,
aistritheoirí agus dlítheangeolaithe le
go mbeifear in ann tabhairt faoi na
dualgais go cumasach. Tá Óstaí an Rí
ag tairiscint cúrsaí páirtaimseartha

ardleibhéil le rannpháirtithe a chu-
masú le cur isteach ar fholúntais mar
aistritheoirí dlíthiúla le Gaeilge agus
dlítheangeolaithe le Gaeilge  le hinsti-
tiúidí an AE”

Rinneadh faillí ar an nGaeilge i 1973
nuair a fágadh an Ghaeilge ar lár mar
theanga oifigiúil tar éis d’Éirinn ball-
raíocht san Aontas Eorpach a ghla-
cadh. Tharraing an Stát aird ar na
‘cúinsí praiticiúla’ a bhain lena chur i
bhfeidhm mar leithscéal. Is é sin le rá
nach raibh dóthain daoine oilte ná
ullmhaithe don chineál oibre a
bheadh i gceist agus í mar theanga
oifigiúil. 

In áit don Stát feidhmiú i dtreo na
‘cúinsí praiticiúla’ sin a réiteach lea-
gadh stádas na Gaeilge go mór in
Éirinn féin nuair a cuireadh deireadh
leis an nGaeilge mar riachtanas ion-
trála don státseirbhís go luath ina dhi-
aidh sin i 1974. 

Féachtar ar an gcinneadh seo mar
an buille ba thubaistí a thit ar an
nGaeilge ó bunaíodh an Stát. Ní
hamháin gur chinntigh sé nach dtab-
harfadh an Stát aghaidh ar na ‘cúinsí
praiticiúla’ sin a réiteach go ceann
tamaill fhada ina dhiaidh ach
chruthaigh sé cúiseanna sa bhreis
nach bhféadfadh oibrithe inmheá-
nacha an Stáit féin feidhmiú trí
Ghaeilge. 

Is díol suntais é gur luadh na ‘cúinsí
praiticiúla’ céanna mar leithscéal don
mhaolú ar stádas iomlán a thabhairt
don Ghaeilge in 2007 tar éis
mórfheachtas phobal na Gaeilge, agus
anois arís nuair a glacadh an cinneadh
chun an maolú céanna a shíneadh go
2016.

Is ceist í seo do pholaiteoirí na
hÉireann. An bhfuil siad ag iarraidh go
mbeidh bac úsáid na Gaeilge san Aon-
tas Eorpach nó an bhfuil siad ag iar-
raidh go mbeadh an Ghaeilge ar
comhchéim le teangacha oifigiúla eile
an Aontais?   

Ar lean ó leathanach a haon

Cé gur i mí na Bealtaine 2010 a
reáchtáladh an phobalbhreith is anois
atá Conradh na Gaeilge Bhaile
Mhúirne ag tabhairt faoin litriú ar
chomharthaí a chuir an chraobh áitúil
in airde tamall de bhlianta ó shin a
athrú ar na bealaigh isteach ar an dá
thaobh den bhaile – ‘Fáilte go Baile
Bhúirne’ atá ar na comharthaí atá i
ndrochchaoi faoi láthair agus iad suite
in aice comharthaí ollmhóra de chuid

choiste áitiúil na mBailte Slachtmhara
ar a bhfuil ‘Baile Bhúirne’ leis an ‘Bh’
scríofa orthu.

Is é ‘Baile Bhuirne’ gan ú fiú an
logainm oifigiúil ach is Baile Mhúirne
agus Baile Bhúirne a úsáidtear go hái-
tiúil.

Níl buirne, búirne ná múirne i bhfo-
clóir Uí Dhónaill, ach tá boirne agus
muirne ann, agus Baile Bhoirne féin
luaite le Ballyvourney i bhfoclóir
Dhuinnín.

Cuireann an B agus an M brí éagsúil

leis an logainm -  is é ‘boirne’ an fhoirm
ghinideach de ‘boireann’, cosúil leis an
logainm i gCo. an Chláir, agus
baineann ‘muirn’ (tuiseal ainmneach)
le grá agus scléip.

Baineadh an leagan Béarla Bal-
lyvourney as comharthaí bóthair dhá
bhliain tar éis don Ordú Logainm-
neacha (Ceantair Ghaeltachta) a
shínigh an tAire Éamon Ó Cuív teacht i
bhfeidhm ar Luan na Cásca 2005. Lor-
gaíodh aighneachtaí an uair úd maidir
le logainmneacha Gaeilge.

Is é Baile Bhúirne leis an ‘B’ atá sa tei-
deal ar leabhar ar leaganacha focal na
háite – ‘Cnósach Focal ó Bhaile
Bhúirne’ leis an máistir scoile áitiúil
Micheál Ó Briain a foilsíodh in 1947,
saothar inar chuathas i gcomhairle le
máistrí na teangan i gceantar Bhaile
Bhúirne agus Chúil Aodha.

Tháinig an litriú ‘Baile Mhúirne’
chun cinn san 18ú haois nuair a thug
an scríobhnóir Charles Smith le fios
gurb í brí an logainm ná ‘the Town of
the Beloved’ ina leabhar The Ancient

and the Present State of the County
and City of Cork.

Cuireadh ceist ar Ard-Oifig Chon-
radh na Gaeilge maidir le craobh nach
raibh ag feidhmiú de réir bhunreacht
na heagraíochta a bheith ag cur
logainm neamhoifigiúil in airde ar
chomharthaí baile de thoradh
phobalbhreithe gan bonn daonlathach
fúithi, agus tá sé tugtha le fios ag an
Ard-Oifig go mbeidh an cheist á plé ag
an gcéad chruinniú eile de choiste gnó
an Chonartha.

Logainm neamhoifigiúil le cur in airde i mBaile Bhúirne

Is iomaí teanga atá á labhairt san Eoraip ach níl an stádas céanna ag gach ceann acu ná baol air. 



Scéalta Chonamara 

Caroline Ní Chualáin 

Bonn Óir i gCraobh
Dé-atlain bainte ag
club trí-atlain
Chonamara
TÁ bonn óir i gCraobh Dé-atlain na
hEorpa bainte ag ball de chlub
TríSpórt, an club nua trí-atlain atá
bunaithe i nGaeltacht na Gaillimhe.
Bhuaigh Joyce Wolfe an rás ina raibh
rith 10km, rothaíocht 40km, agus rith
eile 3km ag a dheireadh.  Is é seo an
cúigiú bua ag ball de TríSpórt i rás le
cúig seachtaine anuas, agus an chéad
uair ag ball den chlub gradam
idirnáisiúnta a bhaint.

Deir Rónán Mac Con Iomaire ón
gclub gur ábhar bróid agus mórtais a
bhí sa bhonn óir do TríSpórt.  “Tá
muid thar a bheith bródúil as Joyce.
Is mór an t-éacht ag club chomh hóg
a leithéid de bhua a bhaint amach,
agus is mór an t-éacht freisin go
bhfuil rás buaite ag ball de TríSpórt
gach uile dheireadh seachtain le cúig
seachtainí anois.”

Deir sé go bhfuil borradh mór faoin
gclub, ní hamháin ó thaobh lúthch-
leasaithe d’ardchaighdeán atá ag
buachan rásaí, ach freisin ó thaobh
daoine atá ag glacadh ballraíochta sa
chlub agus atá ag tabhairt faoin
aclaíocht den chéad uair mar gur
spéis leo rith nó rothaíocht nó
snámh.

“Tá sé fíorthábhachtach don chlub
go mbeadh baill againn de gach uile
chaighdeán,” a deir Rónán, “agus tá
sé de sprioc againn pobal spóirt a
chothú ar fud Chonamara agus
Árann.  Is iontach go bhfuil lúthchlea-
saithe againn atá ag buachan rásaí
ach tá an té atá ag tosú amach den
chéad uair chomh tábhachtach céan-
na, nó níos tábhachtaí fiú.” 

Tá seisiúin traenála rothaíochta
agus snámha ar bun cheana féin ag
TríSpórt agus táthar ag súil tús a chur
le seisiúin reachtála go gairid.  Is
féidir ballraíocht a ghlacadh sa chlub
saor in aisce ar www.trisport.ie.  Tá
TríSpórt urraithe ag TG4, Velotec
agus Cógaslann Agatha, i measc
comhlachtaí eile. 

Daltaí Choláiste
Chroí Mhuire, An
Spidéal sa tSaim-
bia faoi láthair
TÁ grúpa de 18 ndalta  idirbhliana ó
mheánscoil Choláiste Chroí Mhuire,
an Spidéal sa tSaimbia faoi láthair.
Tá na hógánaigh ar an gcéad ghrúpa
le bheith páirteach i gclár
idirchultúrtha malartaithe de chuid
Thionscnamh Alan Kerins. 

D’fhág na daltaí idirbhliana Dé
Domhnaigh seo caite in éineacht le
ceannairí agus oibrithe deonacha
chun coicís a chaitheamah le Tionsc-
namh Alan Kerins in Iarthar na Saim-
bia.  Is éard is Tionscnamh Alan
Kerins ann ná carthanacht a thugann
tacaíocht do dhaoine bochta sa
tSaimbia.

Tá an clár idirchultúrtha malar-
taithe seo forbartha ag Tionscnamh
Alan Kerins agus Foróige. Tá an
grúpa de 18 ndalta agus seisear cean-
nairí fásta ag obair le chéile ar chlár
treoshuímh le bliain anuas. Is é
aidhm an chláir seo ná cúnamh a
thabhairt do dhaoine óga scileanna
ceannaireachta a fhorbairt, saorá-
nacht ghníomhach a thuiscint agus
tuiscint a fháil ar chúrsaí sa tSaimbia.
Bhí Alan Kerins, oibrí forbartha tion-
scnaimh atá ag obair in Kamoa, ann
chun fáilte a chur roimh na daltaí Dé
Domhnaigh.  Beidh grúpa d'ógá-
naigh as an tSaimbia páirteach i gclár
ceannaireachta leis na hógánaigh

Éireannacha.  Bhí daltaí Choláiste
Chroí Mhuire páirteach i bhfeachtas
tiomsaithe airgid mar ullmhúchán dá
dturas. Bhí tráth na gceist, ceol-
choirm agus seó faisean acu in Óstán
na Páirce sa Spidéal. Chuaigh siad
faoi thraenáil ceannaireachta freisin.
Is iad na hóganaigh féin a íocann as
na costais taistil agus tá breis agus
€20,000 tugtha acu don Chesire
Home in Kamoa. Tugann an Chesire
Home aire do os cionn 140 dílleach-
ta, buachaillí agus cailíní idir 6 mhí
d’aois agus 18 bliana d’aois. 

Beidh an t-airgead a bailíodh in
úsáid mar  scoláireachtaí  do dhíl-
leachtaí sa tSaimbia. Tabharfaidh an
ciste seo deis do chailíní agus do
bhuachaillí oideachas dara leibhéal a
fháil agus iarraidh a thabhairt ar
oideachas tríú leibhéal a bhaint
amach in iarthar na Saimbia.

Tá folúntas do bheirt chúntóir páirt aimseartha ag 
PASTIME CHONAMARA faoi láthair ar feadh cúpla mí 
chun obair a dhéanamh ar dhá thogra do chuid na heagraíochta. 

Ní mór don té a cheapfar a bheith os cionn scór blianta d'aois 
agus ceadúnas glan iomlán tiomána a bheith acu chomh maith 
le roinnt eolais ar ghar chabhair agus ar an timpeallacht.

Iarratas chuig PASTIME CHONAMARA, Indreabhán, Co. na 
Gaillimhe roimh 26 Aibreán 2011.

Tuilleadh eolais ó
087 6998369 nó 091 593311

PASTTIME CHONAMARA
FolúntaisFolúnt

ASTTIMEPPA

chun obair a dhéanamh ar dhá thogra do chuid na heagraíochta. 
ASTIME CHONAMARA faoPPA

Tá folúntas do bheirt chúntóir páirt aimseartha ag 

aisFolúnt
ASTTIME CHONAMARA

chun obair a dhéanamh ar dhá thogra do chuid na heagraíochta. 
ASTIME CHONAMARA faoi láthair ar feadh cúpla mí 

Tá folúntas do bheirt chúntóir páirt aimseartha ag 

ASTTIME CHONAMARA

chun obair a dhéanamh ar dhá thogra do chuid na heagraíochta. 

087 6998369 nó 091 593311
uilleadh eolais óTTu

eán 2011.oimh 26 AibrGaillimhe r
ASTIME CHIarratas chuig PPA

oinnt eolais ar ghar chabhair agus ar an timpeallacht.le r
agus ceadúnas glan iomlán tiomána a bheith acu chomh maith 

087 6998369 nó 091 593311

eán 2011.
eabhán, Co. na ASTIME CHONAMARA, Indr

oinnt eolais ar ghar chabhair agus ar an timpeallacht.
agus ceadúnas glan iomlán tiomána a bheith acu chomh maith 

eabhán, Co. na 

agus ceadúnas glan iomlán tiomána a bheith acu chomh maith 

Gaotha ciúnaithe idir Ollscoil agus comhlacht
Máirtín Ó Catháin

TÁ Ollscoil na hÉireann i nGaillimh
agus an comhlacht Fuinneamh
Sceirde Teo. tagtha ar réiteach anois
faoi cheisteanna a bhain le tionsc-
namh muilte gaoithe ar char-
raigeacha na Sceirde. 

Naoi míle siar ó chósta Chonama-
ra atá na Sceirdí agus tá Fuinneamh
Sceirde Teo (FST) leagtha ar fheilm
mhór ghaoithe a fhorbairt ansin.
Bhí ceisteanna a bhí curtha ag
Ollscoil na hÉireann faoin lorg a
d’fhágfadh an fheilm ghaoithe ar an
obair atáthar a dhéanamh i Stáisiún
Aimsire Cheann Mása i gCarna ar
cheann de na constaicí a bhí roimh

an scéim ghaoithe.  Cé go bhfuil an
stáisiún aimsire agus taighde aim-
sire ar an mórthír naoi míle ón áit a
mbeadh na muilte gaoithe lon-
naithe bhí sé ina ábhar imní go
gcuirfidís as don obair sa stáisiún.
Áirítear go bhfuil an stáisiún
taighde atá i gCeann Mása ar
cheann de na hionaid is tábhachtaí
sa domhan i dtaobh an staidéir ar
athrú aeráide.  Roinntear an t-eolas
atá á bhailiú i gCeann Mása le heo-
laithe ar fud an domhain agus
tagann eolaithe as tíortha go leor go
Ceann Mása freisin. 

De réir an tsocruithe atá déanta
d’athrófaí cuid den trealamh teicne-
olaíochta a bhainfeadh leis na

muilte gaoithe go hionad eile píosa
ó bhaile; dhéanfaí roinnt athruithe
freisin ar an gcóras tomhais i
gCeann Mása.  Ar mhaithe le cruin-
neas an chórais a dhéanfaí é seo. 

Bhí na cainteanna a bhain leis na
cúrsaí seo ar bun le cúpla bliain. 

Ait go leor bhí Ollscoil na hÉire-
ann iad féin ag iarraidh crann
gaoithe a fheistiú gar go maith don
stáisiún aimsire anuraidh.  Theast-
aigh sé seo, a dúradh, lena chinntiú
go mbeadh soláthar maith
cumhachta ag an stáisiún. 

Rinne roinnt daoine atá ina gcó-
naí gar do cheantar Cheann Mása
agóid in aghaidh an phlean seo a bhí
ag an Ollscoil ar an gcúis, a dúradar,

go mbeadh sé ag teacht salach ar an
timpeallacht.  Shocraigh Ollscoil na
hÉireann go n-éireofaí as an bplean
leis an muileann gaoithe a thógáil
ina dhiaidh sin. 

Idir an dá linn tá Fuinneamh
Sceirde Teo ag gníomhú leo le súil
agus gur féidir forbairt a dhéanamh
ar an bhfeilm ghaoithe ar na Sceirdí. 

Tá cead i bprionsabal faighte acu
anois le ceangal a dhéanamh leis an
ngréasán náisiúnta cumhachta.  Ach
theastódh barántas uathu ar an
bpraghas in aghaidh an aonaid a
thabharfaí ar leictreachas a ghinfí i
muilte gaoithe amach ón gcósta.
Meastar go gcosnódh an tionsc-
namh ar na Sceirdí ós cionn €300m. 

Seoladh an suíomh idirlín www.conradhmhaigheo.ie in Ionad Oideachais
Mhaigh Eo i gCaisleán an Bharraigh.  Liam Ó Maolmhichíl, Cathaoirleach Fho-
ras na Gaeilge a sheol an suíomh. Máirtín Ó Maicín, Coiste Dúiche Mhaigh Eo,
Liam Ó Maolmhichíl, Cathaoirleach Fhoras na Gaeilge,  Peadar Ó hEidhin,
Bainisteoir Contae, Therese Ruane, Comhairle Baile Chaisleán an Bharraigh,
Brídín Ní Cheallaigh, Togra Mhaigh Eo de Chonradh na Gaeilge. (PIC: FRANK DOLAN)

An Cheardaíocht á
Ceiliúradh sa
Spidéal ag Féile na
Ceardlainne  

TÁ 2011 ainmnithe mar Bhliain
Cheardaíochta na hÉireann ag
Comhairle Cheardaíochta na hÉire-
ann. Chun é seo agus ceardaíocht
agus dearadh Éireannach den scoth
a cheiliúradh déanfaidh Ceardlann
an Spidéil óstáil ar Fhéile na Ceard-
lainne, féile ealaíon, ceardaíochta,
ceoil agus damhsa a mbeidh saorc-
head isteach inti ó 26 Aibreán go 1
Bealtaine.  

Tá naoi stiúideo deartha agus
ceardaíochta i gCeardlann an Spidéil
agus tá clár seachtaine leagtha
amach ag na healaíontóirí mar chuid
den fhéile.  Beidh deis ag daoine tri-
ail a bhaint as poirceallán a
dhéanamh agus taithí  a fháil ar chré
agus potaireacht a chaitheamh ar
rotha. Is féidir péintéireacht agus
líníocht fhíorach a dhéanamh agus
beidh fíodóir traidisiúnta ann agus í
ag obair ar a seol. Is féidir, freisin, an
dóigh chun gloine dhaite a chruthú
ar an mbealach traidisiúnta a fhogh-
laim nó do chuid seodra gloine féin a
dhearadh. 

Beidh Ciabhán Ó Murchú, an t-ais-
teoir a bhíonn i bpáirt Jason i Ros na
Rún, i láthair. Beidh seisiúin Tai Chi

ar fáil le cuidiú le daoine scaoileadh
leis an strus. Mar chuid den fhéile is
féidir le daoine ceann de bhealaigh
shiúlóide an Spidéil a shiúl. Tráthnó-
na beidh ceolchoirm faoin aer agus
siamsaíocht ann le ceoltóirí áitiúla,
damhsoirí ar an sean-nós, lena n-
áirítear ‘fear damhsa an phoist’,
damhsa Laidineach agus ceol ón
Chordastáin. 

Bunaíodh Ceardlann an Spidéil 27
bliain ó shin. Chun tuilleadh eolais a
fháil faoin gclár agus áirithintí do na
ceardlanna déan teagmháil le Ceard-
lann an Spidéil. Fón: +353 (0)91
553376.  Suíomh gréasáin:
www.spiddalcrafts.com

Cathair na Gaillimhe

Gaillimheach
páirteach sa
Mharatón is fuaire
ar domhan
Caroline Ní Chualáin

SEACHTAIN ón Satharn seo caite
rith Rónán Scully, a bhfuil clú air ón
chlár Operation Transformation, sa
mharatón is fuaire ar domhan sa
Mhol Thuaidh. Is ionadaí réigiúnach
san Iarthar agus i lártíre é Rónán
Scully don charthanacht Goal.

Bheartaigh sé tabhairt faoin maratón
is fuaire ar domhan chun airgead a
bhailiú don charthanacht a n-
oibríonn sé leo. 

Bhí ar na hiontrálaithe a rith sa
mharatón sa Mhol Thuaidh traenáil
a dhéanamh mar a dhéanfadh siad
do ghnáthmharatón ach ní
gnáthmharatón a bhí ann. Is é an t-
aon mharatón é a dhéantar a rith ar
aigéan reoite, an tAigéan Artach. 

Dúirt Rónán, “Bhí iontas orm
faoin méid fuinnimh a tháinig
chugam ag deireadh an mharatóin.
D’ardaigh mé an luas agus rinne mé
mo sheacht ndícheall an líne chríche
a bhaint amach. Bhí mé mothúchá-
nach nuair a bhain mé amach an líne
chríche le mo bhrat Éireannach, brat
GOAL, brat na Gaillimhe agus brat
Uibh Fhailí ag séideadh sa ghaoth
agus na deora ag rith síos m’éadan
agus iad ag reo de réir mar a thit
siad!”  

Bhí an teocht faoi -35 céim nuair a
rith Rónán sa mharatón.  Dúirt sé, “Is
éard atá foghlamtha agam ó mo
thaithí le cúpla mí anuas ar Opera-

tion Transformation agus ag
déanamh an mharatóin sa Mhol
Thuaidh ná go gcaithfidh tú leanstan
ar aghaidh, is cuma cén dúshlán a
thagann romhat sa saol. Ná bíodh
faitíos ort cúnamh a thabhairt agus
cúnamh a fháil agus bain sult as gach
eispéireas a bhíonn agat mar is é an
turas an rud is tábhachtaí, agus ní an
toradh ag an deireadh.”

Maigh Eo

Féile na 
bPáistí 2011
TAR éis gur éirigh chomh maith sin
le Féile na bPáistí anuraidh tá Áras
Inis Gluaire ag óstáil féile eile ag
deireadh mhí Aibreáin. An uair seo
beidh an fhéile ar siúl ar feadh trí lá,
27-29 Aibreán. Dé Céadaoin is féidir
le leanaí páirt a ghlacadh i gceard-
lann bhéiríní bréige “Building Bears”
a bheidh ar siúl 11.00-12.30in agus
1.30-3.00in.  Is é an táille do leanbh
amháin ná €10, beirt pháistí den
chlann chéanna €8 an duine, agus
triúr páistí den chlann chéanna €5
an duine.  Ar an gCéadaoin beidh
ceardlann cheoil “Making Music” le
Mary Curran ón Whisteblast Quartet
3.30-5.30in. Is é an táille ná €5 an
leanbh. Déardaoin beidh “Art
Attack” le Cyril Ó Flátharta ar siúl
10.00-3.00in. Is é an táille le
haghaidh linbh amháin ná €15, beirt
leanaí den chlann chéanna €12 an
duine, triúr leanaí den chlann
chéanna €10 an duine. Dé hAoine
beidh trí cheardlann “Creative
Ceramic” ann. Beidh na ceardlanna
ar siúl 1.00-2.00in agus 2.30-3.30in.
Is é an táille ná €5 an leanbh. 

Chun críoch a chur leis an bhféile
ar an Aoine, beidh seó
puipéadóireachta ann “The Three
Little Pigs”. Is féidir tuilleadh eolais
a fháil ar: www.arasinisgluaire.ie nó
téigh isteach chuig Áras Inis Gluaire
le haghaidh bileoga eolais. Tá sé
riachtanach ticéid a chur in áirithe.
Glaoigh air 097 81079. Tá teorainn
leis an líon áiteanna atá ar fáil do na
ceardlanna.

Féile Náisiúnta
Drámaíochta 2011
buailte linn arís 
TÁ ceithre dhráma nua–scríofa ar
chlár na Féile Náisiúnta Drá-
maíochta a bheidh ar siúl in Amhar-
clann Chois Fharraige, Conamara
ón Aoine 29 Aibreán go dtí an
Domhnach 1 Bealtaine.  

Ocht ndráma ar fad a bheidh á
léiriú chomh maith le hagallaimh,
lúibíní, ceapóga agus amhrán
saothair ag Éigse na Féile.

Is é Colm Ó Baoill, Foras na
Gaeilge, a dhéanfaidh an oscailt
oifigiúil  ag 8.30 p.m. ar an Aoine
seo chugainn.  Beidh ócáid na
hoscailte á craoladh beo ar RTÉ
Ráidió na Gaeltachta agus á cur i
láthair ag Máirtín Mac  Donnchad-
ha. 

Is iad Aisteoirí Charn Tóchair, Co.
Dhoire a chuirfidh tús le drámaí na
Féile le “Dealg an Tiomna”, dráma
nua-scríofa le Proinsias Ó Cuilinn.
Beidh an tarna dráma nua-scríofa
leis an údar céanna, “Fuil ar an
Torc”, á léiriú ag Aisteoirí Mhíob-
haigh, Na Dúnaibh, Tír Chonaill. 

“Ciúnas” is teideal do dhráma
nua le Tomás Ó hIcí a bheidh á léiriú
ag Aisteoirí Bhréanainn, Corca
Dhuibhne agus beidh an dráma nua
“Na Leabhra” le hAodh Ó Domh-
naill á stáitsiú ag Aisteoirí Bulfin,
Baile Atha Cliath.  Beidh an dráma
fada grinn “Na hInis Di Féin É” leis
an údar Feiristeach Sam Cree á
léiriú ag Aisteoirí Bhréanainn
freisin.

Beidh drámaí sa bhFéile Náisiún-
ta chomh maith ag Aisteoirí Mhic
Easmuinn an Cheathrú Rua, Com-
pántas Chorcaí agus Aisteoirí Chúil
Aodha.   

Is í Bríd Ní Neachtain a bheidh ina
moltóir ar an bhFéile agus beidh na
gradaim á mbronnadh ag Donn-
chadh Mac Fhionnlaoich, T.D., Aire
Stáit na Gaeltachta.   Beidh
moltóireacht na féile agus bron-
nadh na ngradam á gcraoladh beo
ar RTÉ Ráidió na Gaeltachta ó 9.00
p.m. go 9.30 p.m. ar an Domhnach,
1 Bealtaine.

Imeachtaí Chonnacht

Turas na Croise: Mám Éan, 22ú
Aibreán.

Féile Náisiúnta Drámaíochta:
Amharclann Chois Farraige
(Seanscoil Sailearna), 29ú Aibreán –
1ú Bealtaine.

“Dear Frankie”le Nuala Hayes:
Áras Éanna, Inis Oírr, 24ú Aibreán.

Féile na Ceardlainne: Ceardlann
an Spidéil, 26ú Aibreán – 1ú Beal-
taine.

Féile na bPáistí: Áras Inis Glu-
aire, Béal an Mhuirthead, Mhaigh
Eo, 27ú – 29ú Aibreán.

Lón Gaeilge / Maidin Chaifé:
Gaughan’s, Béal an Átha, Maigh Eo,
28ú Aibreán 13:00 – 14:00.

Campa Páistí, Campa Spóirt do
Dhéagoirí: Spórtlann Naomh Anna,
An Máimín, Leitir Mór, go dtí 31ú
Bealtaine. 

Cleasathon: Inis Oírr, 23/04/2011

Foireann bhuacach Choláiste Calastansius, Órán Mór, Co. na Gaillimhe i gCraobhchomórtas Seoltóireachta Yachts-
man Euromarine Scoileanna Chonnacht. Bhí an comórtas ar siúl Dé Sathairn seo caite ar Loch an tSáile. Ó chlé: Fin-
barr O’Regan, Scoil Mhuirí Bow Waves, Gaillimh a d’óstaigh an ócáid, agus Richard Mills, príomhtheagascóir. Ar
dheis: Tadhg Foley as Yachtsman Euromarine, urraithe na himeachta. Cháiligh Coláiste Clastansius, Scoil an Easpaig
agus Scoil Naomh Éanna don Chraobh Náisiúnta a bheidh ar siúl sa Scoil, Co. Chorcaí an mhí seo chugainn.  

Ag gearradh ribiń ag oscailt oifigiuíl Scoil Náisiuńta Leitir Mealláin, Contae na Gaillimhe bhí ó chle:́ Seosamh Ó Laoi,
Comhairleoir Chontae; Seań Ó cadhain, TD; Peadar ÓMaoláin, Cathaoirleach Bord Bainistióchta na scoile; ar chúil:
Trióna Breathnach, leasphríoḿhoide an tAire Stáit le haghaidh Oideachais agus Scileanna, Ciarań Cannon, a rinne an
oscailt; Dara Bairéad, ball bhord bainistióchta, Brid́ Ní Liathaín, priómhoide agus Caít Breathnach, ball bhord
bainistióchta. PIC: SEAŃ O ́MAINNIŃ

Éigse na nAmhrán
i Ráth Chairn
Tomaí Ó Conghaile

AN bhfuil suim agat feabhas a chur ar
do chuid Gaeilge agus cúpla amhrán
simplí a fhoghlaim ag an am céanna?

Má tá, cuirfidh tú spéis in Éigse na
nAmhrán a bheas ar siúl i Ráth
Chairn Ghlas na Mí 20-22 Bealtaine.

Deireadh seachtaine de sheisiúin
neamhfhoirimiúla foghlamtha atá i
gceist leis an Éigse a thabharfaidh
deis do dhaoine fásta a gcuid Gaeilge
a chleachtadh le cainteoirí dúchais
agus eolas a chur ar cheol agus ar
thraidisiúin éagsúla Ghaeil na Mí.

Tá cáil ar Ráth Chairn mar gheall ar
chaomhnú na Gaeilge agus mar
gheall ar láidreacht an cheoil agus an
damhsa sa cheantar – is bean áitiúil í
buaiteoir reatha Chorn Uí Riada, Nol-
laig Ní Laoire – agus beidh seans ag
lucht freastail na hÉigse bheith iom-
lán páirteach i gcultúr na háite thar
an trí lá.

Ar bharr na n-imeachtaí teanga,
ceoil agus damhsa beidh siúlóid
stairiúil ar Chnoc Thlachta na
nDraoithe agus taispeántas faoi stair
Ráth Chairn.

Is é costas na hÉigse ná €150 atá le
híoc roimh 6 Bealtaine agus a chlú-
daíonn an cúrsa féin mar aon le
lóistín agus bia, agus tá a thuilleadh
eolais le fáil ach glaoch a chur ar 046
9432068 nó rphost a chur chuig rath-
cairn@eircom.net

Comhdháil
Bhliantúil
Chomhaltas
Ceoltóirí Éireann 
Oisín Mac Donnacha 

REÁCHTÁLFAR Comhdháil
Bhliantúil Chomhaltas Ceoltóirí
Éireann ar an Tulach Mór, Uíbh
Fhailí 29 Aibreán - 1 Bealtaine. Is
comhdháil shuntasach í seo mar go
bhfuil Comhaltas 60 bliain ar an
fhód. Tá seisiúin, ceardlanna, ceol-
choirmeacha agus níos mó eagraithe
don deireadh seachtaine. 

Cuirfear tús leis na himeachtaí le

comórtas seisiúin, agus duais €5000
le baint. Le páirt a ghlacadh sa
chomórtas seo déan teagmháil le
Ned O’Connor (087 678 7150) nó
Jenny O’Grady (087 127 7684). 

Beidh Comórtas na Seaimpíní
Cairdín Cnaipe, Ceolchoirm na
bhFidléirí, Seisiún na nAmhránaithe
agus an Seisiún Mór tráthnóna  ar an
Aoine chomh maith. 

Ar an Satharn beidh roinnt ceard-
lann ann i rith an lae i Meánscoil an
Chroí Ró-Naofa. Beidh daoine mar
June McCormack ar an bhfliúit agus
Mícheál Ó Raghallaigh ar an gcon-
sairtín á stiúradh. Tá costas €15 ar na
ceardlanna nó €25 don lá; tá lascaine
teaghlaigh ann chomh maith.

Beidh Ceolchoirm na Seaimpíní
Fidle ar siúl tráthnóna Dé Sathairn ar
8.30 in Óstán Bridge House le seaim-
píní ó 1951-1980 páirteach ann.
Beidh seisiún leis na seaimpíní
amhránaíochta ar siúl ar 8.30in in
Óstán na Cúirte, an Tulach Mór.

Críochnófar an deireadh seach-
taine le Fóram faoin nGaeilge in
Óstán na Cúirte. Ina dhiaidh sin
beidh  Seisiún na Craoibhe ar siúl in
Óstán Bridge House ar 4in agus an
beidh ceol ag an deireadh ar fad le
Banna Céilí Allow. 

Tuilleadh eolais ar www.comhal-
tas.ie

Iarratais á lorg 
do Scéim 
Chónaithe TCD
TÁ Coláiste na Tríonóide, Baile Átha
Cliath, anois ag fáiltiú roimh iarratais
dá scéim chónaithe Ghaeilge ó mhic
léinn a bheas ag tosnú san ollscoil sa
bhliain acadúil 2011-2012.

Is scéim í seo ina mbíonn mic léinn
ina gcónaí in árasáin lán-Ghaeilge i
Halla na Tríonóide, atá suite i nDar-

traí, Rath Garbh, BÁC 6.
Tá 12 spás ann do mhic léinn na

chéad bhliana agus gheobhaidh siad
€1,000 an duine ó Choiste Gaeilge na
hollscoile chun cabhrú le costais an
lóistín a chlúdach.

Le bheith i dteideal an deontais ní
mór do mhic léinn Gaeilge bheith acu
agus a bheith sásta í a úsáid ina saol
laethúil.

Glactar leis chomh maith go mbei-
dh páirt ghníomhach ag lucht na
scéime i gcur chun cinn na Gaeilge sa
choláiste agus i saol na teanga i
gcoitianta.

Bíonn ar mhic léinn foirm a shíniú
roimh ré lena dhearbhú go gcomh-
líonfaidh siad coinníollacha na
scéime agus tuairiscí a thabhairt
d’Oifigeach Gaeilge an choláiste ar na

bealaí éagsúla inar chomhlíon siad
iad.

Tá ocht mbliana ann anois ó
cuireadh tús leis an scéim chónaithe
Ghaeilge i gColáiste na Tríonóide agus
tá ag éirí go hiontach leis ó shin.

Bhí Séamus Conboy ina chónaí sa
scéim ina chéad bhliain ar ollscoil:

“Agus mé ag tabhairt aghaidhe ar
thréimhse iomlán nua i mo shaol,
thug an scéim deis dom cairde a
dhéanamh le daoine a raibh an tsuim
chéanna sa Ghaeilge acu is atá agam-
sa,” ar sé.

“Bhí atmaisféar iontach i gcónaí sa
teach againn – bríomhar, cairdiúil
agus Gaelach – agus thug an scéim
deis dom páirt lárnach a ghlacadh i
saol Gaeilge an Choláiste.

“Is cinnte go raibh tionchar fíor-

dhearfach ag mo bhliain sa Scéim ar
an chuid eile de mo shaol san ollscoil
agus mholfainn go mór do dhaoine
cur isteach air.”

Tabharfar tús áite d'iarratais a
fhaightear roimh 31 Bealtaine agus tá
foirmeacha iontrála le fáil ar
www.tcd.ie/gaeloifig/sceim-
chonaithe/sceim-dhartrai

Beidh agallaimh na scéime ar siúl i
mí Iúil agus déanfar cinneadh i mí
Lúnasa.

Mar aon le mion-Ghaeltacht Dhar-
traí, tá scéim chónaithe chomh maith
ar Champas na Tríonóide i lár na
cathrach ina bhfuil spásanna le
haghaidh 16 mac léinn atá cheana féin
ag staidéar san ollscoil.

Bhí an spriocdháta don scéim seo
ann ag tús Aibreáin.

LAIGHIN
NUACHT

Seoltar scéalta chuig:
nuacht@gaelsceal.ie

Córas nua suíochán á thástáil ag
Ryanair ó Aerphort Bhaile Átha Cliath
Tomaí Ó Conghaile

TÁ an chuma ar an scéal go dtioc-
faidh deireadh go luath leis an rás
le haghaidh suíochán ar eitiltí
Ryanair nuair a chuirfidh an aer-
líne socrú úrnua i bhfeidhm sna
míonna amach romhainn.

Is ar dhá aerbhealach ó aerphort
Bhaile Átha Cliath a dhéanfaidh
siad triail ar shuíocháin a chur in
áirithe roimh ré, ach mar is nós le
Ryanair, beidh ar phaisinéirí íoc as
más mian leo leas a bhaint as an
tseirbhís.

Tá polasaí ag an chomhlacht le
fada a ligean do phaisinéirí suí in
aon áit ar mian leo agus, cé go
bhfóireann an cur chuige seo do
dhaoine atá ag taisteal leo féin nó i

ngrúpaí beaga, is minic a
chruthaíonn sé deacrachtaí do
ghrúpaí agus do theaghlaigh
mhóra ar mhaith leo suí in aice
lena chéile.

Leis an socrú nua seo beidh
daoine in ann suíocháin ag tosach
an eitleáin, nó sna sraitheanna
thar na sciatháin, a chur in áirithe
ar €10 an duine gach bealach, rud
a chiallódh go mbeadh ar theagh-
lach de chúigear €100 sa bhreis a
íoc le taisteal go ceann scríbe agus
ar ais an samhradh seo.

Is ar eitiltí ó Bhaile Átha Cliath
go Malaga na Spáinne agus ó
Bhaile Átha Cliath go Gatwick
Londan a dhéanfar tástáil ar an
chóras nua suíochán ó 16 Beal-
taine ar aghaidh.

Tá sé ráite ag Ryanair go gcuir-
fear an córas i bhfeidhm ar aerb-
healaí eile má bhíonn rath ar an dá
bhealach trialach.

Idir an dá linn, ar shuíomh nua
idirlín Ryanair a seoladh an
tseachtain seo, níl cainteoirí
Gaeilge go fóill in ann theacht ar
aon eolas ina dteanga féin, sin in
ainneoin go leor iarratas aonair le
blianta beaga anuas.

Ar bharr na mórtheangacha
stáit ar nós an Bhéarla, na
Frainicse, na Spáinnise agus na
Gearmáinse, tá leagan Catalóinise
den suíomh ar fáil tar éis gur chuir
eagraíochtaí teanga agus an Gen-
eralitat de Catalunya brú ar an
aerlíne déileáil leo ina dteanga
dhúchais.

Aisling Begley agus Doireann Roche, as Meánscoil San Uinseann i nDún Dealgan, Co. Lú. Bhuaigh siad Craobh na hÉireann i gcomórtas díospóireachta ar
chúrsaí eolaíochta le déanaí sa Ghailearaí Eolaíochta i gColáiste na Tríonóide. Tháinig Coláiste an Phiarsaigh, Gleann Maghair, Co. Chorcaí, sa dara háit. Bhí
Gairmscoil Naomh Caitríona, na Cealla Beaga, Dún na nGall, in iomaíocht ar son Chúige Uladh agus Coláiste San Seosamh, an Garbhaile, Co. na Gaillimhe in
iomaíocht ar son Chúige Chonnacht. (PIC PAUL SHARP)



Scéalta 
Chorca Dhuibhne
Breandán Mac Gearailt

“Má bhíonn tithe
cáilithe na gcoláistí
Gaeilge dhá thrian
lán i mbliana
gur cheart go
mbeadh na mná
tí réasúnta sásta”
COMHARTHA eile go bhfuil an aim-
sir ag bogadh, an lá ag dul i bhfad ná
go bhfuil an chéad ghasra de scoláirí
na gColáistí Gaeilge Samhraidh
tagtha ar an bhfód. Le seachtain
anois tá 72 scoláire ó na hinstitiúidí
oideachais i mBaile Átha Cliath i
bparóiste an Fheirtéaraigh ar chúrsa
Gaolainne coicíse fé choimirce
Choláistí Chorca Dhuibhne. Is mó
duine a déarfadh gur thugadar an
aimsir bhreá leo. Dar le Pádraig
Feirtéar, Stiúrthóir Choláistí Chorca
Dhuibhne gur tosnú maith é agus is
ábhar misnigh é, dar leis, go bhfuil
cúrsaí an Mheithimh lán. Ach is i mí
Iúil agus Lúnasa is mó go bhfuil cúlú
ar an líon scoláirí atá ag freastal ar
choláistí samhraidh Gaolainne ar fud
na tíre le bliain nó dhó. Measann an
Feirtéarach má bhíonn tithe cáilithe
na gcoláistí Gaeilge dhá thrian lán i
mbliana  gur cheart go mbeadh na
mná tí réasúnta sásta. Cé go bhfuil
costais éagsúla níos saoire de bharr

na géarchéime eacnamaíochta tá go
leor costas fós ar na Coláistí
Samhraidh, ar na mná tí agus ar
thuistí na scoláirí nár athraigh puinn. 

Féile Ealaíon na
Cásca Chorca
Dhuibhne
BÉIDH Féile Ealaíon na Cásca Chor-
ca Dhuibhne i Halla Fhionntrá ar an
Domhnach beag  seo. “I mbliana
beidh 169 pictiúr ar taispeáint ó 83
ealaíontóír,” arsa Máire Uí Shíthigh,
Stiúrthóir Oidhreacht Chorca
Dhuibhne a reáchtálann an tais-
peántas go bliantúil. "Seo é an chéad
uair go bhfuil an taispeántas, a lean-
faidh seachtain, aistrithe ó Bhaile an
Fheirtéaraigh,” arsa Máire “agus
seans gur rud maith é an taispeántas
a bhogadh timpeall. D'fhéadfaí dul i
dtreo na Feothanaí an bhliain seo
chugainn, mar shampla,” ar sí. 

I mbliana tá thart ar fhiche

ealaíontóir nua le hais anuraidh ag
glacadh páirte sa taispeántas fad
agus atá an líon céanna nó mar sin
nach bhfuil saothar dá gcuid ar tais-
peáint. Measann Máire go bhfuil
píosaí maithe ealaíne an-saor fé
láthair agus gur iontach an chaoi a
leithéid seo d’ócáid le healaín d’ard-
chaighdeán a cheannach ar bhea-
gnach praghas sladmhargaidh.Tá
brú ar na healaíontóirí agus iad ag
iarraidh fáil scartha le go leor dá
gcuid oibre le slí bheatha a
dhéanamh dóibh féin, dar le Máire. I
measc na n-ealaíontóirí tá Maria
Simonds-Gooding,  Liam Ó Néill,
Tomás Ó Cíobháin, Bob Ó Cathail,
Linda Ní Ainiféin, Marc Feirtéar
agus Deirdre Nic Ginneá.  

Tá 6 scoil áitiúla tar éis brat a
fhreagraíonn don sé náisiún Cheil-
teacha a chruthú agus tá baill de
choiste agus cairde an taispeántais
tar éis dul go dtí an 6 scoil ag tabhairt
eolais ar na tíortha Ceilteacha, tír
amháin Cheilteach i gcás gach scoile.
Beidh na bratacha ar taispeáint i
Halla Cheann Trá i rith Fhéile na
Cásca ón Domhnach 24 Aibreán
agus beidh gach dream páirteach i
bParáid na Féile Pan-Cheiltí ar an
Aoine 29 Aibreán. Seo mar atá: Scoil
an Chlocháin - Breizh (An Bhriotáin),
Scoil Chill Mhic an Domhnaigh - Ker-
now (Corn na Breataine), Scoil
Naomh Eirc – Cymru (An Bhreatain
Bheag), Scoil Dhún Chaoin - Ellan
Vannin (Manainn), Scoil
Mhaolchéadair – Alba, Scoil an
Ghleanna - Éire.  

Is é an Comhairleoir. Séamus
Chosaí Mac Gearailt, ball tofa d’Ú-
darás na Gaeltachta, a osclóidh Féile
na Cásca 2011 ag 3.00in Domhnach
na Cásca 24 Aibreán (doirse á n-
oscailt ar 2in). 

Rás na Mumhan 
BEIDH Rás na Mumhan (rás rothar)
ar bun an deireadh seachtaine seo,
22-25 Aibreán ina mbeidh breis agus
150 rothaí. Seo ceann de rásanna
móra rothaíochta na tíre seo, é
eagraithe ag Cumann Rothaíochta
Chomhar Creidmheasa Chill Orglan i
gCiarraí. Ceann de na staideanna is
mó suim ná an dara staid 128km  a
chríochnóidh ar bharr bhóthar na
Conaire tráthnóna Dé Sathairn. Dar le
Pádraig Ó Ceallacháin ón gCrómán,
fear gur rothaíocht an spórt is ansa
leis agus a bhí ar fhoireann náisiúnta
na hÉireann sna caogaidí agus sna
seascaidí, gur rás idirnáisiúnta é seo.
“Beidh,” ar sé “rothaithe againn ó
Mhanainn, ón mBreatain Bheag, ón
Ollainn, ón bhFrainc, ón nGearmáin

agus ón bPolainn agus beidh
rothaithe ó Chiarraí ar fhoirne na Mí,
Bhaile Átha Cliath agus Chorcaí,
maraon le foireann ó chraobh
rothaíochta Thrá Lí agus craobh
rothaíochta Chill Orglan. Beidh cead
ag grúpaí rothaíochta áineasa iad a
leanúint, iad siúd a bheadh ag
déanamh 15 msu ar an meán agus
dream eile a bheadh ar 19 msu. 

Ailse Ghoile á plé in
Óstán na Sceilge
IS í ailse ghoile an dara sórt ailse is
coitianta sa tír a dúradh an tseachtain
seo. Sin a dúirt an lia comhairleach
Tomás Mac Cormaic in Ospidéal Gin-
earálta Thrá Lí agus é ag caint le slua
in Óstán na Sceilge  ag ócáid a d’ea-
graigh An tÚdarás Sláinte ar iarratas ó
eagraíocht cóiríochta sláinte Chorca
Dhuibhne. Dar le Tomás Mac Corma-
ic, is ceart do dhuine a bheith san
airdeall coitianta mar gur i dtosach na
haicíde is fusa í a leigheas. Is féidir
teacht ó ailse ghoile gan mórán dua
ach teacht uirthi go luath. Is minic a
bhíonn daoine ag gearán fé thinneas
agus ní dhéanann siad dada ach ag
súil “go n-imeoidh sé,” arsa Mac Cor-
maic, ach dar leis, gur minic a bhíonn
sé ró-dhéanach mar go mbíonn
aicme áirithe daoine righin dul fé
dhéin aon dochtúra. “Is ceart do
dhaoine a sláinte a fhiosrú uair nó
dhó sa bhliain lena ndochtúir teagh-
laigh agus gan a bheith ag dul sa
tseans ná ag fanacht le drochscéala,"
ar sé.

Bus Chiarraí tagtha
abhaile ó Shasana 
TÁ an bus dhá úrlár a d’eagraigh lucht
turasóireachta Chiarraí a chuaigh
anonn ar dhianfheachtas mar-
gaíochta turasóireachta i Sasana ar
feadh míosa tagtha abhaile agus na
bolscairí a bhí ar bord lán de dhóchas.
Dar le hurlabhraí tá breis agus milliún
go leith turasóir Sasanach ‘caillte’
againn le ceithre bliana anuas.
Tagann duine as gach ceathrar
turasóirí Sasanacha go hÉirinn go
Ciarraí, a dúirt sé. Dar leis go raibh
gach a bhain leis an bhfeachtas an-

MUMHAIN
NUACHT

Seoltar scéalta chuig:
nuacht@gaelsceal.ie

Imeachtaí na Mumhan

Féile Pan-Cheilteach: An
Daingean, Co. Chiarraí, 26ú Aibreán
– 1ú Bealtaine.

Féile na nDéise: Dún Garbhán,
Co. Phort Láirge, 28ú Aibreán – 2ú
Bealtaine.

Fleadh by the Feale: Mainistir na
Féile, Luimneach, 28ú Aibreán – 2ú
Bealtaine.

Ceardlann Scríbhneoireachta
Gaeilge: Óstán Meadowlands, Trá
Lí, Co. Chiarraí, 25ú Aibreán.

Cuimhneachán Thomáis Mhic
Dhonnchadha: Cloch Shiurdáin,
Tiobráid Árann Thuaidh,
28/04/2011 – 02/05/2011

Féile na Bealtaine: Leithinis an
Daingin, Co. Chiarraí, 28/04/2011 –
02/05/2011

Ceolchoirm Guidewires: Half
Moon Theatre, Plás Emmet, Cor-
caigh, 23/04/2011, 20:00 – 23:00

Campa Cásca: Páirc Fiadhúlra
Fhóite, 27/04/2011 – 29/04/2011

Féile na nDéise le seoladh beo 
ar an aer ag an Muircheartach
Seán Ó Loingsigh

IS é an tráchtaire Micheál Ó Muirc-
heartaigh a dhéanfaidh Féile na
nDéise a oscailt go hoifigiúil i
nDún Garbhán an deireadh seach-
taine lá saoire bainc na Bealtaine.

Tá an Muircheartach mar éar-
lamh ar an bhféile a bunaíodh in
1995 agus beidh imeachtaí sráide,
tóstail, amhránaíocht, rince agus
ceol ar siúl ón Déardaoin 29
Aibreán go dtí an Luan, 2 Beal-
taine.

Osclóidh an tráchtaire iom-
ráiteach an fhéile beo ar an aer ar
an stáisiún raidió áitiúil WLR a
bheidh ag craoladh ó thigh táb-
hairne Downeys idir a 4.00 agus a
6.00 tráthnóna Déardaoin.

Oíche Déardaoin beidh seó i
Halla an Bhaile leis na ‘Bachelors
in Trouble’, Seán Murphy, Tony
Coffey agus William Walsh, an
triúr ó cheantar Chill Mhic
Thomáisín atá ar seachrán arís de
réir dealraimh.

In Óstán Lawlors oíche Dé
hAoine reáchtálfar Oíche
Ghaelach leis an rinceoir Monnie

Hallahan agus a cairde agus beidh
Amhránaithe na nDéise ar stáitse
ag an am gcéanna i Halla an
Bhaile.

Beidh siúlóid staire timpeall an
bhaile ar 2.00 ar an Satharn agus
reáchtálfar comórtas ceol sráide
san iarnóin chomh maith. Bronn-
far Sciath Martin Curran agus
€100 ar an mbuaiteoir i gcuimhne
an cheoltóra ón Sean phobal.

Reáchtálfar ceolchoirm mhór na
féile i Halla an Bhaile oíche Dé
Sathairn leis an amhránaí Noel
O’Grady agus an pianodóir Colm
‘Stride’ O’Brien. Táthar ag súil go
mór leis an gceolchoirm seo mar
go bhfuil sé i gceist ag Noel
amhrán a chanadh in ómós don
sár-amhránaí Nioclás Tóibín ón
Rinn a fuair bás i 1994.

I rith an lae ar an nDomhnach
beidh ceol agus craic don chlann i
bPáirc an Bhaile agus ar a 2.00
reáchtálfar tóstal ina mbeidh ais-
teoirí ag cur i láthair ionradh Oliv-
er Cromwell agus a airm ar an
mbaile in 1649. Deir an t-aisteoir
Bríd Nielsen ón Rinn gur í féin a
bheidh ag glacadh páirte na mná

Mrs Nagle a thug gloine fíona do
Chromwell an uair úd, gníomh a
shábháil an baile ón ár más fíor. Pé
scéal é maireann na hÉireannaigh
agus beidh ceol agus rince seite
ina dhiaidh.

Ar 2.00 ar an lá saoire bainc, Dé
Luain, beidh comórtas amhrá-
naíochta i dtábhairne Downeys
mar a mbeidh buicéid á
gcaitheamh ar a gcinn ag na
hamhránaithe. Deir Bríd Nielsen
nach raibh aon ghá di féin buicéad
a chur os cionn a cinn riamh agus í
ag canadh, ach bíonn a stíl féin ag
gach éinne. Táthar ag súil go mór
leis an gcomórtas seo ina mbronn-
far €50 ar an mbuaiteoir. Áiseach
ar an Luan.

Beidh taispeántas ar bun i
Músaem an Chontae agus tar éis
féile bia agus dí Phort Láirge, gur
éirigh thar barr léi i nDún Garbhán
an deireadh seachtaine seo caite,
beidh deis eile ag daoine sean
ghrianghrafanna agus ábhar eile
cuimhneacháin ón ngrúdlann
agus ón mbácús áitiúil a fheiscint i
rith na féile.

Seán Ó Muimhneacháin ó Chúil an Bhuacaigh a bhuaigh Corn Uí
Fhlannagáin i gcomórtas amhrán nuachumtha dá amhrán ‘Reilig Ghobnatan’
a chan Gobnait Ní Chrualaoi, agus Liam Ó Cróinín ó Bhéal Átha an
Ghaorthaidh a bhain Corn an Dr Uí Loingsigh i gcomórtas amhránaíochta ar
an sean-nós san Ionad Cultúrtha i mBaile Bhuirne. (PIC: Ó LOINGSIGH)

dearfach. Is ar na ceantair mhóra
daonra is mó a dhíríodar a
ndúthracht mar Londain, Learpholl,
Manchain agus Wolverhampton,
“ach thugamar scata cathracha agus
mórbhailte eile orainn féin lenár scéal
a chraobhscaoileadh,” ar sé. De tho-
radh a gcuid oibre measann sé go
mbeadh méadú mór ar an líon
Sasanach a thabharfaidh Ciarraí
orthu féin i mbliana. Is dócha go
mbeidh scata maith ag tionlacan
Banríon na Breataine go hindíreach i
mbliana ach ní dóigh liom go mbeidh
sí ag teacht go Ciarraí mar a thug an
Bhanríon Victoria Cill Airne uirthí
féin sa bhliain 1861. Orthu siúd a
chuir fáilte go Ciarraí roimpi bhí tiar-
na talún Fhionntrá, De Molyens. Seo
mar a bhí an scéal ar an ‘Kerry
Evening Post’, nuachtán caomhach
ón ré úd. “Huge demonstrations of
welcome were extended to the royal
party [a céile  Albert agus a dtriúr
clainne  Helena, Alice agus Alfred]
when they arrived by train on August
26, 1861 on a three day visit to Killar-
ney.”

“Tháinig Victoria nuair a bhí ár
meanmna scriosta agus anois tá
Eibhlís II ag teacht  nuair atá na bainc
agus sinn féin briste,” arsa fear eolais
ón Daingean. Bhí sé ag iarraidh
smaoineamh ar cad a dúirt an réabh-
lóidí ó na seascaidí, Máirín de Búrca
faoi thigh ríoga na Breataine, ach
theip ar a chuimhne. Ní moltach, dar
liom, a bhí. 

Scéalta Mhúscraí 
Seán Ó Loingsigh

Dúchas Mhúscraí
chun cinn i gcoirn
Uí Loingsigh agus
Uí Fhlannagáin
LÉIRÍODH dúchas Mhúscraí go láidir
in dhá chomórtas amhránaíochta a
reáchtáladh san Ionad Cultúrtha i
mBaile Bhuirne Dé Sathairn seo caite.

Lá breá gréine a bhí ann lasmuigh
nuair a bhí an dá chomórtas ar bun
san iarnóin in amharclann an Ionaid,
agus rith sé le duine gur lena leithéid
d’imeacht a choimeádtar an traidis-
iún beo.

Cé nach raibh ach 20 duine i láthair
don ócáid ba dheas radharc an stáitse
agus na n-amhránaithe a bhí san
iomaíocht do dhá chorn ghalánta
suite ar phianó lámh leo ainmnithe i
gcuimhne Sheáin Uí Riada.

Chun tosaigh ar dheis bhí na
hamhránaithe aitheanta Máire Ní
Chéileachair agus Eoiní Maidhcí Ó
Súilleabháin, agus iad ag déanamh
moltóireachta ar na comórtais
d’amhráin nuachumtha agus
d’amhránaíocht ar an sean-nós.

Ar na hamhránaithe a ghlac páirt i
gcomórtas Chorn Uí Fhlannagáin
d’amhráin nuachumtha bhí Fionntán
Ó Meachair, Muiris Mac Giolla
Chuda, Jerry Aherne, Gobnait Ní
Chrualaoi agus an cumadóir aithean-
ta Ger Wolfe.

B’é amhrán dar teideal ‘Reilig
Ghobnatan’ leis an gcumadóir oilte
Seán Ó Muimhneacháin a chan Gob-
nait Ní Chrualaoi a bhuaigh Corn Uí

Fhlannagáin. Bhronn an ceoltóir
Éilín Ní Fhlannagáin an corn i
gcuimhne a tuismitheoirí, Aigh-
neachán agus Nóra, ar Sheán agus
bronnadh an dara duais ar Mhuiris
Mac Giolla Chuda as Inis Cara a
bhuaigh an duais chéanna sa
chomórtas seo anuraidh.

Bhí Gobnait Ní Chrualaoi san
iomaíocht chomh maith i gcomórtas
Chorn an Dochtúra Uí Loingsigh
d’amhránaíocht ar an sean-nós.
Bhuaigh Gobnait an comórtas sean-
nóis in 2009 ach b’é an t-amhránaí
Liam Ó Cróinín ó Bhéal Átha an
Ghaorthaidh a thug leis an corn an
babhta seo le dhá amhrán a chan sé
gan stró – ‘Casaim ar Aon na Géanna
Romhainn’ agus ‘Amhrán Phead Buí’.

B’í Joan Uí Chróinín as Maigh
Chromtha a bhronn Corn an Dr Uí
Loingsigh i gcuimhne a seanathar, an
dochtúir leighis Domhnall Ó
Loingsigh ó Bhaile Bhuirne a bhí
chun cinn in athbheochan na teanga
agus an chultúir i dtús na haoise seo
caite, agus seic €200 ar Liam Ó
Cróinín. Bronnadh €100 ar Phádraig
Mac Cárthaigh as cathair Chorcaí a
bhí sa dara háit. Chan Pádraig leagan
Muimhneach den amhrán ‘Dónall Óg'
a d’fhoghlaim sé ón amhránaí iom-
ráiteach Áine Uí Cheallaigh ón Rinn.

Ar na hamhránaithe a ghlac páirt
sa chomórtas sean-nóis bhí Seosamh
Ó Críodáin as Daingean Uí Chúis agus
Maigh Chromtha ó dhúchas, agus fad
is a bhíomar ag feitheamh le breith
na moltóirí chan an t-ógánach
Conchubhar Ó Luasa ó Chúil Aodha
‘Maidin Luain Cásca’ go hoiriúnach,
leagan a chuir áthas, mar ba léir, ar
an amhránaí cáiliúil Máire Ní
Cheocháin Uí Chrualaoi, a chan an t-
amhrán céanna do thaifeadadh a
rinne an craoltóir raidió Ciarán Mac
Mathúna i lár na haoise seo caite.

B’í Liadh Ní Riada, atá mar
riarthóir ar an eagraíocht Aisling
Gheal a chuireann an amhránaíocht
dhúchasach chun cinn i nGaeltacht
Mhúscraí, a bhí mar bhean an tí do
na comórtais a d’eagraigh Ionad
Cultúrtha Bhaile Bhuirne.

Fliúiteadóirí ag
déanamh ar 
Bhaile Bhuirne
CUIRFEAR tús an tseachtain seo
chugainn le Cruinniú na bhFliúit i
mBaile Bhuirne, an chéad uair go
bhfuil an scoil cheoil á reáchtáil an
dara bliain as a chéile.

Is é seo an ceathrú cruinniú fliúit
atá eagraithe ag an bhfliúiteadóir
Hammy Hamilton ó Chúil Aodha
agus Béal Feirste ó dhúchas, agus ag a
chomhghleacaí  agus a chomharsa,
Conal Ó Gráda.

Reáchtáladh an chéad chruinniú in
2006 agus bhí dhá thionól eile go
débhliantúil ó shin, agus leis an suim
náisiúnta agus idirnáisiúnta atá sa
scoil, tá ceann eagraithe arís i
mbliana.

Ar na fliúiteadóirí atá le bheith i
láthair i mbliana tá iarbhall na ngrú-
paí cáiliúla Ceoltóirí Chualann agus
na Chieftains, Michael Tubridy.
Beidh ranganna ar bun i gColáiste
Ghobnatan ag Hammy agus Conal i
dteannta Tara Bingham ó Bhéal

Feirste, John Wynne ó Ros Comáin
agus Aoife Granville ó Dhaingean Uí
Chúis.

Tabharfaidh Conal Ó Gráda léacht
ar ‘Éisteacht Chriticiúil’ san iarnóin
Déardaoin agus tráthnóna Dé hAoine
beidh suim ar leith san agallamh
poiblí a dhéanfaidh Hammy Hamil-
ton le Michael Tubridy sa Mhuileann.

Tá tionchar an-mhór ag Hammy
Hamilton agus Conal Ó Gráda ar an
saol ceoil i nGaeltacht Mhúscraí, agus
beidh fliúiteadóirí óga ón gceantar le
cloisint i roinnt de na himeachtaí.

Cuirfidh an ceoltóir John Blake síos
ar ‘Irish Flute-playing in London’ i
léacht ar an Satharn agus beidh
fliúiteadóirí an chruinnithe ar stáitse i
gceolchoirm mhór san Ionad
Cultúrtha níos déanaí an oíche sin i
dteannta an bhodhránaí Colm Mur-
phy agus Banna Fliúit Loch an
Bhogaigh, banna áitiúil a bhunaigh
Hammy Hamilton agus Conal Ó
Gráda.

Táthar ag súil go mbeidh fliúitead-
óirí ó áiteanna éagsúla ar fud na tíre i
láthair arís i mbliana, chomh maith le
cuairteoirí ó Shasana, ó Albain, ón
Mór-roinn agus ó Mheiriceá.

Babytag i dTrá Lí
Róisín Ní Éalaí

BEIDH taispeántas ealaíne ar siúl i
dTrá Lí ar an Aoine 22 Aibreán ag
8.00in sa seanfhoirgneamh First
Active sa Chearnóg i lár an bhaile. Is
iad saothair an ghrúpa nua ealaíne
comhaimseartha Babytag a bheidh ar
taispeáint ar an oíche. Tá sé deimh-
nithe go mbeidh an  tAire Ealaíon,
Oidhreachta agus Cúrsaí Gaeltachta,
Jimmy Deenihan i láthair chun chéad
ócáid an ghrúpa a oscailt go
hoifigiúil. 

Tá an ócáid seo á reáchtáil i
gcomhairle le Jigsaw Chiarraí agus is
ar mhaithe leis an eagraíocht sin a
bheidh aon tabhartais airgid ar an
oíche. Beidh na saothair ealaíne ar
fáil saor in aisce ar an oíche trí chur
isteach ar raifil ann. 

Beidh an grúpa Babytag ag teacht
le chéile gach coicís agus beidh fáilte
roimh dhaoine a bhfuil comhspéis
acu san ealaín bíodh dealbhóireacht,
dearadh faisin, péinteáil nó líníocht i
gceist. Is é an aidhm atá ag an ghrúpa
ealaíontóirí comhaimseartha a bhfuil
spéis acu in ealaín de chineál ar bith a
thabhairt le chéile chun comhrá a
bheith acu le healaíontóirí eile.

Beidh an taispeántas dar teideal
WTF  ar siúl an deireadh seachtaine
ar fad i bhfoirm gailearaí aníos (pop-
up) sa Chearnóg. Is mic léinn as
Coláiste Ealaíne agus Deartha
Luimnigh, Charlotte Lee, Rebekah
Wall agus Katie O'Reilly a bhunaigh
an grúpa Babytag. 

“Tabharfar na saothair amach saor
in aisce ar an oíche mar go bhfuil an
ócáid á reáchtáil i gcomhairle le Jig-
saw Chiarraí. Glacfar go fonnmhar le
haon tabhartais ar an oíche mar go
mbeifear á dtabhairt do Jigsaw Chiar-
raí agus tá sé tuillte go maith acu.
Beidh réimse éagsúil buanna ealaíon-
ta le feiceáil ar an oíche. Ná caill é, bí
cinnte tallann óg ealaíne comhaim-
seartha Chiarraí a fheiceáil,” a deir
Katie O’ Reilly, ball bunaitheora an
ghrúpa.

Titim mhór ar 
líon na scoláirí 
ar chúrsa na Cásca
Ar lean ó leathanach a haon

É sin ráite tuigtear gur cúrsaí eac-
namaíochta is cúis le titim ar an líon
scoláirí agus ní de dheasca na heach-
tra seo. Tuigtear dúinn go bhfuil na
figiúirí do na cúrsaí samhraidh ag an
choláiste seo go mór mar an gcéanna
le mar a bhí anuraidh. Bíonn cúrsa
coicíse agus dhá chúrsa trí seachtaine
i Loch an Iúir idir mí an Mheithimh
agus mí Lúnasa gach bliain.

Bíonn thar scór bean tí ag cur
lóistín ar fáil do na scoláirí sa
choláiste seo agus de dheasca na
titime ar na figiúirí don Cháisc meast-
ar nach mbeidh níos mó ná cúig
scoláire i dteach ar bith. Le linn an
tsamhraidh bíonn suas le 16 scoláire i
roinnt tithe.

Tá cruinniú eagraithe ag údaráis an
choláiste i Loch an Iúir inniu, Dé
hAoine, leis na mná tí, na Gardaí agus
polaiteoirí leis na fadhbanna a
bhaineann le sláinte agus sábháil-
teacht na scoláirí a phlé.

Scéalta Thír Chonaill

Éacht déanta ag
CLG Chloich
Chionnaola 
Danny Brown

TÁ éacht déanta ag CLG Chloich
Chionnaola agus iad ag ullmhú do
Chomórtas Peile na Gaeltachta i
mbliana.

Roimhe seo, nuair a bhí club ag
déanamh réidh don chomórtas,
thiocfadh leo bheith ag súil le deon-
tas mór ó Roinn na Gaeltachta le
hobair a dhéanamh ar an pháirc
imeartha agus ar an chlubtheach.

Ach, de thairbhe an chúlú
airgeadais agus na fadhbanna eacna-
maíochta atá ag an rialtas, luigh baill
an chumainn isteach ar an obair iad
féin agus tá siad a bheag nó a mhór
réidh do na mílte cuairteoirí a bheas
ag teacht go Cloich Chionnaola ag

tús mhí an Mheithimh.
Thosaigh siad ar an obair níos mó

ná bliain ó shin agus, nuair a fuair
siad amach nach mbeadh deontas ag
teacht ón Roinn, chinn siad ar an
obair a dhéanamh iad féin.

Mar a tharla sé, chuidigh an cúlú
eacnamaíochta leo, mar tá cuid
mhór de na himreoirí agus de na
baill as obair faoi láthair agus tá na
scileanna acu don chineál seo oibre.

I bhfaiteadh na súl, leagadh ballaí,
tógadh ceithre sheomra feistis úra
agus cuireadh córas teasa nua
isteach.

Ní raibh costas ar bith leis an obair
seo ach amháin costas an ábhair
thógála mar bhí na ceardaithe, baill
an chumainn iad uile, ag obair gan
phá.

Fuair siad deontas ó Chomhairle
Contae Dhún na nGall don sconsa úr
thart ar an pháirc imeartha, thug
Páirc an Chrócaigh airgead dóibh
don chomórtas agus tá siad ag súil le
deontas beag go fóill ón Roinn.

Faoi láthair, tá siad ag péinteáil an
chlubthigh agus, nuair a bheidh sé
sin críochnaithe, beidh siad réidh do
na sluaite a bheas ag tarraingt ar an
Fhál Charrach.

Tá coiste an Chomórtais ag dréim
le idir 10,000 agus 15,000 duine
teacht ar cuairt go Cloich Chionnaola
thar dheireadh seachtaine saoire
bainc an Mheithimh agus tá an scéal
amuigh nach bhfuil seomra ar fáil ar
cíos ar ór ná ar airgead.

Beidh cuid de na cuairteoirí ag
stopadh i nGaoth Dobhair agus i
nDún Fionnachaidh agus tá an
coiste áitiúil ag iarraidh ar dhaoine
as paróistí eile ar nós Ghaoth Dob-
hair agus na Rosa dul i dteagmháil
leo má tá seomraí le ligean ar cíos
acu.

Tinte portaigh á
lasadh arís
Eoin Mc Garvey

TÁ rabhadh tugtha an tseachtain seo
ag príomhoifigeach dóiteáin Dhún
na nGall, Bobby McMenamin do
dhaoine gan bheith ag lasadh tinte
taobh amuigh le linn an aimsir
mhaith.

Tagann an rabhadh seo i ndiaidh
do na mílte euro de dhamáiste bhei-
th déanta nuair a chuaigh tine por-
taigh as smacht i gceantar Chnoc an
Stollaire i nGaoth Dobhair ag tús na
seachtaine seo.

Bhí roinnt tinte portaigh ar fud an
chontae an tseachtain seo agus gach
foireann dóiteáin sa chontae ag obair
go dian. 

Bhí cúig aonad den bhriogáid
dóiteáin ar láthair na tine i nGaoth
Dobhair, áit ar dódh píosa de theach,
dhá gharáiste agus teach beag. Rin-
neadh go leor damáiste don teach
cónaithe nuair a réabadh an tanc ola.
Bhí na húinéirí ar saoire thar lear ag
an am agus bhí orthu theacht abhaile
go luath i ndiaidh dóibh an scéala a
fháil go raibh an teach dóite.

Scriosadh dhá gharáiste chomh
maith sa chomharsanacht chéanna
agus chaill fear amháin a chuid tre-
alamh oibre uile agus tá sé curtha as
gnó anois dá dheasca. Fiú dódh
píosa de scioból duine de na fir

ULAIDH
NUACHT

Seoltar scéalta chuig:
nuacht@gaelsceal.ie

dhóiteáin agus é amuigh ag iarraidh
an tine chéanna a chur faoi smacht.

Cé nach bhfuil sé cinnte go fóill
cad é ba chúis leis an tine áirithe seo
tuigtear nach eachtra mhailíseach a
bhí ann.

Nuair a thagann an triomach
téann daoine ar míre ag dó páircean-
na agus píosaí portaigh agus go
minic sula mbíonn a fhios acu cad é
atá ag titim amach, tá an tine imithe
as smacht. Tá iarrtha ag an oifigeach
McMenamin ar dhaoine gan bheith
meallta tine a lasadh taobh amuigh
fiú muna bhfuil ann ach píosa beag
féir in aice an tigh. Dúirt sé go raibh
mórchuid na foirne atá acu sa chon-
tae faoi bhrú mór ag tús na seach-
taine seo agus nuair atá siad amuigh
ag tine portaigh thiocfadh beatha
daoine bheith i mbaol dá mbeadh
tine i dteach nó a leithéidí agus na
hoifigigh dhóiteáin i bhfad ó bhaile.

Stáisiún Chaiseal
na gCorr le 
fuascailt arís!
Anton Mac Cába

TÁ athchóiriú le déanamh ar
sheanstáisiún a bhí ag croílár dáin
cháiliúil le Cathal Ó Searcaigh.
Druideadh Stáisiún Chaiseal na
gCorr i 1947. Thug Comhairle Contae
Dhún na nGall cead d’Athchóiriú
Iarnród Chondae Dhún na nGall an t-
athchóiriú a dhéanamh. Chomh
maith leis sin, thug an Chomhairle
cead le 100 méadar den seanbhóthar
iarainn a atógáil. 

Dúirt urlabhraí  thar ceann
Athchóiriú Iarnród Chondae Dhún
na nGall go raibh rún acu músaem
beag agus lár-ionad cuairteoirí a
lonnú i gCaiseal na gCorr. “Tá sé mar
rún againn an stáisiún a chur ar ais
sa riocht ina raibh sé nuair a bhí sé i
mbarr a réime,” arsa an t-urlabhraí.
“Beidh rud éigean ag taisteal ar an
iarnród.” 

Tá tús curtha le cuid den obair
cheana. Amach anseo, tá rún acu
seomra a chur ar fáil mar go mbeadh
siúlóirí ábalta éadaí a thriomú.

Tá sé mar choinníoll sa chead
pleanála go mbeadh comharthaí
Gaeilge ar a laghad ar chomh-mhéid
le comharthaí Béarla. Níl cead
comharthaí plaisteacha bheith taobh
amuigh. Ag an bhomaite, ní fios
cathain a bheidh an obair uile
críochnaithe, mar gheall ar chúrsaí
airgid.

Scéalta Bhéal Feirste

Dhá chaint ag Ó
Cathasaigh i
mBéal Feirste
REÁCHTÁLFAR Féile Chlé Bhéal
Feirste - Left Belfast Festival den
chéad uair ar an tseachtain seo
chugainn, 25-29 Aibreán.

Sraith imeachtaí í seo a bhfuil sé
mar aidhm aici plé a dhéanamh agus
feasacht a chothú faoin sóisialachas
agus faoi cheisteanna a bhaineann le

forbairt na heite clé sa lá atá inniu
ann.

“Ar 1 Bealtaine beidh daoine ar fud
an domhain ag aithint na n-iarrach-
taí agus an dul chun cinn atá déanta
ag oibrithe ar son ceart agus for-
bartha,” a dúirt Tomás Gorman,
eagraí na Féile.

“Mar sin, sa tseachtain roimh Lá
Bealtaine, beidh díospóireachtaí
oscailte againn ar ghnéithe éagsúla
den sóisialachas mar aon le scannáin
áitiúla agus idirnáisiúnta á dtais-
peáint againn chun ceistiú forasach
a spreagadh.”

I measc na n-imeachtaí beidh an
staraí agus údar aitheanta, Aindrias
Ó Cathasaigh, ag caint ar ról na
Gaeilge sa sóisialachas in Éirinn agus
ar an chaidreamh idir an teanga agus
an ghluaiseacht chlé thar na blianta.

Beidh an ócáid seo ar siúl sa Black
Box i gCeathrú na hArdeaglaise i lár
Bhéal Feirste, Déardaoin 28 Aibreán
ar 12in agus tá eolas breise faoin
Fhéile ar fad le fáil ar leftbelfastfesti-
val.com

Beidh deis roimhe sin ag muintir
Bhéal Feirste éisteacht le hAindrias
Ó Cathasaigh nuair a bheas sé ag tab-
hairt léachta i gColáiste Feirste Dé
Sathairn, 23 Aibreán ar 2in.

Is mar chuid de léachtanna poiblí
Ghlór na Móna atá an chaint á
reáchtáil agus is é an téama ná 1916:
Seachtar na Cásca, sraith theilifíse
agus leabhar a scríobh sé ar na mal-
laibh.

An-rath arís ar
Chorn Uí Mhuirí
BHAILIGH breis agus 250 dalta ó 10
mbunscoil Ghaeilge i gceantar Bhéal
Feirste le chéile Dé hAoine seo caite
chun dul in iomaíocht lena chéile i
gCorn Liam Uí Mhuirí.

Seo an dara bliain den chomórtas
a dhéanann comóradh ar Ghael óg
díograiseach agus a bhíonn á

reáchtáil in éineacht le Laochra Loch
Lao leis na cluichí Gaelacha a chur
chun cinn i measc chainteoirí óga
Gaeilge na cathrach.

I ndiaidh comórtas ard-
chaighdeáin agus ardmheanman, ba
iad Bunscoil Phobal Feirste a thóg
leo an Corn, iad ag fáil an bhua ar
Bhunscoil an tSleibhe Dhuibh sa
chluiche ceannais.

Agus i Sciath Laochra Loch Lao
tháinig foireann B de chuid Bhun-
scoil Phobal Feirste amach chun
tosaigh ar Scoil an Droichid.

Dianchúrsa
Traenála i 
Scileanna Raidió 
le Raidió Fáilte 
=TÁ stáisiún ráidió Gaeilge Bhéal
Feirste, Raidió Fáilte ar lorg Gaeil-
geoirí cruthaitheacha le páirt a ghla-
cadh i gcúrsa nua traenála atá á
reáchtáil i gcomhar le Ciste
Craoltóireacht na Gaeilge le
tacaíocht ó Northern Ireland Screen. 

Dianchúrsa i scileanna raidió agus
craoltóireachta atá i gceist. Fogh-
laimeoidh na rannpháirtithe an
dóigh lena gclár raidió féin a ullmhú,
a chur i láthair, a thaifead agus a
chur in eagar.

Le cois bunscileanna raidió, beidh
na rannpháirtithe ag foghlaim
scileanna agallaimh agus cur i
láthair, an dóigh le trealamh ardteic-
niúil taifeadta agus eagarthóireachta
Raidió Fáilte a úsáid taobh istigh den
stiúideo agus úsáid gléasanna
taifeadta in-iompraithe le hagal-
laimh, vox-pops agus imeachtaí a
thaifead taobh amuigh den stiúideo,
chomh maith le modhanna taighde
agus scríobh scripteanna le
haghaidh clár raidió, agus
eagarthóireacht agus meascadh
fuaime.  

Deis iontach atá sa chúrsa traenála
seo le tús a chur le slí bheatha sna
meáin chumarsáide mar láitheoir
raidió nó mar iriseoir agus do chlár
raidió féin a chruthú ar stáisiún
raidió lán-Ghaeilge.  

Beidh aoi-chainteoirí ag teacht
isteach ó na meáin chumarsáide
náisiúnta le comhairle a thabhairt do
dhuine ar bith atá ag smaoineamh
faoi shlí bheatha in earnáil an raidió
nó sna meáin chumarsáide.   

Anuas air sin, beidh an deis ag na
rannpháirtithe a slot féin a fháil ar
sceideal gnóitheach Raidió Fáilte– an
t-aon staisiún lán-Ghaeilge sa Tuais-
ceart!

Gabh i dteagmhéal le Dónall
Chaoimhín Mac Murchaidh ar 028
90 310013 nó seol ríomhphost chuig
donall@raidiofailte.com  roimh an
12 Bealtaine. 

Doire

Féile Womad le
teacht chuig Doire
Danny Brown

FÓGRAÍODH an tseachtain seo go
mbeidh an fhéile cheoil idirnáisiún-
ta Womad ar siúl i nDoire mar chuid
de Bhliain an Chultúir 2013.

Bíonn an fhéile chlúiteach in
áiteacha éagsúla gach bliain agus
bíonn scaifte mór, suas le 50,000
duine, ag tarraingt ar na cathracha

ina mbíonn an fhéile á reáchtáil.
Go dtí seo, is é Womad an imeacht

is mó atá fógartha ó fuarthas amach
i mí Iúil anuraidh go mbeidh Doire
mar Chathair an Chultúir in 2013.

Dúirt Eddie Kerr, an fear a bheas i
mbun féile Womad a reáchtáil ó
thaobh Dhoire de, go raibh sé rólu-
ath lena rá cé hiad na grúpaí a
bheadh páirteach san fhéile nuair a
thagann sí go Doire ach go mbeadh
dúshlán mór roimh an Chomhairle
Cathrach agus lucht gnó sa chathair
déileáil leis na sluaite a bheadh ag
teacht.

Fiú má thagann 30,000 cuairteoir,
beidh se deacair lóistín a fháil dóibh
uile nuair nach bhfuil ach rud beag
thar 100,000 ina gcónaí sa chathair.

Ach níl Kerr róbhuartha faoin
chuid sin de, mar deir sé go dtabhar-
faidh an méid sin cuairteoirí cuid
mhaith airgid isteach i nDoire tráth a
bheidh airgead agus cuairteoirí de
dhíth go géar.

De ghnách, bíonn an ceol ag an
fhéile scoilte idir stáitsí áirithe. Mar
shampla, bheadh ceol Afracach ar
an aon ardán amháin.

De réir Kerr, rachaidh Doire céim
eile chun tosaigh. Dúirt sé go
mbeadh “sráidbhailte” fite fuaite ar
fud na cathrach ina bhféadfadh
daoine éisteacht le ceol as réigiún
áirithe chomh maith le bia an
réigiúin sin a ithe agus eolas a fháil
ar an réigiún, gan limistéar cúng i
nDoire a fhágáil.

Mar sin, beidh chóir a bheith gach
spás poiblí sa chathair in úsáid le
linn na féile. Ciallaíonn sé sin go
mbeidh imeachtaí ar siúl thar an
tseachtain iomlán i mbeagnach gach
ceantar sa chathair.

Tá súil ag Kerr go rachaidh sé sin
píosa maith i dtreo maoin na gcuair-
teoirí a roinnt go measartha
cothrom ar fud na cathrach. Níl dáta
cruinn deimhnithe go fóill ach
táthar ag súil go mbeidh féile
Womad ar siúl sa chathair go mall sa
tsamhradh.

Cumann drá-
maíochta Gaeilge
i dTír Eoghain

Anton Mac Cába

TÁ cumann drámaíochta Gaeilge i
dTír Eoghain ar lorg aisteoirí. An
bhfuil suim agat san aisteoireacht?
An bhfuil cónaí ort fá raon taistil den
Ómaigh? Má tá, cuir scairt ar Kevin
Goodwin ar (028/048) 8225 6220 idir
a naoi ar maidin agus a cúig tráthnó-
na.

Bhí na haisteoirí ar an stáitse Dé
Céadaoin in Ionad Ealaíon na
Sruthaíle ar an Ómaigh leis an dráma
Dóchas na Caillí. Tá rún acu drámaí
Gaeilge a léiriú go rialta.

Imeachtaí Uladh
Lainseáil na gCurach: Ionad an

Phobail, Machaire Rabhartaigh, Co.
Dhún na nGall, 25ú Aibreán.

Aindrias Ó Cathasaigh – 1916:
Seachtar na Cásca: Coláiste Feirste -
Leacht, Clubtheach Ghort na

Móna, Páirc Radharc na bhFeá,
Béal Feirste, 23/04/2011, 14:00

T with the Maggies: Cultúrlann
Uí Chanáin, 37 Mórshráid
Shéamais, Doire, BT48 7DF,
28/04/2011

Oifigigh dhóiteáin Joseph Mc Taggart, Glynn Hamilton agus Gerry Gallagher ag teacht ar ais ó thine mhór aitinn i
gCnoc an Stollaire, an Bun Beag, Dún na nGall i rith na seachtaine. Dódh teach, dhá gharáiste agus sealla sa tine.

(PIC: EOIN MC GARVEY)

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Orla Ní Chatháin, Sarah de Búrca, agus Ciara McGinn  a d'fhreas-
tail ar Bhál Acadamh na hOllscolaíochta Gaeilge in Óstán an
Dóilín ar an gCeathrú Rua an tseachtain seo caite. PIC: SEÁN Ó MAINNÍN

Nicola Ní Bhaoill as Loch na nDeorán, Anagaire, buaiteoir na
príomhdhuaise, Corn Cuimhneacháin Phat Uí Rabhartaigh, ag
comórtas an Bhéil Bhinn i nGaoth Dobhair ag deireadh na
seachtaine. D'aithris sí an dán 'Chun na Farraige Síos'. Tá Nicola i
rang a cúig i Scoil Oilibhéir Pluincéid, Rann na Feirste. (EMG PHOTOS)

Elaina Ní Bhriain, Sinéad Ní Bhraoin, Mairéad Ní Chonghaile agus Ciara de Breit a d'fhreastail ar
Bhál Acadamh na hOllscolaíochta Gaeilge in Óstn an Dóilín ar an gCeathrú Rua an tseachtain seo
caite. PIC: SEÁN Ó MAINNÍN.

Bronnadh craobh sacair na scoile ar dhaltaí Choláiste an Chreagáin a thóg páirt ghníomhach i
Seachtain na Gaeilge 2011

Lee Sloan agus Aisling Young a d'fheastail ar Bhál Acadamh na
hOllscolaíochta Gaeilge in Óstán an Dóilín ar an gCeathrú Rua,
an tseachtain seo caite.

Ag féile Beofest ar an gCeathrú Rua, Dé Sathairn bhí ó chlé: Méadbh Uí Neachtain, na hAille; Caoimhe Bhreathnach, An Cheathrú Rua;
Jacinta Ní Chonghaile, Baile na hAbhann, Cóilín Ó Conghaile, An Caorán Beag agus Lisa Ní Ghairbhín, An Cheathrú Rua. PIC: SEÁN Ó MAINNÍN.

DiarmuidÓ Tuairisg, Darren Bairéad agus Martín Ó Chonghaile
a d'fheastail ar Bhál Acadamh na hOllscolaíochta Gaeilge in
Ostan an Doilin ar an gCeathru Rua, Deardaoin. PIC: SEÁN Ó MAINNÍN.

TRÁCHTAIREACHT
Foghlaimímis ónár gcairde, cuirimis
Gaeltithe neamhspleácha ar bun

Tomaí Ó Conghaile

MAIDIN Dé Sathairn.
Éirím go mall agus tá fonn

bricfeasta orm.
Siúlaim isteach go lár an bhaile,

chuig an áit bheag ar nós liom dul
gach deireadh seachtaine le
haghaidh caifé, uibheacha scrofa
agus tósta.

Tá mo theanga féin á labhairt ag
cách istigh ann agus buailim le cara
nó beirt le craic na seachtaine a roin-
nt leo.

Tá cóipeanna de Gaelscéal ar na
boird – an gcluineann tú sin a
eagarthóir dhíl? – agus amhrán de
chuid Mo Hat Mo Gheansaí ag teacht
tríd na callairí sa chúinne.

Tuigim go bhfuil mé in áit faoi
leith.

30 ciliméadar suas an bóthar, i
ngnáthbhaile Éireannach, tuigeann
bean óg an rud céanna.

Tá sí féin in áit atá mórán mar an
gcéanna le beár caifé s’agam féin
agus mothaíonn sí atmaisféar áirithe
a chuireann ar a compord í.

Gaeilge an teanga atá ag na daoine
eile istigh ann agus tá póstaeir
éagsúla ar na ballaí ag fógairt gig de
chuid ceoltóra nua ón cheantar an
oíche sin agus agóid ar son ceart
teanga an tseachtain seo chugainn.

Ach níl muid inár n-aonar.
Tá daoine ag déanamh a leithéide

ina macasamhail d’áiteanna ar fud
na tíre – thuaidh agus theas, thoir
agus thiar – agus roimh dheireadh an
lae beidh cuid acu ar ais le freastal ar
cheolchoirmeacha agus ar
dhíospóireachtaí agus ar ranganna
éagsúla, nó le cúpla buidéal a ól lena
gcairde, uilig ina dteanga féin.

Cad é seo a deir sibh?
Saol rúnda na nGael atá ceilte

oraibh?
Aisling ó mo bhrionglóidí ina

mbíonn Gaeil scaipthe go forleathan
ar fud na tíre, iad ar fad ag
caitheamh an lae in ionaid bheaga
chomhaimseartha a bhfuil an
Ghaeilge mar phríomhtheanga
iontu?

Bhuel, ná bígí buartha, níl aon
mhór-athrú i ndiaidh tarlú i dtim-
peallacht theangeolaíoch na tíre seo
nach bhfuil sibh ar an eolas faoi.

D’fhéadfá a rá mar sin gur aisling í,

ach aisling ar féidir a fíorú.
Aisling ar gá a fíorú.
I dtíortha ar nós na Catalóine agus

Thír na mBasach, tá caiféanna, pub-
anna agus ionaid eile neamh-
spleácha ina gcnámh droma ag glu-
aiseacht na teanga, agus is mór an
difear a dhéanann siad do shaol
laethúil na bpobal sin.

Cibé baile ina mbíonn tú sna
dúichí sin beidh tú in ann theacht ar
áit – caifé nó beár beag óige mar
shampla – ina bhfuil teanga
dhúchais na tíre á labhairt go
hoscailte agus á cur chun cinn ar
bhealach muiníneach neamhbhalbh.

Ar ndóigh, tá an dá theanga seo
níos láidre ná an Ghaeilge faoi láthair
ach bíonn na hionaid le fáil fiú i
gceantair ina bhfuil an lámh in
uachtar ag an Spáinnis, rud a
dhéanann níos luachmhaire go fóill
iad.

Cuireann na háiteanna seo ar chu-
mas Bascaiseoirí agus Catalóiniseoirí
bualadh gan stró le pobal s’acu féin,
is cuma cén áit a bhfuil siad ina
dtíortha, agus neartaítear féiniúlacht
na bpobal dá bharr.

Ar bhealach is líonra sóisialta san
fhíorshaol iad, agus in aois seo na

bhforbairtí teicneolaíochta tá a fhios
againn uilig an tábhacht a bhaineann
le líonrú sóisialta.

Ach ar na rudaí is suntasaí faoi na
caiféanna, na tithe tábhairne agus na
hionaid chruinnithe seo ná gur ón

phobal aníos a tháinig siad ar an
saol.

Ba de bharr riachtanais an phobail
seachas mórpholasaí rialtais a
bunaíodh iad, agus níor fhan na
daoine taobh thiar díobh le cuidiú
nó le cead na n-údarás le tús a chur
le fíorú a bhfíse.

Níl aon amhras ann go bhfuil
éachtaí déanta againn féin sa tír seo
le hionaid Ghaeilge a chur ar bun
thar na blianta – cuid acu in aineoinn
na n-údarás chomh maith – ach,
agus muid beo anois i dtréimhse a
bhfuil an-neamhchinnteacht ann ó
thaobh an gheilleagair agus maoiniú
tograí teanga de, ní mór dúinn
smaoineamh ‘taobh amuigh den
bhocsa’ i gcónaí agus tabhairt faoi
chur chuige úrnua.

Córas amháin atá coitianta chun
caifé pobail a mhaoiniú sna Tíortha
Catalónacha mar shampla ná daoine
a mhealladh le síntiús míosúil a
thabhairt le cíos na háite a ghlanadh.

Ní ghlacann sé ach 100 duine le
€20 a íoc in aghaidh na míosa le sciar
measartha suntasach de na costais
reatha a bheadh ann d’ionad beag a
bhailiú le chéile, ach is iomaí
sámhail a d’fhéadfaí a úsáid ach

muid bheith cruthaitheach go leor.
Ar ndóigh bheadh sé deacair.
Ar ndóigh níl an oiread sin airgid

ag daoine i láthair na huaire.
Ar ndóigh ghlacfadh sé cuid mhór

dua agus díograise.
Ach b’fhiú go mór an dua céanna.
Is é an buntáiste a bhaineann le

córais mhalartacha den chineál seo
ná go mbeadh tús á chur againn le
gluaiseacht phobail atá neamh-
spleách ar chinntí daoine eile.

Glacaimis le cabhair airgeadais
nuair atá sé ar fáil ach is léir gur gá
dúinn gréasáin a bhunú a bhfuil
úinéireacht ag an Ghael ar an tsráid
orthu agus a chuireann ar bhealach
seasmhach le tógáil ár bpobail.

Mar aon le fás na Gaelscolaíochta
agus na meán, tá ionaid shóisialta
inár féidir le daoine bualadh le chéile
agus sult a bhaint as an saol Gaelach
riachtanach d’fhorbairt na teanga.

Ní chaithfidh siad bheith mór ná
mórthaibhseach ach caithfidh siad
bheith insroichte, tarraingteach agus
saor.

Caithfidh siad bheith ann.
Beidh ár dteanga agus ár bpobal

níos feiceálaí, níos bríomhaire agus
níos sláintiúla dá bharr.

Glacaimis le cabhair
airgeadais nuair atá sé ar
fáil ach is léir gur gá dúinn
gréasáin a bhunú a bhfuil
úinéireacht ag an Ghael ar
an tsráid orthu agus a
chuireann ar bhealach
seasmhach le tógáil ár
bpobail. Mar aon le fás na
Gaelscolaíochta agus na
meán, tá ionaid shóisialta
inár féidir le daoine bual-
adh le chéile agus sult a
bhaint as an saol Gaelach
riachtanach d’fhorbairt na
teanga.

Ba dhoiligh a shárú mar chéadphroinn, caifé, croissant agus Gaelscéal agus ar ndóigh, comhluadar gaelach.

Is é an trua go bhfuil maitheas an tromlaigh
ag sárú ceart atá ag grúpaí beaga

Bernie Ní Fhlatharta 

TUIGIM an tábhacht atá le fuin-
neamh a fháil ar bhealaí atá inbhua-
naithe ach tá traidisiún agus cultúr
chomh tábhachtach céanna.

Tá aighneas sa Spidéal idir lucht
bainte na móna agus na húdaráis atá
ag tabhairt cead do chomhlacht tuir-
bíní gaoithe a thógáil ar phortach.

Is cosúil go bhfuil cead ag muintir

na háite an mhóin a bhaint chomh
fada agus atá sí ansin le baint agus
chomh fada agus atá daoine sásta í a
bhaint.

Ach tá na portaigh á gcosaint ag an
gComhphobal Eorpach agus tá cosc
mór ar bhaint na móna ar fud na tíre.

Is ar an gceist seo is mó a toghadh
Luke ‘Ming’ Flanagan sa Dáil agus
creidim gur thug sé mála móna do
gach uile dhuine i lucht féachana an
Late Late Show ar RTÉ cúpla seach-
tain ó shin nuair a bhí sé mar aoi
ann. Fair play dó! 

Níl dearmad déanta aige ar an
dream a chaith vóta dó.

Go pearsanta, ní fheicim aon cheo
mícheart le tuirbíní gaoithe ach tá go

leor daoine ina gcoinne, ar
fháthanna éagsúla - go bhfuil siad
ró-ard, ró-fheiceálach agus go
ndéanann siad in iomarca torainn.

Is cinnte go bhfuil modhanna eile

ag teastáil le fuinneamh a chruthú
agus gur ceart dúinn a bheith ag
breathnú go géar ar an gceist seo.

Ach ar ais go dtí an Spidéal, áit ina
bhfuil formhór an phobail ag cur in
aghaidh tuirbíní gaoithe mar go
bhfuil siad ar phortach atá fos ‘beo’
agus clanna as an áit ag baint mhóna
ansin le cúpla glúin anuas. Tuigim a
bpointe siúd freisin.

An rud nach dtuigim anseo ná go
bhfuil cearta na ndaoine, cearta a bhí
acu le blianta, curtha i leataobh. 

Cá bhfuil a gcearta siúd? 
Tuigim freisin nuair a chuaigh

muid isteach sa Chomhphobal Eor-
pach go raibh orainn glacadh le
rialacha nua ach is in aghaidh mo

thola é. 
Is é an trua go bhfuil maitheas an

tromlaigh ag sárú ceart atá ag grúpaí
beaga, mar an dream atá ag iarraidh
coinneáil orthu ag baint na móna.

Is cuimhin liom a bheith ar an
bportach ag gróigeadh agus ag sáb-
háil na móna. Ba obair chrua í ach
bhí spraoi agus sásamh ag baint le lá
ar an bportach. 

Nach againn a bhíodh an chraic ag
spraoi in aice leis an loch, i bhfolach i
measc na móna agus na daoine fásta
ag iarraidh bheith ag obair, ach ag an
am céanna ag coinneáil súile orainn.
Ach faraor, níl mórán ama fágtha
againn ma ghéibheann na húdaráis
an ceann is fearr orainn.

Go pearsanta, ní fheicim
aon cheo mícheart le tuir-
bíní gaoithe ach tá go leor
daoine ina gcoinne, ar
fháthanna éagsúla - go
bhfuil siad ró-ard, ró-fhe-
iceálach agus go ndéanann
siad in iomarca torainn.

Áit a bhfuil náire tá dóchas –
níl an náire féin iontu 
Eoghan Ó Néill

TÁ Piontus Pilot beo beat-
haíoch.

Ná bíodh amhras faoi.
Breathnaigh na ráitis a rinne

polaiteoirí dár gcuid ar na mal-
laibh. 

Dar leo nach dtig linn an
conradh mire sin a bhronn gás
agus ola ar luach na mbilliún
euro ar Shell a leasú.  

Ní thig linn an dlí a chur ar
chomhlachtaí cuntasaíochta
as an dóigh a ndearna siad
cuntais an Bhainc Angla-Éire-
annaigh a láimhseáil. 

Ní thig linn teacht i dtar-
rtháil ar na daoine sin atá á

ndíshealbhú ina mílte.
Ní thig linn tabhairt ar

shealbhóirí bannaí aon chuid
d’fhiacha na mbanc a íoc. 

Agus ní thig linn baint den
‘slán órga’ a fuair Colm Doher-
ty.

Cad go díreach a thig leis an
chomhrialtas seo a
dhéanamh?

Dhá mhí ó shin bhí Enda ina
réabhlóidí déanta – dar leis
féin.

Bhí faobhar curtha ar an tua
aige, bhí sé ag dul a ghearradh
tríd an mhaorlathas agus an
téip dhearg, tríd na rialacha
agus an nósmhaireacht
stálaithe. 

Ach is iontach an difear a
dhéanann cúpla seachtain i
dTithe an Rialtais.

I ndiaidh suí tamall i
suíochán compordach an
Taoisigh, seal cuideachta aige
leis na státseirbhísigh is na
Mandairíní, agus síob abhaile
sa Merc gach oíche, tá malairt
poirt anois aige. 

Nuair a thóg Colm Doherty a
shlán órga agus d’fhill ar a
phálás i mBinn Éadair, seachas
an tua a luascadh thug Enda
amach leabhar leithscéalta
Fhianna Fáil.

Agus gan náire thosaigh sé
san áit ar stop Brian Lenihan
cúpla mí roimhe.

D’fhógair sé go sollúnta go
bhfuil rialacha agus conarthaí
ann nach féidir a shárú. 

Go bhfuil an locht ar gach
duine ach amháin air féin – an

duine is cumhachtaí sa tír. 
Cuimhnigh air go bhfuil an

rialtas seo agus an rialtas a
d’imigh rompu i ndiaidh gach
leabhar rialacha dá bhfuil ann
a stróiceadh as a chéile chun
€80 billiún d’fhiacha na
mbanc a dhumpáil ar an
cháiníocóir. 

Chun seirbhísí poiblí a
shladú agus a dhíothú, chun
pinsin is liúntais a chealú nó a
ísliú. 

Ach níl d’acmhainn acu con-
radh feidhmeannaigh bhainc a

leasú.
Níl de dhánacht acu dúshlán

cúirte a thabhairt.
Tá dóchas ann san áit a

bhfuil náire. 
Ach níl náire féin iontu. 
Agus cad faoi na toicithe sin

atá anois ‘bancbhriste’? 
Abair go raibh mise

bancbhriste amárach.
Nuair a thiocfadh na baillí

ag creachadh leo, aon seans go
bhfágfadh siad agam teach
mór ar luach €4m? 

Nó ceithre charr sa chabhsa?

An teach saoire in Florida?
Agus dá mba rud é gur

aistrigh mé cuid de mo
shócmhainní chuig mo bhean
chéile roimh ré an gcreideann
duine ar bith nach mbeadh
áisíneachtaí uile an stáit, ó na
Coimisinéirí Ioncaim go dtí an
CAB, do mo scriúáil láithreach
bonn?

Ní ceart go gcaithfí le toicí,
agus é bancbhriste, ar
bhealach ar bith difriúil ón tslí
a gcaithfí liomsa dá mbeinn
bancbhriste. 

Tá sé deacair mar sin gan a
bheith ciniciúil, gan a bheith
lagmhisneach agus tú ag
breathnú ar an dóigh ar chas
Fine Gael ina Fhianna Fáil thar
oíche, Páirtí an Lucht Oibre
ina nGlasaigh.

Agus cé go bhfuil an
freasúra go maith i mbun na
cainte sa Dáil níl mé cinnte go
mbeadh ar a gcumas an jab a
dhéanamh pioc níos fearr ná
an rialtas reatha.

Ach is am an dóchais é an
Cháisc agus bímis dóchasach.

Nó údar dóchais i gcónaí é
gur tharla Éirí Amach na Cásca
sa tír seo in ainneoin é a bhei-
th iomlán faoi smacht na him-
pireachta ba mhó ar domhan.

Réabhlóid a thosaigh ní sa
tseachtain chinniúnach sin in
1916, ach an lá a bunaíodh
Conradh na Gaeilge. An lá a
bunaíodh Cumann Lúthchleas
Gael. 

An lá a thosaigh ghlu-
aiseacht an lucht oibre. An lá a

thosaigh ghluaiseacht na
mban.  

Is beag baint a bhí ag an
pholaitíocht pharlaiminte ná
ag an pholaitíocht oifigiúil leo
sin, le hÉirí Amach na Cásca,
ná leis an réabhlóid. 

Thosaigh an réabhlóid le
gluaiseachtaí pobail.

Agus is é sin an fhoinse
dhóchais agam.

In Éirinn an lae inniu tá an
pholaitíocht institiúideach
lofa ach tá na gluaiseachtaí
pobail ag dul i dtreis. 

Gluaiseacht na Gaeilge san
áireamh. 

Chaith laochra 1916 iad féin
isteach sa Bhearna Bhaoil gan
d’aird acu ach ar mhuintir na
hÉireann agus a leas. 

Ag tochras a gceirtlín féin a
bhí baincéirí, tionsclaithe agus
polaiteoirí áirithe nuair a léim
siadsan isteach ina leagan féin
den Bhearna Bhaoil 90 bliain
níos moille.

I 1916 ghlac na ceannairí,
duine ar dhuine, freagracht as
a bpáirt san Éirí Amach agus
d’íoc siad lena mbeatha.

In 2011, duine ar dhuine,
shéan baincéirí agus
polaiteoirí agus lucht maoine
aon pháirt ná baint a bheith
acu le bancbhriseadh na
hÉireann. 

Duine ar dhuine tá siad ag
fáil ar shiúl leis.

Ach bíonn a seal ag gach
rud.

Agus tiocfaidh seal s’a-
gainne.  

Nó údar dóchais i gcó-
naí é gur tharla Éirí
Amach na Cásca sa tír
seo in ainneoin é a
bheith iomlán faoi
smacht na him-
pireachta a ba mhó ar
an domhan. Réabh-
lóid a thosaigh ní sa
tseachtain chinniú-
nach sin in 1916.

Colm Doherty, iar-stiúrthóir bainistíochta de chuid AIB a fuair
cnapshuim scoir de €3 milliún nuair a d’éirigh sé as a phost i mí
na Samhna 2010 gan fiú bliain a bheith caite aige sa phost céan-
na. (PIC: SASKO LAZAROV/PHOTOCALL IRELAND)

“Táim cúramach faoi mo smacht
mar tuigim gur fir ghlana atá de
dhíth dár gcúis” Jim Larkin

Páidí Ó Lionáird 

INNIU Aoine an Chéasta.
Deireadh seachtaine na Cásca.
Déanfar comóradh ar eachtra
inniu a tharla ós cionn dhá
mhíle bliain ó shin i dtír i bhfad

i gcéin. 
Eachtra a tharla d’fhear óg ós

comhair slua feargach agus ocrach.
Ocrach do shileadh fola, ba chuma
cérbh leis an fhuil nó an raibh an té
sin ciontach nó neamhchiontach sa
choir a bhí curtha ina leith. 

Léifear liotúirge Pháis Chríost de
réir Naoimh Eoin inniu i ngach
eaglais Chríostaí faoin spéir. 

Cuirtear síos ann faoin aon eachtra
amháin a aithníonn móramh mór de
mhuintir na hÉireann, bás Íosa Críost
ar an gcrois ar chnoc Calvaire.
Cuirtear síos ann freisin faoin uair a
thug Pontius Pioláit rogha don slua;
bhéiceadar d’aonghuth: “Daor é,
daor é, maraigh é!” Fiú nuair a bhí
rogha ag an slua é a shaoradh, dao-
radh Íosa agus saoradh Barabas, an
robálaí. 

Is maith is cuimhin liom aiste
staire a scríobhas roinnt blianta ó
shin agus mé ag cur síos ar theacht
na Críostaíochta go hÉireann. Scríob-
has ann gurb ionann é agus gníomh
corparáideach. Gur saghas ceardchu-
mainn a bhí sa Chríostaíocht a
tháinig i gcomharbacht an iliomad
mionchreideamh roimhe sin. Bhí ár
gcuid creidimh féin againn, bhí dia
nó déithe go rabhamar umhal dóibh
agus bhíomar, más fíor, cothrom go
maith ó thaobh inscní de. 

Bhí fir agus mná págánacha i
gceannas ar fud fad na hÉireann agus
le teacht an tsoiscéil Chríostaí, thó-
gadar seilbh air, saghas táthcheangail
chorparáidigh.  Do ghlac mo
léachtóir staire go fonnmhar le mo
theoiric, saghas tréigtheoir staire a
bhí (agus atá fós) ann. 

Tugaim é seo ar fad chun cuimhne
inniu mar is léir ón tuairisc a foil-
síodh i rith na seachtaine, gur
dheineamar an rud ceannann céanna
dhá mhíle bliain i ndiaidh dúinn
glacadh le Críost. 

De réir na méide a fuair an tUasal
Nyberg amach, an fáidh airgeadais
ón bhFionlainn, saint ba chúis lenar
tharla chun na mílte teaghlach
mórthimpeall na tíre a fhágáil i
ngreim an bhochtanais. Cuimhním
ar an méid a dúirt cara liom i ndiaidh
dom a rá leis go raibh an tríú tigh

ceannaithe ag cara eile linn, “Sure, ní
féidir leis coladh ach i gceann
amháin acu aon oíche sa tseachtain!” 

Bhí an láncheart aige, ar ndóigh,
agus anois, táim cinnte gur mhaith
lenár gcara muna mbeadh aige ach
an t-aon thigh amháin. 

Tá taobh eile fós leis an scéal seo
mar sílim go bhfuil táthcheangal cor-
paráideach eile faoi réir san am i
láthair. 

Tá le cois ceithre scór ceardchu-
mann éagsúil cláraithe le Comhdháil
na gCeardchumann (ICTU). Bheadh
sé deacair ar dhuine ceithre scór slí
bheatha a shamhlú gan trácht ar iad a
thabhairt chun cuimhne. Ach tá siad
ann. Tá a mbunreachtanna agus a
gcuid rialacha féin acu ar fad, iad
chomh cosúil sin lena chéile gur gá
an cheist a chur, cén fath go bhfuil
siad ann in aon chor? Is balbh an
freagra a gheobhfá ar an gceist áirithe
sin. 

Is amhlaidh go dtabharfaí cur síos
ar na rúibricí éagsúla, na cleachtais
oibre agus na gnéithe a bhaineann

leis na cúinsí fostaíochta éagsúla a
bhaineann lena mbaill úd. Cuirim i
gcás, tá ocht gceardchumann do

mhúinteoirí ann. Ocht gcinn! Iad ar
fad ag gearradh táillí ar a mbaill agus
iad ag íoc tuarastal lena gcuid maor.

Ó sea, tá maorlathas acu chomh
maith, iad íoctha go fial agus go
flaithiúil i ngach ceann de na ceithre
scór eagras. Is éard atá i gceist le
ceardchumann ná go dtabharfaí
cosaint do bhaill an chumainn,
cosaint dá gcleachtais oibre agus go
réiteofaí aon aighneas a thitfeadh
amach idir oibrithe agus bainisteoirí.
Más sin an méid, cén fáth nach bhfuil
ach aon cheardchumann amháin
ann? Ceann amháin a chosnódh oib-
rithe i ngach earnáil. 

Cinnte bheadh cleachtais oibre
éagsúla ag cócairí cistine agus máin-
lianna ospidéil ach i ndeireadh na
dála, nach cosaint don oibrí seachas a
chuid oibre atá i gceist? Aontas ar
mhaithe le hoibrithe is ceart a bheith
i gceardchumann agus dá mba sin an
fhírinne, ní bheadh gá ach le cumann
amháin. Is amhlaidh gur le heasaon-
tas a bheirtear ceardchumainn,
easaontas idir baill chomh minic le

haon easaontas idir oibrithe agus
bainisteoirí.

Tá 832,000 ball cláraithe le
Comhdháil na gCeardchumann agus
fear darb ainm David Begg mar Ard-
Rúnaí uirthi. Aithníonn sibh a ainm,
tá sé liath, féasóg lámh-mhaisithe
aige (rud atá riachtanach i measc na
bhfear atá i gceannas ceardchumainn
de réir dealraimh). Tá sé mar
stiúrthóir ar an mBanc Ceannais,
stiúrthóir ar bhord Aer Lingus agus
dornán bord eile de réir an tsuímh
idirlín atá ag an gComhdháil agus
bíodh is go luaitear tréimhse cúig
bliana a chaith sé i gceannas na
carthanachta Concern, ní ar bhonn
carthanachta a dhein sé amhlaidh. 

Táim amhrasach le fada faoi cheart
agus faoi chur chuige na gceardchu-
mann in Éirinn. Áit gur chóir don
slua an mionlach a chosaint, ní mar
sin a bhíonn agus ní dóigh liom go n-
athróidh comhdhálacha na seach-
taine seo chugainn m’intinn. An
raibh an ceart ag an slua a ghlaoigh
do bhás Críost?

De réir na méide a fuair an
tUasal Nyberg amach, an
fáidh airgeadais ón
bhFionlainn, saint ba
chúis lenar tharla chun na
mílte teaghlach mórthim-
peall na tíre a fhágáil i
ngreim an bhochtanais.
Cuimhním ar an méid a
dúirt cara liom i ndiaidh
dom a rá leis go raibh an
tríú tigh ceannaithe ag
cara eile linn, “Sure, ní
féidir leis coladh ach i
gceann amháin acu aon
oíche sa tseachtain!” 

Peter Nyberg, saineolaí airgeadais as an bhFionlainn, ag preasócáid sa Roinn Airgeadais. De réir staidéir a rinne Nyberg, níor tugadh rioscaí faoi deara ar chor ar
bith nó ba fhabhtach go mór an breithiúnas a tugadh ina leith. (PIC: SASKO LAZAROV/PHOTOCALL IRELAND)

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

A Chara,
Maidir le Daonáireamh 2011, ba

mhaith liom na poinntí seo a leanas a
dhéanamh:

1. Ní raibh aon treoir tugtha do na 
hÁiritheoirí faoi Sheoltí Ghaeilge.  
Sílim go raibh an Príomh-Oifig 
Staidrimh ag iarraidh fáil réidh le 
seoltaí Gaeilge  sa Daonáireamh 
2011 go ciúin.

2. De bharr easpa treoir, scríobh na 
hÁiritheoirí seoltaí Béarla ar na 
foirmeacha Gaeilge don 
Daonáireamh.

3. An mbaineann seo leis an 
dlúthchleangal atá ag Google 
Maps leis an bPríomh-Oifig 
Staidrimh ?  Féach cso.ie

4. Maidir le Foirm E (dóibh siúd atá 
taobh amuigh den stát ar oíche an 
Daonáirimh), níor chuir an 
Phríomh-Oifig Staidrimh an tri

oblóid orthu féin foirm Ghaeilge 
ar bith a chur i gcló.   Ní raibh focal 
faoi seo ins na meáin nó leithscéal 
ar bith ón bPríomh-Oifig 
Staidrimh.

5. Ni raibh oiread is fógra amháin as 
Gaeilge sna meáin chumarsaíde 
do Dhaonáirimh 2011 (mar 
shampla, fógraí ar TG4 as Béarla 
amháin amháin).

Breathnaíonn sé go bhfuil an t-eolas
atá á bhailiú sa Daonáireamh i
mbliana á roinnt ar Google Maps
agus CACI  (comhlacht príobháideach
amhrasach), agus gur mó i bhfad
spéis an Phríomh-Oifig Staidrimh
iontu siúd ná i bpobal Gaelach na
hÉireann.

Is mise,
Proinsias Ní Mhurchú 
ar son an Ionad Buail Isteach

CEIST na Seachtaine

Buairimh faoin Daonáireamh “Ní thugann muid mar Ghaeil barraíocht airde ar
ionsaithe sna meáin Bhéarla”: Léitheoirí Gaelscéal 
Claire Fitzpatrick.

IS léir go bhfuil léitheoirí
Gaelscéal buartha faoi ion-
saithe ar an Ghaeilge agus ar
Ghaeilgeoirí sna meáin
Bhéarla. 

Ba é “An dtugann muid
mar Ghaeil barraíocht airde
ar ionsaithe sna meáin
Bhéarla orainn?” a chuir
muid oraibh. 

Cé go raibh na vótaí gar dá
chéile an tseachtain seo
maidir leis an cheist chon-
spóideach seo, cheap 52.9%
de léitheoirí Gaelscéal nach
dtugann muid barraíocht
airde ar na hionsaithe seo. 

Ar an lámh eile, níor aon-
taigh 41.2% agaibh leis sin. 

D’fhág sé sin mionlach de
5.9% a bhí idir dhá
chomhairle maidir leis an
cheist.

Má bhíonn tú ag iarraidh

do bharúil a thabhairt ar
Cheist na Seachtaine seo
chugainn, níl le déanamh
ach labhairt linn ar ár ngrúpa
Facebook. Clóscríobh
“Gaelsceal” sa bhosca
cuardaigh chun muid a aim-
siú. Bí linn ar Twitter freisin:
www.twitter.com/gaelsceal.
Tapaígí an deis bhur dtuair-
imí a chur in iúl anois. Bígí ag
breathnú amach do Cheist
na Seachtaine ar
www.gaelsceal.ie. Bíonn sí le
fáil laistigh de na scéalta ar
an suíomh.

Ceist na Seachtaine
seo: “Cé acu is
tábhachtaí, cearta
na nGael nó clú na
Gaeilge i measc
Bhéarlóirí na
hÉireann?”

52.9%

5.9%

41.2%

Ní thugann
52.9%

Tugann
41.2%

Ní fios 
5.9%

Comhghairdeas le Muintir Charn Tóchair
GACH seans nár chuala cuid mhór
de Ghaeil na hÉireann trácht ar bith
ar Ghaeil Charn Tóchair agus a
gcoiste, a bhain an phríomhdhuais i
gComórtas Náisiúnta Ghlór na
nGael ag an deireadh seachtaine.

Ní nach ionadh, óir is dream iad a
d’oibrigh go ciúin ach go dío-
graiseach ar bhonn áitiúil chun an
Ghaeilge a chur chun cinn, ní
hamháin mar theanga chultúrtha,
ach mar theanga phobail le blianta
beaga anuas.

Is é ceantar Charn Tóchair an t-
aon áit faoin tuath in Éirinn, taobh
amuigh den Ghaeltacht Oifigiúil,
ina bhfaigheann tromlach na bpáistí
oideachas trí mheán na Gaeilge.

Ní hé nach bhfuil oideachas trí
mheán an Bhéarla ar fáil, tá. Tá an
scoil Bhéarla taobh leis an scoil
Ghaeilge, díreach béal dorais, agus
go hoifigiúil níl sa scoil Ghaeilge ach
‘sruth’ den scoil Bhéarla.

Roghnaíonn tromlach de mhuin-
tir na háite an Ghaeilge áfach. Tá

ceacht ann don tír ar fad – roghnódh
daoine an Gaeloideachas, ach í a
bheith ar fáil ar comhchéim leis an
Bhéarla.

Tá an-dóchas sa teachtaireacht
sin. 

Tá go leor eile ar bun sa cheantar.
Níl an athbheochan ag brath ar an
oideachas amháin.

Tá obair oidhreachtúil ar bun, ran-
ganna do gach leibhéal d’fhogh-
laimeoirí, siopa gaelach agus tá fos-
taíocht á cruthú ann.

Thar aon rud eile áfach, tá teagh-
laigh Ghaelacha ann, glúin úr de
chainteoirí dúchais i gceantar a
chaill a ghlúin dheireanach de
chainteoirí dúchais traidisiúnta
tuairim is caoga bliain ó shin.

Comhghairdeas le muintir Charn
Tóchair agus go raibh maith agaibh
arís as dóchas a thabhairt dúinn mar
Ghaeil atá rí-fhada inár suan. 

Comhghairdeas fosta le gach
dream a ghlac páirt i gcomórtas
Ghlór na nGael i mbliana. 

Tabhair deis don tsíocháin
TÁ dhá thaobh de dhíth chun
síocháin a dhéanamh. 

Muna bhfuil an dá thaobh dáiríre
faoin tsíocháin, nó taobh amháin
acu fiú, ní bheidh rath ar na hiar-
rachtaí chun síocháin a bhaint
amach, beag beann ar na mórcheis-
teanna a bhíonn i gceist nuair atá
iarrachtaí ar bun chun coinbh-
leacht a réiteach.

Ní fios do Gaelscéal i ndeireadh
na dála, cé chomh dáiríre atá grú-
paí Bascacha míleata faoin
tsíocháin leis an Spáinn cé gur
féidir a bheith cinnte go bhfuil siad
dáiríre faoin neamhspleáchas
polaitiúil a bhaint amach do Thír
na mBascach – mar a thuigeann
siadsan é. 

Ar an lámh eile, is féidir a bheith

cinnte de rud amháin: níl rialtas na
Spáinne dáiríre faoin tsíocháin leis
na grúpaí Bascacha. 

Níor mhiste leo dá mba rud é
nach raibh aon fhoréigean ann, go
cinnte, ach is léir gur bua glan
amach atá uatha – rud nach féidir. 

Níl míniú ar bith eile ar ár n-iar-
rachtaí chun an doras daonlathach
a choinneáil druidte ar na grúpaí

seo atá ag iarraidh dul síos bóthar
na síochána, de réir gach cosúlach-
ta. 

Tá sé frith-dhaonlathach
leanúint ar aghaidh ag cur bac ar
dhaoine seasamh i dtoghcháin
agus páipéir nuachtáin a fhoilsiú
chomh maith.

Ba cheart dóibh deis a thabhairt
don tsíocháin – b’fhiú é. 

€400 billiún i bhfolach ar
mhuintir Dhún Chaoin
Conall Ó Móráin 

TÁ an tAire Fuinnimh, Pat
Rabbitte, ag iarraidh
roinnt réaltachta a
instealladh sna tuairiscí
rialta a fheictear faoin

méid fuinnimh a d'fhéadfadh bhei-
th amach ó chósta na hÉireann i
bhfoirm ola agus gáis. 

I rith na seachtaine dúirt an tAire
leis an Dáil, agus é ag freagairt ceist
Dála ó Shinn Féin atá ag iarraidh go
mbunófaí comhlacht tais-
céalaíochta ola faoi réir an Stáit, go
raibh finscéalaíocht de shórt ag fás
thart ar fhigiúirí an Stáit féin go
raibh suas le 10 míle milliún bairille
d’ola againn fo-thoinn. Ach
d’admhaigh sé nach raibh ansin ach
tuairimíocht bunaithe ar chosúlach-
taí geografaíochta. Tá sé seo geall le
hadmháil a dhéanamh nach bhfuil
sna figiúirí ach duine éigin ag rá go
bhfuil gaineamh ar Dhumhach Thrá
i mBaile Átha Cliath, tá gaineamh
san Iaráic agus tá an-chuid ola faoi,
dá bhrí sin d’fhéadfadh sé go bhfuil
an-chuid ola faoin talamh i
nDumhach Thrá. 

Glacaim leis go bhfuil beagán níos
mó eolaíochta curtha i bhfeidhm ar
thuairisc na Roinne ach idir focail
Rabbitte ceapaim go bhfuil admháil
ann nach bhfuil tuairim fhírinneach
acu cad atá againn agus cad nach
bhfuil i dtéarmaí maoine nádúrtha.  

U-chasadh ag Rabbitte : Athrú
bunúsach meoin atá sa mhéid a
dúirt an tAire Rabbitte mar is de
bhonnaibh an Pháirtí Dhaon-
lathaigh Chlé a tháinig a chuid
tuairimí polaitíochta agus bhí an t-
am ann a theastaigh ón bpáirtí úd
an mhaoin seo ar fad a choimeád sa
tír do mhuintir na tíre seo. An-deas,
seachas nach bhfuil an mhaoin sin
ann ach go teoiriciúil. 

Is maith a fheiceáil go bhfuil
aibíocht tagtha ar chuid de na
polaiteoirí a thuigeann nach bhfuil
sé chomh simplí sin dul ar thóir na
maoine nádúrtha seo. I ndeireadh
báire is féidir le polaiteoirí cáin nó
dleacht a ghearradh ar aon ní a
fhaightear ach caithfear an stuif a
fháil i dtosach agus níl an chuma air
go bhfuil an méid sin ag tarlú faoi
láthair.  Smaoinigh gur i 1996 a fuar-
thas an gás amach ó chósta Mhaigh
Eo. 15 bliana ina dhiaidh sin níl aon
ghás tagtha i dtír ar bhonn
tráchtála.  

Is iomaí uair a deir mise liom féin
céard a dhéanfainn dá mbainfinn an

Lotto. Níor tharla sé fós agus ní
dócha go dtarlóidh. Is mar an gcéan-
na an scéal lenár maoin fo-thoinn.
Níl airgead ná eolaíocht ag an Stát
chun dul ag druileáil le haghaidh ola
agus gáis. D’fhéadfadh an Stát gnó a
bhunú chun é seo a dhéanamh ach
is ag na comhlachtaí móra atá, agus
a bheidh, na pócaí móra agus na
hinnealtóirí is fearr mar gur féidir
leo pá mór a dhíol agus na margaí is
fearr a dhéanamh maidir le

druileáil. Tá an teicneolaíocht acu
atá ag teastáil chun druileáil breis
agus míle faoin mhuir. Ach fiú leis
na daoine is cliste ag obair dóibh is
féidir leo siúd praiseach a
dhéanamh mar a rinne BP i Muras-
caill Mheicsiceo - rud nach dteast-
aíonn uainn riamh anseo, rud a
chaithfear a thabhairt san áireamh
agus sinn ag machnamh ar cad is fiú
an mhaoin seo dúinn.

Boladh an óir dhuibh i gCiarraí: Tá

Providence Resources, comhlacht
atá ceangailte go díreach le Tony
O’Reilly, tar éis a fhógairt i rith na
seachtaine seo freisin, go bhfuil siad
ar tí tús a chur leis an togra druileála
is mó riamh amach ó chósta na
hÉireann. Tá tús le cur leis an obair
amach ó chósta Phort Láirge i mí
Lúnasa agus ansin deir siad go mbei-
dh an fharraige amach ó chósta
Bhaile Átha Cliath ar a triail ina dhi-
aidh sin.  Ach is Dún Chaoin, nó

200km amach uaidh, an ceann mór.  
Is mionchomhlacht é Providence i

dtaca leis an druileáil seo agus an
ollchomhlacht Exxon mar pháirtí
acu sa togra. Deirtear (agus ní fiú
dada an méid sin) go mb’fhéidir go
bhféadfadh breis agus 4,000 milliún
bairille ola a bheith faoi uisce amach
ó chósta Ciarraí.  Más fiú $130 an
bairille ola sa mhargadh ní dócha go
bhfuil dóthain náideanna ag clódóirí
an nuachtáin seo chun an luach sin a
scríobh ina iomláine! 

Glacaimis leis gur uimhir mhór
atá ann. Níor chuir mé san áireamh
ach oiread go dtuairiscítear go bhfuil
dóthain gáis ann freisin chun go leor
gáis a sholáthar don tír go ceann
seasca bliain.

Cosúil liomsa agus an Lotto is
féidir le muintir Chiarraí agus muin-
tir na tíre leo, bheith ag
brionglóideach faoin €400 billiún a
d’fhéadfadh bheith amach ón gcósta
acu ach ní dóigh liom féin go bhfeic-
fidh muid rian de go cionn deich nó
fiche bliain más rud é go bhfeicfidh
riamh. Is é atá ag teastáil ón tír
bhancbhriste seo ná airgead inniu.
Ní dhíolfaidh aon airgead ná maoin
theoiriciúil billí fíora. Tá easpa airgid
orainn anois. 

Ní fiú dada airgead amárach. Agus
má tá an stuif dubh thíos fúinn is fiú
a thuiscint go gcosnaíonn gach poll
a dhéantar a dhruileáil suas le €100
milliún agus fiú leis an méid sin air-
gid á chaitheamh níl aon chin-
nteacht ann go bhfaighfear boladh
na hola.

Dún Chaoin agus na Blascaoidí.

An mbeidh ceann acu seo le feiceáil amach as cósta Dhún Chaoin? 

Bíonn blas ar an mbeagán,        
agus iad lán go béal le deich    
Treasa Bhreathnach 

TÁ deireadh seachtaine
na Cásca linn agus is é
seo an t-am a chean-
naíonn muid agus a
itheann muid an oiread

seacláide agus is féidir linn.  Ach
an smaoineamh maith é seo?  “Tá
muid ar fad i mbaol diaibéiteas
tíopa 2 a fháil,” a deir an Dr Anna

Clarke, bainisteoir ar chur chun
cinn na sláinte agus taighde le
Cónaidhm Diaibéitis na hÉireann.  

Tá diaibéiteas ar 170,000 duine
in Éirinn, timpeall 10% acu a bhfuil
tíopa 1 orthu agus timpeall 90%
acu a bhfuil tíopa 2 orthu.  Tá
difríochtaí ollmhóra idir an dá
thíopa diaibéitis.  Le tíopa 1, is
riocht uath-imdhíonachta (auto-
immune) atá i gceist agus cial-
laíonn sé nach féidir leis an duine
aon inslin a tháirgeadh.  “Le tíopa
1,” a mhíníonn an Dr Clarke,
“bíonn trúig (trigger) i gceist agus
tá sé feicthe againn go bhfuil sé
seo ag tarlú ag aoiseanna níos óige
ná mar a bhíodh. Go hiondúil, sa lá

atá inniu ann, tarlaíonn sé faoi 5
bliana d’aois.  Is difríocht mhór
mhillteanach é seo i gcomparáid le
10 mbliana nó scór bliain ó shin
nuair a bhí an trúig ag tarlú do
dhaoine nuair a bhí siad sna déaga
go hiondúil, timpeall 12 nó 13
bliana d’aois.  Nuair a dhéantar
diagnóisiú ar pháistí agus iad níos
óige bíonn na himpleachtaí níos
tromchúisí dóibh.  Tá timpeall ar
aon pháiste in aghaidh na seach-
taine á dhiagnóisiú le diaibéiteas
tíopa 1 in Éirinn faoi láthair,” a deir
Dr Clarke.  

Ní hionann diaibéiteas tíopa 2.
Sa chás seo bíonn an corp in ann
roinnt insline a tháirgeadh ach ní
leor é don chorp.  Tá fáthanna
éagsúla go bhfaigheann daoine
diaibéiteas tíopa 2 agus an ceann is
tábhachtaí acu sin ná otracht (obe-
sity).  Deir an Dr Clarke, “Tá muid
chun tosaigh ar an posse san
Eoraip i leith otrachta anseo in
Éirinn.  Caithfidh muid mar Éire-
annaigh breathnú ar an bhfadhb
seo.  Chomh maith leis sin caith-
fidh muid a bheith níos aclaí.
Téann an baol in airde do dhi-
aibéiteas tíopa 2 nuair a théann tú
in aois agus tá tionchar ag stair
shláinte do mhuintire i gceist
chomh maith, ach tá tábhacht leis
an ord inar luaigh mé na fadhban-
na.” 

Cé gur féidir cóir leighis a chur ar
dhaoine, is fearr i gcónaí an galar a
sheachaint, agus tá an deis sin
againn ar fad i dtaca le tíopa 2.  Le
diaibéiteas tíopa 1 úsáidtear
aclaíocht agus cothaitheacht chun
cabhrú le daoine maireachtáil leis
an riocht, ach ní féidir leo
maireachtáil gan instealladh

insline a fháil.  Caithfidh siad siúd
le diaibéiteas tíopa 1 instealladh a
fháil gach lá ina saol mar ní féidir
leis an gcorp maireachtáil gan
inslin.  Le tíopa 2, áfach, tá sé
difriúil, mar is é an chóir leighis ná
aclaíocht agus cothaitheacht an
duine a athrú chun cabhrú leo dul i
ngleic leis an ngalar; tugtar insteal-
ladh insline nuair a bhíonn sé ag
teastáil.  

Mar a tharlaíonn le beagnach
gach saoire phoiblí eile a bhíonn
againn in Éirinn,  tá brú curtha
orainn ag na hollmhargaí éagsúla
agus ag na comhlachtaí móra
caidrimh phoiblí i Meiriceá agus
eile chun tuilleadh airgid a
chaitheamh agus chun ár saoire
phoiblí a dhéanamh níos ‘tráchta-
la’chumarsáide.  I Meiriceá caitear
timpeall $1.9 billiún ar bhron-
ntanais agus ar uibheacha Cásca
gach bliain.  In Éirinn, cé nach
bhfuil muid go baileach sa bhád

céanna is é ceann de na saoirí is
mó é a gcaitear airgid air sa tír seo.  

Mar sin céard fúthu siúd a bhfuil
diaibéiteas orthu? An é go gcaill-
fidh siad amach ar an tseacláid
uile?  “Níor thosaigh an Cháisc
amach mar shaoire ar a dtugtar
uibheacha Cásca dá chéile,” dar
leis an Dr Clarke.   “Blianta ó shin,
is éard a bhí i gceist leis ná go
mbeadh páistí ag déanamh
tóraíocht taisce sa ghairdín, agus
iad ag déanamh beagán aclaíochta
ag an am céanna agus iad ag ithe
seacláide.  Chomh maith leis sin
bhí an ubh Chásca mar rud deas do
pháistí tar éis dóibh éirí as an tsea-
cláid don Charghas ar feadh 40 lá,
ach níl páistí ag déanamh an
Charghais níos mó agus níl ann ach
go bhfuil siad ag fáil an t-uafás sea-
cláide le hithe ar aon lá amháin
agus iad ag ithe seacláide suas go
dtí an lá úd.”  

Is éard a mholann an Dr Clarke

  ach inis é sin do do pháistí
  gcinn d’uibheacha Cásca

“gur cheart go mbeadh ubh amháin
Cásca ag gach duine, páistí le
diaibéiteas chomh maith.  Níor
cheart nach mbeadh ubh Chásca ag
páistí le diaibéiteas ach ba cheart a
chinntiú nach bhfuil sé rómhór
agus bealach amháin leis sin a
dhéanamh ná ubh a fháil a bhfuil
bréagán beag nó rud éigin ina lár,
agus nach seacláid atá i gceist an
bealach ar fad tríd,” a deir sí. 

“Is féidir bronntanais eile a thab-
hairt do pháistí chomh maith nach
mbaineann le seacláid, ach níor

cheart go mbeadh 6 nó 7 gcinn
d’uibheacha Cásca á dtabhairt do
pháistí agus iad á n-ithe ar feadh an
lae.  Tá neart eagraíochtaí amuigh
ansin ar mhaith leo uibheacha
Cásca má tharlaíonn sé go bhfuil an
iomarca san aon chlann amháin,”
dar leis an Dr Clarke. 

Ach céard faoin seacláid speisial-
ta diaibéitis a bhíonn le feiceáil sna
siopaí ar fud na tíre atá in ainm is a
bheith sábháilte do dhaoine le
diaibéiteas?   “Ní aontaíonn an
Chónaidhm léi seo in aon chor,”

arsa an Dr Clarke. “Tá sí lán le saill
agus an chuid is mó di lán le saill
sháithithe (saturated fat) agus ní
rogha shláintiúil é sin d’aon duine.
Cé go dtógann siad an siúcra
amach as an tseacláid, cuireann
siad saill ina áit. Cuireann a lán
saille le galair chardashoithíocha
agus tá leibhéil an-arda de na
cineálacha galar seo againn in
Éirinn. B’fhearr i bhfad brath ar
roghanna éagsúla sláintiúla beatha
in áit a bheith ag iarraidh malartú a
dhéanamh,” ar an dochtúir.

Tá fadhb an diaibéitis chomh for-
leathan sin sa tír go gcaithfear an
cheist a chur an bhfuil a ndóthain á
dhéanamh ag an rialtas agus iad ag

iarraidh struchtúr tacaíochta a
chur ar fáil do dhaoine atá ag
maireachtáil leis an riocht?  “Níl a
ndóthain in aon chor á dhéanamh
acu,” dar leis an Dr Clarke. 

“Tá muidne ag iarraidh go
mbeadh seirbhísí ar fáil do dhaoine
agus do pháistí ina gceantar féin in
áit iachall a chur orthu taisteal
chun tacaíocht agus seirbhísí a
fháil.  Ba cheart go mbeadh
tacaíocht ar fáil do dhaoine atá ag

maireachtáil le
diaibéiteas uathu

siúd a bhfuil an
riocht céanna
orthu agus a
thuigeann na

fadhbanna atá leis.  Tá muid le tús
a chur le feachtas úrnua ar 4 Beal-
taine chuige seo agus nuair a bhei-
dh sé réidh beidh na sonraí le
feiceáil ar ár suíomh idirlín:
www.diabetesaction.ie ,” a deir Dr
Clarke.  

Is féidir dul chuig www.dia-
betes.ie nó glaoch ar 1850 999 909
chun tuilleadh eolais a fháil faoin
diaibéiteas nó seirbhísí tacaíochta
ar fud na tíre. 

Roinnt fíricí faoin gCáisc
• Tá an coinín agus an ubh Chásca bunaithe ar thraidisiúin 

Phágánacha. Tá an coinín mar shiombail den torthúlacht agus an 
ubh mar shiombail de thús an tsaoil.  Bhíodh féile ag na 
Págánaigh san Earrach chomh maith le tús an tseasúir a 
cheiliúradh. 

• Dhéantaí uibheacha a mhaisiú don fhéile ar feadh na gcianta ach 
ní go dtí 1883 a rinneadh an chéad ubh Fabergé mar bhronntanas 
do Bhan-Impire Marie na Rúise óna fear céile, an Sár Alastar.  Ba 
ubh bheag órga a bhí ann, an blaosc déanta as platanam agus 
cruan (enamel). 

• Is iad na Francaigh agus na Gearmánaigh a rinne na chéad 
uibheacha seacláide.  Ní go dtí 1875 a rinne Cadbury an chéad ubh 
Chásca seacláide dá gcuid féin.  Ba ubh de sheacláid dhorcha a bhí 
ann, gan phatrún, agus í líonta le milseáin clúdaithe le siúcra. 

• Beidh ócáid rolladh na n-uibheacha ar siúl sa Teach Bán arís i 
mbliana agus Barack Obama agus a chlann ag glacadh páirte ann.  
Reáchtáladh an chéad rolladh uibheacha ann in 1872, agus maire
ann an traidisiún fós inniu go nglacann páistí agus garpháistí 
Uachtarán Mheiriceá páirt ann. 

• Gach bliain déantar beagnach 90 milliún coinín seacláide.
• Bhí an ubh seacláide is mó riamh a rinneadh níos mó ná 25 troigh 

ar airde, í lán le seacláid agus leamhachán (marshmallow) agus 
8,968 punt meáchain.  Bhí fráma inmheánach cruach inti chun 
tacú leis an méid agus leis an meáchan. 

• Itheann Éireannaigh 12 milliún ‘Cream Egg’ gach bliain

BRONNADH GHLÓR
NA nGAEL 2010

Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Naoise Ó Cearbhaill agus cara leis ón gCumann Gaelach,
Coláiste Phádraig, Maigh Nuad ag an mbronnadh. 

Is ar Choiste Forbartha Charn
Tóchair, Machaire Rátha, Co.
Dhoire a bronnadh an duais
náisiúnta, €40,000 agus Tró-
faí Ghlór na nGael. 

Eoghan Ó Loideáin, Louise Ní Dháibhéid agus Dylan Redmond, baill den Chumann Sóisialta in
Acadamh na hOllscolaíochta Gaeilge, an Cheathrú Rua. Bronnadh €1,000 i gcomórtas Ghlór na
nGael orthu i rannóg na gcumann Gaelach i gcoláistí tríú leibhéal na hÉireann. 

Orla Nic Chárthaigh, Aisling Breathnach agus Caoimhín Ó Caoláin, Cuallacht na Gaeilge, Maigh
Nuad ag ceiliúradh nuair a bronnadh Duais Aitheantais orthu.

An  tAthair Séamus Ó hÉanaigh as Cumann na Sagart, bunaitheoirí Ghlór na nGael 50 bliain ó
shin, le hÍde Ní Uallacháín agus an Aire Stáit Donnchadh Mac Fhionnlaoich ag bronnadh Duais
Chumann na Sagart ar Threasa Ní Ghearraigh, Coiste Dhún Chaocháin, Co. Mhaigh Eo. 

An Dr Íde Ní Uallacháin, Cathaoirleach Ghlór na nGael, Lauren O'Donoghue agus Roseanna Mor-
ris ó Choláiste Pobail Scoil Mhuire , Corcaigh, le hEmer Ní Chéidigh, Eagarthóir Foinse agus an
tAire Stáit Donnchadh Mac Fhionnlaoich TD, nuair a bronnadh trófaí G! agus seic €5,000 ar an
gCumann Gaelach, Coláiste Pobail Scoil Mhuire i gcomórtas Ghlór na nGael.

Anita Nic Amhlaoidh ó Choiste Ghlór na Ríogh
lena mac nua Diarmaid Bobby ag Bronnadh
Ghlór na nGael. 

Áine Ní Churraoin agus SBB ag ceiliúradh an
ghradaim a bronnadh ar RTÉ Raidió na
Gaeltachta ag Féile na Meán Ceilteach don
Stáisiún Raidió is Fearr. 

Éachtaí déanta ag buaiteoirí
uile Ghlór na nGael
Tomaí Ó Conghaile

TÁ an searmanas mór thart
le haghaidh bliana eile
agus na cultacha agus
gúnaí gleoite curtha ar ais
sa vardrús go dtí an chéad

mhór-ócáid eile i saol na Gaeilge ach
tá an ceiliúradh go fóill ar siúl i roin-
nt áiteanna ar fud na hÉireann i ndi-
aidh Bhronnadh Duaiseanna Ghlór
na nGael 2010.

Bhailigh breis agus 300 ionadaí ó
choistí Gaeilge as gach cearn den tír
agus thar sáile isteach in Óstán
Theach Carton, Maigh Nuad, an
deireadh seachtaine seo caite le ceil-
iúradh a dhéanamh ar Chomóradh
50 Bliain de chomórtas Ghlór na
nGael agus lena fháil amach cé a
bheadh ag glacadh na
bpríomhghradam ar ais chun an
bhaile leo.

Gach bliain fógraítear formhór na
nduaiseanna roimh an ócáid ach
bíonn ar an phobal fanacht go dtí an
oíche mhór féin go dtí go scaoiltear
amach an rún faoi na coistí ar éirigh
leo na chéad áiteanna a bhaint
amach.

I mbliana ba é an fear Gaeltachta
agus Aire Soisearach sa rialtas nua,
Donnchadh Mac Fhionnlaoich TD, a
bhí mar aoi speisialta agus bhí an
slua a bhí i láthair ar bís i mbéal na
fógartha móire.

Sa deireadh bhí críoch leis an
fhanacht agus bronnadh an
phríomhdhuais, mar aon le
€40,000, ar Choiste Forbartha Charn
Tóchair i ndeisceart Chontae Dhoire.

Aon duine a thug cuairt riamh ar
an phobal tuaithe seo gar do
Mhachaire Rátha ní bheadh iontas ar
bith orthu gur éirigh leo an chéad áit
a bhuachan i gcomórtas na bliana
seo mar is spreagadh iontach é an
obair atá ar bun ag Gaeil an cheantair
le tamall de bhlianta anuas.

Le dhá naíscoil sa dúiche agus an
t-aonad Gaeilge sa bhunscoil áitiúil
Bhéarla níos mó ná an t-aonad Béar-
la féin, tá an t-aos óg an-tábhachtach
d’fhorbairt na teanga i gCarn
Tóchair. Bíonn clár gníomhach acu
le linn na bliana, idir clubanna óige,
scéimeanna samhraidh agus Feis
rathúil a bhíonn ar siúl ag tús an
tsamhraidh agus ina mbíonn
scoileanna as an mhórcheantar ag
glacadh páirte.

Mar chroí fisiciúil an phobail tá
lárionad cuimsitheach, Ionad An
Carn, ina bhfuil spás oifige, halla
gníomhaíochtaí, siopa ceardaíochta
agus leabhar chomh maith leis an
oifig phoist áitiúil, agus tá foirgnimh

eile ann faoi choinne gnónna pobail
agus fiontar sóisialta ar nós an
chomhlachta theanga, Carn

Aistriúchán.
Bíonn go leor tionscadal ar siúl ag

an Charn, idir tograí timpeallachta,

eacnamaíochta, sóisialta agus
cultúrtha, ach bíonn ról an-lárnach
ag an Ghaeilge i ngach imeacht agus

ba léir go ndeachaigh spiorad agus
díograis an phobail dá gcultúr agus
dá dteanga i bhfeidhm go mór ar na
moltóirí i mbliana.

Mar a dúirt Ceannasaí Ghlór na
nGael, Lorcán Mac Gabhann, ag an
searmanas bronnta:

“Is iomaí duais atá buaite thar na
blianta ag Carn Tóchair agus ní haon
ionadh an coiste a fheiceáil arís i
measc na mbuaiteoirí i mbliana.” 

“Cuireann an coiste seo réimse
leathan de sheirbhísí Gaeilge, agus
seirbhísí as Gaeilge ar fáil, idir oifig
an phoist, siopa, ranganna, tacaíocht
don naíonra agus don scoil áitiúil,
forbairt gnónna, tograí timpeallach-
ta agus eile.”

Ar na gnéithe is spéisiúla faoi fhás
na teanga i gCarn Tóchair tá an léar-
gas a thugann sé ar an dóigh a bhfuil
athbheochan na Gaeilge i ndiaidh
bogadh amach ó na hionaid uir-
beacha ó thuaidh agus isteach chuig
ceantair thuaithe ina bhfuil grúpaí
daoine atá chomh tiomanta céanna
don fhís chun pobal buan
seasmhach Gaeilge a thógáil agus a
chur chun cinn.

Tuigtear ar obair leathan Chu-
mann Forbartha Charn Tóchair gur
togra dáiríre é forbairt na Gaeilge sa
dúiche agus go bhfuil siad ag cruthú
todhchaí nua do mhuintir na háite.

Gan amhras tá an dáiríreacht agus
an tiomantas sin le feiceáil chomh
maith i mórbhuaiteoirí eile chomór-
tas na bliana seo – idir na coistí le
cúnamh fostaíochta agus iad siúd
gan an cuidiú sin agus na coistí atá
lonnaithe sa Ghaeltacht nó taobh
amuigh di. Ba mhór an spreagadh a
bheadh faighte acu uile chun
leanúint leis na hiarrachtaí táb-
hachtacha atá ar bun acu agus, go
deimhin, cur leo san am amach
romhainn.

Breis agus €150,000 an duais-
chiste iomlán a bronnadh ar na coistí
i mbliana, airgead a rachaidh chun
leas na Gaeilge san iliomad ceantar
anseo agus thar sáile, agus cá bhfios
nach bhfeicfear príomhbhuaiteoir
nua arís i gcomórtas Ghlór na nGael
2011.

Tá éachtaí déanta, go ndéantar
éachtaí eile.

Aon duine a thug cuairt
riamh ar an phobal tuaithe
seo gar do Mhachaire
Rátha ní bheadh iontas ar
bith orthu gur éirigh leo an
chéad áit a bhuachan i
gcomórtas na bliana seo
mar is spreagadh iontach é
an obair atá ar bun ag Gaeil
an cheantair le tamall de
bhlianta anuas.

Cuid de na daltaí a d’fhreastail ar an chúrsa fiontraíochta leis an mhúinteoir Seán Ó Maoilsté agus stiúrthóir an chúr-
sa Gearóid Ó Machail ó CAIRDE Teo le déanaí.

Naíscoil Charn Tóchair

Dr Íde Ní Uallacháin, Cathaoirleach Ghlór na nGael, Pádraig Mac Criostail, Comhdháíl Náisiúnta na Gaeilge, urra
Dhuais an Fháinnne, atá á bronnadh ar Emma Whitmore, Glór Cheatharlach, agus an tAire Donnchadh Mac
Fhionnlaoich TD

Bradley Manning le haistriú go
príosún úr
SAM : Tá an saighdiúir Meiriceánach,
Bradley Manning, atá faoi amhras i
dtaca le heolas rúnda míleata a sceit-
headh le Wikileaks, le haistriú go
príosún úr.

Tá feachtas idirnáisiúnta ar siúl le
tamall i gcoinne na gcoinníollacha ina
gcoinnítear é. Deirtear gurb ionann iad
agus céasadh. 

Agus é sa phríosún míleata coin-
níodh é i ngéibheann aonair (solitary
confinement) faoi ‘ordú lena chosaint
ar dhíobháil’. Baineadh na héadaí de
san oíche, mar shampla.

Fidel fágtha gan
chumhacht 
CÚBA : Ainm-
níodh Raul Castro
mar chéad rúnaí
ar Pháirtí Cuman-
nach Chúba Dé
Céadaoin ach
baineadh an
cheannaireacht
dá dheartháir
Fidel – den chéad
uair ó tháinig an
páirtí ar an saol 46
bliain ó shin.

Bhí go leor de na teachtaí ag caoineadh nuair
a nocht Fidel Castro ag an Chomhdháil agus
fuair an seanfhear bualadh bos a d’fhágfadh
duine bodhar agus é ag dul suas ar an stáitse,
lena ghiolla óg ansin chun cuidiú leis. 

Ba é seo an chéad chomhdháil de chuid an
Pháirtí Chumannaigh le 14 bliana. 

Seoltar scéalta chuig:
nuacht@gaelsceal.ie

Éiríonn máinlia
as mar gheall ar
sheamhan
SAM : Cuireadh
iachall ar mháin-
lia éirí as a phost
mar gheall ar ar
scríobh sé faoi
sheamhan (semen) agus an tionchar
atá aige ar shláinte, ar shástacht agus ar
fholláine na mban.

D’éirigh an Dr. Lazar Greenfield as a
ról mar uachtarán tofa ar an American
College of Surgeons tar éis dó eagarfho-
cal a scríobh ag maíomh gur áthasaí na
mná a mbíonn gnéas neamhchosanta
acu agus go raibh dúlagar orthu chomh
maith.

Dar leis, is é an seamhan féin a
dhéanann an difear de bhrí go bhfuil
ceimiceáin ann a chuidíonn chun dúla-
gar a throid. 

$25m de threalamh míleata
SAM ag dul go dtí an Libia
Tá sé beartaithe ag SAM $25m
de threalamh míleata a bhron-
nadh ar reibiliúnaigh sa Libia
d’ainneoin nach léir aidhmean-
na na ndaoine céanna.

Tuigtear gur trealamh mílea-
ta “neamh-mharfach” a bheas
ann. Tá sé i gceist acu feithiclí,
soláthairtí leighis, veisteanna
cosanta, raidiónna agus
déshúiligh (binoculars) a
sholáthar. 

Deir rialtas na Libia (ceann
Gaddafi) go gcuirfidh sé seo fad
leis an choinbhleacht tríd “an
taobh eile a spreagadh le bheith
níos dúshlánaí.”

Agóideoir
Coirdíneach
maraithe sa
Tuirc 
AN TUIRC :
Tar éis gur
cuireadh cosc
ar roinnt
polaiteoirí
Coirdíneacha
mór le rá a
bheith ag
seasamh sa
toghchán a
bheas ann go
gairid sa Tuirc, maraíodh duine amháin i gcaismirtí idir lucht
agóide Coirdíneach agus péas na Tuirce.

Deir finnéithe gur scaoil na péas leis na hagóideoirí gar do
chathair Diyarbakir in oirdheisceart na Tuirce / na Cordastáine. 

Tromlach na Marbh sa tSeapáin thar 60
AN tSEAPÁIN – Léiríonn figiúirí úra gurbh shean-
daoine iad aon trian de na daoine a fuair bás sa súná-
maí a bhuail an tSeapáin an mhí seo caite agus gur
bádh an chuid is mó acu sin.

Is bádh a thug an bás i gcás 93% de na daoine a cail-
leadh san iomlán.

Tuigtear gur maraíodh 27,000 sa tubaiste agus tá
14,000 daoine go fóill ar iarraidh. 

De bhrí gur ceantair thuaithe atá ar an chósta a bhí
buailte ag an súnámaí, is mó seandaoine a bhí ina gcó-
naí ann agus, ar ndóigh, bhí sé níos deacra ar dhaoine
aosta éalú. 

Cuireann Óstán Cosc
ar an Bhreatnais 
Anton Mac Cába

DHIÚLTAIGH bainisteoirí
cead don fhoireann in óstán
sa Bhreatain Bheag Breatnais
a labhairt agus an chef sa
chistin. 

Tharla seo in óstán Carreg
Môn ar oileán Ynys Môn
(Anglesey). Dúirt na bainis-
teoirí go raibh bunús sláinte
agus sábháilteachta leis seo.
Níl Breatnais ag an
phríomhchócaire. Is Breat-
naiseoirí iad 22 den 25 ball
foirne. Tá Ynys Môn ar

cheann de na ceantair is
láidre ina labhraítear an
Bhreatnais - is Breatnaiseoirí
iad 60% den phobal.

Chuir an cosc fearg ar
chuid mhór Breatnaiseoirí.
Tá 2,387 ball ag grúpa Face-
book a bunaíodh mar agóid. 

Ní raibh bainisteoir Óstán
Carreg Môn, Ruth Hogan, ar
fáil nuair a ghlaoigh
Gaelscéal uirthi. Ar shuíomh
an BBC, dúradh gur mar
gheall ar dhálaí sábháil-
teachta a cuireadh an cosc i
bhfeidhm. “Má dhéanamid

rud ar bith, spreagaimid lab-
hairt na Breatnaise anseo,” ar
sise.

Tá Paddy McNaught ina
oifigeach leis an cheardchu-
mann UNITE sa cheantar.
Dar leis go nglactar anois le
labhairt na Breatnaise ag an
obair. “Na fostóirí móra go
mbímse ag déileáil leo,
bíonn an comhfhreagras
dátheangach,” ar seisean.
“Le blianta beaga anuas, ní
raibh fadhb againn le bainis-
teoirí áit ar bith bheith ag cur
cosc ar an Bhreatnais.”

Seachnaíonn súil ní
nach bhfeiceann
Anton Mac Cába

DÉARDAOIN seo chugainn
beidh UEFA ag plé smachtb-
hannaí ar Rangers Ghlaschú
as canadh seicteach le linn
cluiche Eorpaigh in éadan
PSV Eindhoven Lá Fhéile
Pádraig. Ba in éadan
Caitliceach agus an Phápa an
canadh. Déanfaidh an club é
féin a chosaint go dian. Dar le
Martin Bain, príomhfhei-
dhmeannach Rangers, tá seo
mar chuid d’fheachtas ina
éadan an chlub. Meastar

gurb é an pionós a ghearrfar
ar Rangers ná go mbeidh
orthu cluichí Eorpacha a
imirt gan duine ar bith dá
lucht leanta féin i láthair.

Socraíodh an éisteacht de
bharr gearáin ó FACE (Foot-
ball Against Racism in
Europe). Bhí ionadaí ó FACE
ag an chluiche. Bhí, leis, ion-
adaí ó UEFA i láthair. Níor
luaigh sé an canadh
seicteach ina thuarascáil. Ba
ón IFA (an Cumann Sacair sa
tuaisceart) ionadaí UEFA, Bill
Kennedy. 

Is é an t-iriseoir Phil Mac
Giolla Bháin a lean agus a
bhris an scéal. Dar leis go dtig
le Rangers ligint don
chanadh seicteach mar gurb
e ‘club na bunaíochta’ in
Albain é. “Samhlaigh dá
mbeadh na mílte de tha-
cadóirí sacair in Hampden
Park ag canadh maslaí
nimhiúla faoin Fháidh
Mahamad - an mbeadh na
ráitis chéanna ann faoi na
tacadóirí bheith ag déanamh
a gcoda san ócáid mhór?” ar
seisean.

Fóta-iriseoirí maraithe sa Libia
Treasa Bhreathnach 

MARAÍODH beirt fóta-iriseoirí i
gcathair Misrata sa Libia arú inné.
Ba iad Tim Hetherington, scan-
nánóir Sasanach a bhí ainmnithe le
haghaidh gradam Oscar, agus Chris
Hondros, grianghrafadóir Meiriceá-

nach.  Bhí na fóta-iriseoirí mar chuid
de ghrúpa a tháinig faoi ionsaí
moirtéir ar phríomhbhóthar in Mis-
rata.  

Is é Misrata an t-aon chathair atá
faoi smacht na reibiliúnaithe agus é
faoi ionsaí ag fórsaí Muammar
Gadaffi le níos mó ná seacht seach-

taine anuas. Tá Eagraíocht Chon-
radh an Atlantaigh Thuaidh (NATO)
ag iarraidh ar daoine nach
comhraiceoirí iad saighdiúirí Gadaffi
a sheachaint sa chaoi agus gur féidir
leo níos mó ionsaithe aeir a
dhéanamh.  Maraíodh seachtar sib-
hialtach ón Libia agus dochtúir ón

Úcráin ag an am céanna.  Deir na
reibiliúnaithe go bhfuil siad ag troid
le smacht a fháil ar phríomhbhóthar
in Misrata áit a bhfuil 300,000 duine
lonnaithe.  

Deir siad chomh maith nach bhfuil
NATO éifeachtach de dheasca a
laghad ionsaithe aeir.  Bhí Tim Het-

herington ag baint úsáide as a
chuntas Twitter chun tuairiscí a chur
ar fáil faoin staid ina raibh Misrata.
Ina theachtaireacht deiridh ar Twit-
ter dúirt sé, “In besieged Libyan city
of Misrata, indiscriminate shelling
by Quaddafi forces.  No sign of
Nato.”

“Plean B” na scarúnaithe Bascacha:
SORTU AMACH, BILDU ISTEACH!
Tomás Mac Síomóin

TÁ bunaíocht na Spáinne
ar a dícheall lena chinntiú
nach mbeidh scarúnaithe
áirithe in ann bheith mar
iarrthóirí i dtoghcháin

Bhascacha na míosa seo chugainn, is
cosúil. Chuige sin, ní ligfear do
SORTU, páirtí nua na scarúnaithe
Bascacha, a bheith páirteach sna
toghcháin seo a bheas ar siúl ar 22
Bealtaine. Ach ní túisce SORTU
dícháilithe ag breithiúnas de chuid
Ard-Chúirt na Spáinne ná eagraíocht
nua ar an bhfód, BILDU. Tá
beartaithe ag BILDU cuid mhór d'iar-
rthóirí SORTU a chur go dleathach
faoi bhráid an phobail lá an
toghcháin. 

‘Plean B Batasuna’ a thugann
lucht na bunaíochta ar an gcur
chuige nua seo. Déanfaidh siad gach
iarracht an Plean B seo a chur ó rath.
Óir, dar leis na húdaráis Spáin-
neacha, is é Batasuna (páirtí atá
mídhleathach ó 2003 i leith) eite
pholaitiúil ETA, eagraíocht armtha
atá ag iarraidh stát neamhspleách
Bascach a bhunú le neart na n-arm.   

Is é BILDU toradh indíreach
achomhairc a rinne dlíodóirí ar son
SORTU, Iñigo Iruin agus Adolfo
Araiz, in aghaidh cinnidh a rinne
Ard-Chúirt na Spáinne ar 23 Márta
seo caite. Thóg sé deich n-uaire an
chloig de dhianphlé ar na breithimh
Ard-Chúirte a theacht ar an gcin-
neadh seo. Rialaigh an chúirt nach
bhféadfaí glacadh le SORTU mar
pháirtí dleathach as siocair gur lea-
gan faoi chom de Batasuna é an
SORTU céanna. Ach d'easaontaigh
seachtar de na 16 bhreitheamh a bhí
páirteach sa chás seo leis an gcin-
neadh sin. D'ardaigh an breithiúnas
seo conspóid mhór sa Spáinn, agus
ní i dTír na mBascach amháin. Óir,
síleann saineolaithe bunreachtúla
éagsúla abhus go gcomhlíonann
reachtanna SORTU na coinníollacha
is gá a shásamh le bheith aitheanta,
faoi Dhlí na bPáirtithe, mar pháirtí
iomlán dleathach. 

Bhí breithiúnas mhóramh na
mbreitheamh bunaithe ar cháipéisí a

chuir an Roinn Gnóthaí Intíre, trí
Ard-Aighne an Stáit, ar fáil don
chúirt. Sna cáipéisi sin, a d'eascair as
fórsaí slándála an Stáit, tugadh le
fios go mba thoradh é SORTU ar
straitéis a bheartaigh ETA agus Bata-
suna go rúnda anuraidh le bheith
páirteach sa ghnáthphróiseas daon-
lathach. Chuir an tArd-Aighne
fianaise faoi bhráid na cúirte chomh
maith go raibh cuntas de chuid
SORTU á úsáid le cúnamh a thab-
hairt do bhaill de chuid ETA atá i
ngéibheann. 

D'fhógair an tAire Gnóthaí Intíre,
Alberto Rubalcaba, go raibh seisean
suite de gurb ionann SORTU agus
Batasuna-ETA. Bíodh is go gcloítear
go hiondúil le prionsabal scarúint na
gcumhachtaí anseo na Spáinn, bhío-
dar ann a dúirt gur sháraigh iompar
Rubalcaba i leith na ceiste seo an pri-
onsabal céanna.

Fós féin, shíl abhchóidí SORTU go
mbeadh bunús maith leis an
achomharc a lorg siad in aghaidh
bhreithiúnas na hArd-Chúirte. Ach
dhiúltaigh an chúirt úd don
achomharc mar nár bréagnaigh sí,
dar léi, na hargóintí ba bhun le brei-
thiúnas 23 Márta. Tharla gur shíl na
habhchóidí go bhfuil sárú bunreach-
ta i gceist le breithiúnais na hArd-
Chúirte agus chuireadar a gcás faoi
bhráid na Cúirte Uachtaraí (Cúirt na
Bunreachta) Dé Luain seo caite. Ach
ba é seo go baileach an spriocdháta
le haghaidh ainmniú iarrthóirí na
bpáirtithe éagsúla do thoghcháin na
míosa seo chugainn. Tógfaidh sé
roinnt míonna ar an gCúirt
Uachtarach breithiúnas a thabhairt.
Mar sin, ní bheidh cead ná am ag
SORTU iarrthóirí a ainmniú don
toghchán seo.        

Is iad íoróin agus tragóid an scéil
seo ná gur léir go bhfuil cúl tugtha ag
SORTU don fhoréigean. D'eascair an
eagraíocht seo as cruinniú i bPálás
na mBascach in Bilbao ar 7 Feabhra
seo caite.  Bhí seanbhaill de chuid
Batasuna agus ETA i láthair ag an
gcruinniú le tacú leis an straitéis
shíochánta nua seo. D'fhógair iarb-
hall de chuid ETA, Rufi Etxeberria,
agus dlíodóir na gcimí abertzale,
Iñigo Iruin, go mbeadh an eagraíocht
úr seo ag obair “lena chinntiú go
mbeadh deireadh iomlán go deo le
chuile chineál foréigin, go háirithe
foréigean ETA” i dTír na mBascach.
Anuas air sin, d'fhógair Iruin reach-
tanna na heagraíochta a thugann le
fios go “n-aithneofar agus go gcúite-
ofar” iad siúd uile a bhí, agus atá,

thíos le gleic armtha ETA.” Maíodh
go scaoilfí leis na naisc agus le mod-
hanna oibre Batasuna agus go
ndíbreofaí ón eagraíocht éinne a
thacódh le foréigean. Leis an gcur
chuige seo, bhí dlíodóirí den tuairim
go bhféadfadh reachtanna SORTU
coinníollacha Dhlí na bPáirtithe a
chomhlíonadh agus a bheith
aitheanta dá réir mar pháirtí
polaitiúil dleathach ag státchóras na
Spáinne.

Dhá lá níos deireanaí, ar 9
Feabhra, chláraigh SORTU a chuid
reachtanna in Oifig na bPáirtithe
Polaitiúla, rannóg de chuid na
Roinne Gnóthaí Intíre. D'iarradar ar
rialtas na Spáinne agus ar na
cúirteanna “leas na Cóire” a
dhéanamh agus ligint don pháirtí

nua a bheith páirteach i dtoghcháin
na míosa seo chugainn.  Ar an lá
ceannann céanna, chuir an tAire
Rubalcaba reachtanna “an leagain
nua seo de Batasuna” (dar leis) chuig
an Ard-Chúirt. Ach, mí níos deire-
anaí, ar 7 Márta, chuir Ard-Aighne an
Stáit fianaise ar fáil don chúirt a
“léirigh” gur Batasuna “a phleanáil,
a chruthaigh agus a d’aclaigh
SORTU.” Bréagnaíonn sé seo a bhfuil
á fhógairt ag reachtanna SORTU. Ach
bhí tromlach na mbreitheamh sásta
glacadh le leagan an Ard-Aighne.  

Agus an cat crochta roimh SORTU
ar bhóthar na bunreachtúlachta,
bainfidh an Clé Abertzale triail as
seift eile d'fhonn a chuid iarrthóirí a
chur faoi bhráid an phobail. Tá a
mbaill ag toghchánaíocht mar iar-
rthóirí neamhspleácha de chuid
BILDU, eagraíocht de scarúnaithe
bunreachtúla a tháinig ar an saol ar 3
Aibreán seo caite. Tá BILDU déanta
suas de dhá pháirtí dhleathacha,
Eusko Alkartasuna (EA) agus Alter-
natiba, móide neamhspleáigh a
ghéilleann do bhunaidhm na bpáir-
tithe seo: stát neamhspleách Bas-
cach a bhunú. D'fhoilsigh BILDU
liostaí a gcuid iarrthóirí i mbeagnach
300 bardas i dTír na mBasach agus
Navarra trí lá ó shin.

An mbeidh toradh ar fónamh ar an
gcur chuige nua seo? Deir an tAire
Rubalcaba “go mbreathnófar trí
ghloine fhormhéadaithe faoi dhó” ar
chúlra iarrthóirí neamspleácha
BILDU. Is maith an scéalaí an aimsir.
Idir an dá linn, níl deireadh fós le tóir
SORTU ar aitheantas mar pháirtí
polaitiúil dleathach. Beifear ag faire
le spéis amach anseo ar bhreithiúnas
Chúirt na Bunreachta i leith an
aitheantais seo.  

Legalizazioa Orain - Póstaer de chuid an Abertzale Clé ag iarraidh go ndéan-
faí a gcuid iondaithe polaitiúla 'dleathach anois'

Sortu - An Feisire Tionóil de chuid Shinn Féin Alex Maskey ag preasócáid de chuid Sortu i mí Feabhra.

An fiú an tairbhe an trioblóid?
Ón bhfeirm go dtí an forc
Treasa Bhreathnach 

DÉANANN Éire luach €5
billiún de bhia a iom-
pórtáil gach uile bhliain
agus taistealaíonn ár
mbia 1,494 míle ar an

meán ón bhfeirm go dtí an forc.  
Itheann an tÉireannach, ar an

meán, timpeall 7kg de bhreiseáin
bhréige (artificial additives) gach
bliain.  Is léir le blianta beaga anuas
go bhfuil neamhaird á déanamh ag
muintir na hÉireann ar an séasúr
fáis agus ar na buntáistí a bhaineann
le do chuid bia féin a fhás.  

Tá daoine ann ar mhaith leo a lei-
théid a dhéanamh ach nach bhfuil a
fhios acu cén bealach le tabhairt faoi
agus scileanna a mhuintire caillte
acu. 

Tá athrú mór tagtha ar chúrsaí fás
glasraí in Éirinn le cúpla bliain anuas
agus é anois d’aidhm ag 45% de
mhuintir na tíre a gcuid glasraí nó
torthaí féin a fhás. 

Tá forbairtí nua i gceist le bia a
fhás agus na coinníollacha fáis faoi
smacht na hEorpa faoi láthair.  Tá
muid ag iarraidh a bheith cinnte
faoin mbealach a fhástar ár gcuid bia
agus smacht a bheith againn air. 

Coicís sular cuireadh an rialtas
deiridh as oifig, d’athraigh siad a
seasamh vótála san Eoraip ag rá go
dtabharfadh siad tacaíocht do roin-
nt athruithe ar rialúcháin chun iom-
pórtáil a dhéanamh ar bhia géi-
nathraithe (genetically modified).  

I láthair na huaire tá turgnaimh á
ndéanamh ag Teagasc ar roinnt prá-
taí géinathraithe agus é ráite acu go
gcreideann siad gur féidir barraí géi-
nathraithe a tháirgeadh ar bhonn
tráchtála taobh istigh de 5 bliana.  

Is é atá i gceist le táirgí géi-
nathraithe ná táirgí atá bunaithe ar
phlandaí a bhfuil ábhar géiniteach
curtha iontu a thagann ó speiceas
atá coimhthíoch agus nach bhfuil in
aon bhealach gaolta leo. Cuirtear an
oiread sin lipéad éagsúil ar fhás bia
gur minic a thagann mearbhall ar
dhaoine fúthu agus cé go mbíonn
siad ag iarraidh na cinntí cearta
sláintiúla a dhéanamh, is deacair
ciall a bhaint as an téarmaíocht.  

Céard is bia orgánach ann?  Tá
dlíthe i dtíortha éagsúla a rialaíonn
cad é an bia gur féidir an teideal
‘orgánach’ a chur air.  

In Éirinn is éard atá i gceist ná go
seachnaíonn feirmeoirí ceimiceáin
agus iad ag fás a gcuid glasraí agus
ní bhíonn cead aon ábhar géi-
nathraithe a chur sna barraí agus iad
i mbun curaíochta.  Bíonn sé
d’aidhm ag garraíodóirí orgánacha a
bheith airdeallach don timpeallacht
chomh maith agus iad ag iarraidh
gnáthóga oiriúnacha a chosaint do
phlandaí, ainmhithe agus an fiad-
húlra.  

Ar ndóigh, mar atá a fhios ag gach
duine bíonn costas níos mó, go
hiondúil, ar thorthaí agus glasraí
orgánacha, ach is féidir linn féin a
bheith ag fás go horgánach sa
ghairdín agus a chinntiú go bhfuil na
cothaithigh uile á bhfáil as an
ngairdín gan ceimiceáin a úsáid.  

Má shíleann sibh go bhfuil an
iomarca smachta ag an Eoraip ar ár
saol, idir dlíthe agus an méid a
itheann muid, tóg smacht tú féin ar
an méid gur féidir leat. Tá roinnt
cleasanna foghlamtha ag gar-
raíodóirí thar na blianta chun a
laghad lotnaidí a mhealladh gan
cheimiceáin agus is ceann acu sin é
plandáil chompánach.  Mar shampla
más ag cur trátaí atá tú, d’fhéadfaí
síobhais (chives) a chur in aice leo,
do chuid oinniún a chur in aice le
cairéid, agus gairleog a chur in aice
le crainn úill.  Tá roinnt suíomhanna
idirlín iontacha ann mar: www.gar-

den.ie, www.gardenplansireland.
com/forum, nó www.allotments.ie .      

Anois go bhfuil an aimsir bhreá
tagtha, tá daoine ag smaoineamh
faoi dhul amach sa ghairdín agus é i
gceist acu tairbhe a gcuid oibre a
fheiceáil amach i lár an tsamhraidh.
Ach an fiú é?  Bhuel, tá buntáistí
sóisialta, timpeallachta, sláinte
agus eacnamaíochta ag baint le do
chuid bia féin a fhás ach ar an taobh
eile den scéal de tá an-chuid oibre i
gceist leis. 

Má thugann tú faoina bheith ag
obair sa ghairdín tá tionchar aige
seo ar do bhrú fola a ísliú, lagh-
daíonn sé ar strus, ardaíonn tú do
leibhéal aclaíochta agus, ar ndóigh,
bíonn ceangal agat leis an nádúr,
rud atá go maith don anam agus
don intinn.  Tá struchtúr sóisialta dá
gcuid féin ag garraíodóirí agus iad
ag malartú síolta agus smaointe
agus gach duine ag iarraidh go
mbeidh fás láidir ar a gcuid barraí.
Más i ngarraí scóir (allotment) atá tú
ag fás do chuid glasraí agus torthaí
bíonn deis níos mó agat leas a
bhaint as an taobh sóisialta den
gharraíodóireacht, ach más ag fás i
do ghairdín féin atá tú, tá neart
clubanna agus grúpaí gar-

raíodóireachta thart timpeall na tíre
gur féidir leat a bheith i do bhall
díobh.  

Is é ceann de na haidhmeanna atá
ag daoine atá ag iarraidh a gcuid bia
féin a fhás ná airgead a shábháil,
ach an bhfuil aon chaoi gur féidir
leat a oibriú amach cén sórt coigiltis

atá i gceist?  Má fhéachann sibh ar
an tábla ar dheis feicfidh sibh na
praghsanna éagsúla atá ar phaicéid
síolta i gcomparáid leis na torthaí
agus glasraí a cheannach i do shiopa
áitiúil agus cé go bhfuil obair i gceist
leis, imíonn an tuirse ach tá tairbhe
i gcónaí le baint. 

SÍOLTA NA NGLASRAÍ GLASRAÍ ÓN SIOPA
Oinniúin  €2.75 Mála Oinniún €1.59
Cúirséid (courgettes) €2.75 Trí Cúirséad  €1.99
Pónairí Francacha €2.75 Paicéad Pónairí Francacha  €1.89
Bachlóga Bruiséile €2.75 Mála bachlóg Bruiséile reoite €1.49
Lus an choire (coriander) €2.75 Lus an Choire  €1.00
Basal €2.75 Basal  €1.00

Síolta ar fad ó irishseedsavers.ie Glasraí ar fad ó Dunnes Stores

Fukushima nó Téamh Domhanda,
Roghnaigh do thubaiste
I gcuid a dó de shraith ar chumhacht núicleach, pléann Conn Ó Muineacháin tubaiste Fukushima agus
na hargóintí ar son na cumhachta núicleach 

LE tubaiste Fukushima,
táimid scanraithe athuair
ag an uafás núicléach.
Cloistear na focail
“cliseadh”, “leá”, “astú

radaighníomhach” agus go leor eile i
dtuairiscí nuachta ón tSeapáin.

Cé go meastar go bhfuil ag éirí leis
na hiarrachtaí chun an t-ábhar
radaighníomhach a chur faoi smacht,
leantar leis an monatóireacht ar an
dtimpeallacht agus ar an bpobal.

An tseachtain seo, d’athraigh rialtas
na Seapáine, i gcomhar leis an
Ghníomhaireacht Idirnáisiúnta
d’Fhuinneamh Adamhach (IAEA), an
rátáil a bhí tugtha acu d’eachtra
Fukushima ó leibhéal 5 (“timpiste le
hiarmhairtí forleathana”) go dtí leib-
héal 7 (“mór-thimpiste”).

Is é sin an leibhéal is airde ar an
Scála Idirnáisiúnta d’Eachtraí Núi-
cléacha. Roimhe seo ní raibh ach an t-
aon eachtra amháin a bhí rátaithe ag
leibhéal 7: Chernobyl.

Admhaíonn na húdaráis go bhfuil
difríocht mhór idir Fukushima agus
Chernbobyl.

Aontaíonn saineolaithe idirnáisiún-
ta go bhfuil thart ar an deichiú cuid
den radaíocht a scaipeadh ó Cher-
nobyl i gceist le Fukushima. Bhí Cher-
nobyl níos measa, sa mhéid ábhair
radaighníomhaigh a scaipeadh agus
sa tslí inar láimhseáladh an
ghéarchéim: deineadh nach mór gach
botún a d’fhéadfaí a dhéanamh.

B’fhéidir go bhfuil leibhéal níos
airde ar an scála tuilte ag Chernobyl -
dá mbeadh a leithéid ann. Ach níl. Ag
tógaint gach rud san áireamh mar sin,
gur sáraíodh bacanna cosanta, gur

sceitheadh ábhar radaighníomhach
agus gur nochtadh an pobal do
radaíocht shuntasach, tá a áit tuillte
ag Fukushima ag barr an scála.

Ní nach ionadh mar sin go bhfuil
athmhachnamh ar siúl ag údaráis
éagsúla ar an bhfuinneamh núi-
cléach. Tá tromlach phobal na Gear-
máine ina choinne agus tá brú ar an
rialtas deireadh a chur leis. Tá na
pleananna a bhí ag rialtas na Síne 27
stáisiún ginte núicléacha a thógáil,
curtha ar fionraí go fóill.

Táid ann a deir gur cruthúnas é
timpiste Fukushima go bhfuil an fuin-
neamh núicléach ródhainséarach.

Deir siad nach féidir muinín a chur i
dteicneolaíocht mar seo - go bhfuil
torthaí tromchúiseacha ann sa chás
go gcliseann sí.

Ach aisteach go leor, tá daoine eile
ann - cuid acu oilte go maith - a deir a
mhalairt ghlan. Deir siadsan gur
cruthúnas é Fukushima nach bhfuil
iarmhairtí chomh díobhálach ná
chomh fad-tréimhseach agus a shílfeá
ag an radaíocht. Dar leo, más sampla é
Fukushima de mhórchliseadh trom-
chúiseach ag “barr an scála”, go
gcruthaíonn sé nach cóir a bheith
chomh heaglach, b’fhéidir, roimh a
leithéid.

Do-chreidte, meas tú? Bhuel - tá
firící agus taighde áirithe ag tacú leis
an dtuairim sin.

Ar dtús, deir siad, níor maraíodh
éinne de bharr na radaíochta. Seasann
rolla na marbh ón

gcrith talún agus ón súnámaí thart
ar 14,000 agus tá 15,000 fós ar iar-
raidh. Ach cé go bhfuil na gnáth-theo-
rainneacha sábháilteachta dá sárú go
rialta ag na hoibrithe atá ar an láthair,

níor theastaigh cóir leighis ach ó
bheirt a chaith tamall ina seasamh in
uisce radaighníomhach le buataisí
nach raibh in oiriúint don obair. Níor
gortaíodh go dona iad.

Cuid den tacaíocht seo don earnáil
núicléach, tagann sé ó na háiteanna
go mbeifeá ag súil leis: ó rialtais agus ó
eagraíochtaí atá bainteach leis an
earnáil sin. Ach chomh maith leis sin,
tá mionlach i ngluaiseacht na tim-
peallachta a bhfuil an tuairim acu
gurb é an fuinneamh núicléach an t-
aon rud a thabharfaidh slán sinn ó rud
atá níos measa fós ná tubaiste na
Seapáine: an Téamh Domhanda.

Ina measc tá colúnaí an Guardian i
Sasana, George Monbiot. Cúpla
seachtain ó shin scríobh sé go raibh a
intinn athraithe aige i dtaobh an

fhuinnimh núicléach, de dheasca
thimpiste Fukushima. “Nílim neo-
drach a thuilleadh,” dúirt sé, “anois
táim ar a shon.”

Dar le Monbiot agus eile, dá olcas é
an fuinneamh núicléach, is fearr go
mór é ná na roghanna eile. Tagraíonn
sé do thorthaí taighde a thaispeánann
gurb í an earnáil núicléach an módh
ginte fuinnimh is sábháilte ar
domhan. Níos sábháilte ná gual agus
ola, lena maraítear na scórtha míle
duine gach aon bhliain de bharr tru-
aillithe. Ní amháin sin, ach saortar
ábhar radaighníomhach as gual nuair
a dhóitear i stáisiún ginte é, sa mhéid
is go scaipeann sé 100 uair níos mó
radaíochta sa timpeallacht ná mar a
chuireann stáisiún núicléach. Gan
trácht ar iarmhairt an CO2 ar an

dtéamh domhanda.
Ach cad faoi Chernobyl? I mí

Feabhra foilsíodh tuairisc le Coiste
Eolaíochta na Náisiún Aontaithe ar
Iarmhairtí na Radaíochta Adamhaí.
Dar leis an dtuairisc sin, is é 43 duine
líon iomlán na ndaoine a fuair bás de
bharr thimpiste Chernobyl. San
áireamh tá 28 duine a fuair radaíocht
ollmhór nuair a tharla an timpiste nó
le linn na hoibre glantacháin, agus a
fuair bás go gairid ina dhiaidh. Meast-
ar go bhfuil thart ar 6,000 duine a
fuair ailse thíoróideach de dheasca na
radaíochta ach deir an tuairisc go
bhfuil cóir leighis an-éifeachtach ann
don ailse sin agus nár cailleadh ach 15.

Maidir leis na máchailí breithe agus
fadhbanna sláinte eile a luaitear go
minic leis an réigiún sin, deir tuairisc
na Náisiún Aontaithe nach bhfuil aon
iarmhairt shuntasach staitisticiúil le
sonrú le go bhféadfaí an milleán a
chur ar Chernobyl.

Gan amhras, tá an tuairisc cáinte ag
an ngluaiseacht fhrith-núicléach, mar
atá ceann eile a d’eisigh an WHO sna
nóchaidí. Tá tionscnaimh thaighde
eile a bhfuil a mhalairt de thorthaí
orthu i dtaobh na máchailí agus tá gá
le tuilleadh taighde. Ach tá an
díospóireacht spreagtha athuair ag
timpiste Fukushima. Rud amháin a
admhaíonn gach éinne i dtaobh Cher-
nobyl, bhí na húdaráis faillíoch sa
chúram a tugadh don bpobal agus dos
na hoibrithe. Níor tugadh an treoir ná
an trealamh cuí i mórán cásanna. Má
tá na húdaráis in Fukushima leis an
gcás núicléach a chruthú an t-am seo,
is fúthu atá sé anois an pobal a cho-
saint. 

Tá an domhan ag faire.

Ach aisteach go leor, tá
daoine eile ann - cuid acu
oilte go maith - a deir a
mhalairt ghlan. Deir siad-
san gur cruthúnas é
Fukushima nach bhfuil
iarmhairtí chomh díob-
hálach ná chomh fad-
tréimhseach agus a shílfeá
ag an radaíocht. Dar leo,
más sampla é Fukushima
de mhórchliseadh trom-
chúiseach ag “barr an
scála”, go gcruthaíonn sé
nach cóir a bheith chomh
heaglach, b’fhéidir, roimh
a leithéid. Do-chreidte,
meas tú? Bhuel - tá firící
agus taighde áirithe ag
tacú leis an dtuairim sin.

An stáisiún núicléach in Fukushima sa tSeapáin tar éis an tsúnámaí. Tar éis
an tsúnámaí bhí roinnt pléascanna sa stáisiún. Tá oibrithe an stáisiúin fós ag
iarraidh córais ríthábhachtacha a dheisiú ó bhí 11 Márta ann.

TEICNEOLAÍOCHT & GNÓ

Spreagtha chun gnó:
Catherine O’Sullivan
Is í Catherine O’Sullivan a bhunaigh an comhlacht www.feelgoodscarves.com in 2010, gnó a
dhíolann scaifeanna agus hataí do mhná. Labhair sí le Meadhbh Ní Eadhra faoin ghnó.

DÍRÍONN comhlacht
Catherine O’Sullivan ar
mhná a bhfuil ailse
orthu agus a chaill a
gcuid gruaige dá bharr.

Cuirtear scaifeanna agus hataí ar fáil
dóibh ar líne, ar chostas réasúnach.
Cad a spreag don bhean seo an gnó a
thosú?

“Bhí a fhios agam ó mo thaithí féin
go raibh margadh ann do hataí agus
scaifeanna tarraingteacha do mhná a
chaill a gcuid gruaige mar gheall ar
cheimiteiripe,” arsa Catherine. “Is
cosúil go mbíonn caidreamh
grá/fuath ag go leor ban lena gcuid
gruaige. Bíonn tionchar ollmhór ag
ár gcuid gruaige orainn agus ar an
mbealach a mothaíonn muid. Do go
leor ban, cuirtear níos mó béime ar
an gcaidreamh sin nuair a chailleann
siad a gcuid gruaige mar gheall ar an
gceimiteiripe. Tá feabhas mór tagtha
ar chóireáil ailse le blianta beaga
anuas, go háirithe leis na drugaí atá
ar fáil, ach cailleann mná a gcuid
gruaige mar gheall ar go leor de na
drugaí sin. Fásann sé ar ais, cinnte,
ach ní féidir le rud ar bith tú a
réiteach don chaoi a mothaíonn tú
nuair a bhreathnaíonn tú ort féin sa
scáthán agus do chuid gruaige
imithe.”

Chaith Catherine caidhp (wig) an
chuid ba mhó den am. Deir sí go
raibh sé an-deacair teacht ar
scaifeanna nó hataí deasa.

“Bhí mé ag iarraidh mo
chloigeann a chlúdach ach ní raibh
mé ag iarraidh breathnú cosúil le
Hilda Ogden!” ar sí, ag gáire.

Cé go bhfuil cúrsaí eacnamaíochta
agus cúrsaí gnó go dona in Éirinn

agus thar lear faoi láthair, deir
Catherine nach gcuireann sé sin
isteach mórán uirthi ná ar a gnó.

“Ní margadh é seo a bhfuil tion-
char ró-mhór ag an gcúlú eacna-
maíochta air,” ar sí. “Tá mná ag fáil
amach gach uile lá go bhfuil ailse acu
agus mar sin tá gá leis na táirgí seo.
Ní hamháin go bhfuil na mná féin ag
iarraidh earraí deasa a cheannach dá
gcloigne, ach tá a gcuid cairde agus
teaghlaigh ag iarraidh iad a fháil
dóibh mar bhronntanais.”

Faoi láthair, tá an gnó seo ag fei-
dhmiú ar an idirlíon amháin, ach

deir Catherine gur mhaith léi cuid de
na hearraí a dhíol sna siopaí agus i
margaí eile, dá n-aimseodh sí an
páirtnéir cuí.

“Ach, bheadh sé deacair brabús a
dhéanamh dá mbeadh ‘fear láir’
ann,” ar sí. “Tá lamháil an-teann ag
baint leis an ghnó agus ní earraí ard-
toirte atá i gceist.”

Tá cúig chineál scaifeanna agus
hataí ann, ón ngnáth-hata simplí go
dtí ceann i bhfad níos casta.

“Bainim úsáid as réimse leathan
fabraicí, ina measc cadás ‘jersey’,
veilbhit agus síoda. Is mise a dhear-

ann na hearraí de ghnáth agus déan-
tar anseo in Éirinn iad,” arsa Cather-
ine.

Bhunaigh an bhean seo an gnó ina
haonar ach deir sí gur thug a cuid
cairde cabhair di nuair a bhí gá leis.

“Oireann gnó mar seo go mór don
idirlíon agus don dáileadh ar líne,
mar go bhfuil sé níos éasca é a aim-
siú tríd innill chuardaigh ná mar a
bheadh sé dá mbeadh gnó níos gin-
earálta agat ina bhfuil neart
iomaíochta, cosúil le seodra, mar
shampla,” a deir Catherine. “Tá
nideog aimsithe agam don chomh-
lacht seo.”

Tá Catherine i ndiaidh a gnó a
leathnú go dtí an Bhreatain, mar go
raibh sí ag iarraidh deis a thabhairt
do dhaoine sa Bhreatain úsáid a
bhaint as suíomh le praghsáil Steir-
ling, uimhir theagmhála Shasanach
agus seoladh Sasanach, ionas go
mbeadh siad in ann earraí a chur ar
ais mura mbeadh siad sásta leo. Tá
sé ar intinn ag Catherine bileoga
eolais agus póstaeir a scaipeadh ar
ospidéil agus ar ionaid chúraim
ailse i Sasana freisin. Ach, tá míb-
huntáiste amháin ag baint leis an
ngnó a leathnú amach, agus is é
sin go bhfuil níos mó
iomaíochta ann dá bharr.

“Caithfidh mé airgead a
chaitheamh ar Google
AdWords anois má theastaíonn
uaim dul go barr na gcuardach,”
ar sí. “An dúshlán a bhaineann
leis sin ná bainistíocht a
dhéanamh ar an gcostas.”

Mar sin féin, tá margadh mór sa
Bhreatain don ghnó seo, áit a
bhfaigheann 45,000 bean ailse
chíche gach bliain. 

Má ordaíonn custaiméir
dhá earra nó níos mó,
déantar
seachadadh saor
in aisce orthu,
agus tá costas €2
ann d’earra
amháin. 

“Cuirim na
hearraí i bpacáiste
deas le páipéar
síoda agus seo-

laim iad i gclúdach litreach an-tar-
raingteach, ar a bhfuil dath bán agus
airgead,” arsa Catherine. “Is cuimhin
liom earra den chineál seo a fháil trí
bliana ó shin agus bhí sé sáite i gclú-
dach litreach jiffy!”

Ní mó ná sásta a bhí sí leis sin,
déarfainn! Tá cúlra ag Catherine sna
Seirbhísí Airgeadais ach briseadh as
a post anuraidh í.

“Bhí an smaoineamh don ghnó
seo i mo chloigeann agam agus nuair
a chaill mé mo phost, bhí an t-am
agam tabhairt faoi i gceart. Mar sin,
seo an rud ar a bhfuilim ag díriú
formhór de mo chuid ama faoi
láthair,” ar sí.

Is fiú go mór cuairt a thabhairt ar
www.feelgoodscarves.com nó
www.feelgoodscarves.co.uk agus is
earraí áille atá ar díol ar na
suíomhanna seo do dhuine ar bith a
bhfuil dúil acu sna scaifeanna nó sna
hataí!

“Caithfidh mé airgead a
chaitheamh ar Google
AdWords anois má theast-
aíonn uaim dul go barr na
gcuardach,” ar sí. “An
dúshlán a bhaineann leis
sin ná bainistíocht a
dhéanamh ar an gcostas.”



• 29GAELSCÉAL 
Dé hAoine, 22 Aibreán, 2011

     

Obair ócáideach phoiblíochta in earnáil na foilsitheoireachta Gaeilge
Sonraí ar an suíomh www.coislife.ie

Spriocdháta: 15 Bealtaine 2011

Comhordaitheoir Poiblíochta
Cois Life

Plean Forbartha Náisiúnta 2007–2013

ÚDARÁS NA GAELTACHTA,
MAOIRSEOIRÍ LE HEARCÚ.

Soláthróidh “Tús – An Tionscnamh Socrúcháin Oibre Pobail”, deiseanna gearrthéarmacha oiriúnacha oibre 
ar ardchaighdeán dóibh siúd atá dífhostaithe agus ag an am céanna cuirfear réimse leathan de sheirbhísí 
ar fáil a bheadh tairbheach don phobal agus i suíomhanna pobail éagsúla.

Critéir Cháilitheachta:
Ní mór d’iarratasóirí:

agus 

Coinníollacha Oibre:
Is gá do mhaoirseoir 39 uair sa tseachtain a oibriú. Beidh tréimhse phromhaidh sé mhí ar a laghad i 
gceist Is tréimhse bliana a bheidh i gceist leis an gcéad chonradh agus déanfar an conradh a 
athnuachan faoi réir feidhmíochta sásúla agus maoiniú leanúnach ar Tús. Beidh maoirseoirí 
fostaithe chun maoirseoireachta a dhéanamh ar an gclár i nGaeltacht Dhún na nGall, Maigh Eo, 
Gaillimh/Mí agus Gaeltacht na Mumhan. 

Dualgais an Phoist:

chuí, scríofa agus ríomhairithe a choinneáil. Maoirseacht ar chomhlíonadh riachtanais sláinte agus 
sábháilteacht. Ag leagan amach, ag bainistiú agus ag monatóireacht sceideal oibre agus ag baint 

rannphairtithe ar aon dul le hionchais na bpobal. Aon fhreagrachtaí eile is gá d’fheidhmiú ordúil 
Tús.

Riachtanais:-

10 Bealtaine 2011 chuig:

An Bainisteoir Forbartha Pobail
Údarás na Gaeltachta

Teil:  091 503100           Facs:  091 503101           Rphost:  eolas@udaras.ie

Fáilteoidh Coiste Gairmoideachais Chontae na Gaillimhe roimh iarratais ó theagascóirí atá 
cáilithe go cuí, le taithí, sna réimsí ábhair seo a leanas chun folúntais a thagann aníos a 
líonadh, i gcáil pháirtaimseartha:

Éifeachtacht Phearsanta – Litearthacht & Uimhearthacht d’Aosaigh – 
Ealaíona & Ceardaíocht - Cumarsáid

Coiste Gairmoideachais Chontae na Gaillimhe
County Galway Vocational Education Committee

Beidh na hiarrthóirí rathúla lonnaithe sna háiteanna seo a leanas:

Is féidir tuilleadh sonraí a fháil ó shuíomh Gréasáin an Choiste Gairmoideachais:  
www.countygalwayvec.com 

Príomhoifigeach Feidhmiúcháin     
                                                    

Is fostóir comhionannas deiseanna é Coiste Gairmoideachais Chontae na Gaillimhe.

An  bhfuil
folúntas agat?

Tóg fógra le
Gaelscéal, 

lascaine 
le  fáil ar 

leathanach 
folúntais.

Déan teagmháil le 
Patricia  ag

086–0234251 
nó  

fograi@gaelsceal.ie

FEIDHMEANNACH RIARACHÁIN AGUS GNÓ
le COMHAR

& LeabhairCOMHAR
Fáiltíonn Bord Stiúrtha COMHAR Teo. roimh iarratais don phost lán-aimseartha seo ó

1 Meitheamh 2011 go 31 Bealtaine 2013

Tá COMHAR ar cheann de na teidil irise is so-aitheanta agus is mó cáil i saol na Gaeilge ó 
1942 i leith le inphrionta leabhar, LeabhairCOMHAR, athbhunaithe sa bhliain 2010.

Duine freagrach, fuinniúil, beoga, seifteach atáthar á iarraidh. Tá pacáiste eolais ar fáil ó:
www.iriscomhar.com nó comhar.iris@gmail.com

Cuirtear litir iarratais, mar aon le CV, agus ráiteas físe an 
iarrthóra don chuideachta, dá hiris agus dá hinphrionta leabhar, 
chuig an seoladh ríomhphoist thuas roimh Mháirt 26 Aibreán 
2011. Beidh agallaimh ar bun Déardaoin 5 Bealtaine 2011

faoi réir ag maoiniú ó Fhoras na Gaeilge

FOLÚNTAIS / CÚRSAÍ

Cumhacht na cruthaitheachta
mar chroílár ag togra úrnua
Tá Jigsaw Galway, ionad comhairliúcháin agus seirbhís tacaíochta saor in aisce agus phríobháideach
do dhaoine óga idir 15 agus 25 bliain d’aois, ag cur tús le togra nua go luath darb ainm ‘Creative
Growth’, nó Fás Cruthaitheach. Is é Vinnie Flannery duine díobh siúd atá taobh thiar den togra
úrnua seo. Labhair sé le Meadhbh Ní Eadhra.

Iseomra úrnua geal, teolaí de
chuid Jigsaw Galway, pléann
Vinnie an smaoineamh a bhí
taobh thiar den togra seo ar
dtús agus an bealach ar fhor-

bair sé thar am. Tá sé ag obair le Jig-
saw le cúpla bliain anois agus tá an-
taithí ag Vinnie ar bheith ag plé le
daoine óga, le teaghlaigh, agus le
daoine i gcoitinne. Faoi láthair, tá
cúrsa páirtaimseartha ar bun aige in
DCU dar teideal Ceannaireacht
Chomhoibríoch (Collaborative
Leadership).

“Tá mé féin agus beirt chomhgh-
leacaithe de mo chuid, Anna agus
Joan, ag obair ar an togra seo le
chéile,” ar sé. “An smaoineamh atá
taobh thiar den chúrsa ná tograí a
fhorbairt chun an mheabhairsh-
láinte a fheabhsú. Bhí sé i gceist
againn ar dtús grúpa scríbhneoirí
cruthaitheacha a bhunú chun
aghaidh a thabhairt ar chuid de na
ceisteanna maidir leis an meabhair-
shláinte. De réir mar a bhí muid á
bplé, thosaigh muid ag smaoineamh
ar thogra níos leithne a bhunú:
damhsa, ealaíon, gri-
anghrafadóireacht agus mar sin de.”

Is léir go bhfuil Vinnie an-tógtha
leis an togra agus tá sé ag súil go mór
le tús a chur leis na grúpaí éagsúla.
Ach cén aidhm atá leis an togra nua
seo do dhaoine óga?

“An smaoineamh atá taobh thiar
de ná an chruthaitheacht a úsáid
chun an nasc idir sin agus an mheab-
hairshláinte a léiriú,” a mhíníonn
Vinnie. “Tá trí phríomhaidhm
againn: gan máchail a fhágáil ar an
meabhairshláinte (destigmatize),
cuidiú le daoine óga uirlisí a aimsiú
chun déileáil le deacrachtaí, agus áit
a chruthú don phobal ionas go mbei-
dh siad in ann é a úsáid am ar bith.”

Beidh an togra seo á reáchtáil
laistigh de Jigsaw féin. Tá
foirgneamh nua faighte acu taobh
leis an bhFaiche Mhór i nGaillimh,
agus cuma iontach galánta ar fad air,
é ildaite, fairsing, compordach agus
lán le spás chun tograí mar seo a
chur i bhfeidhm.

“Tá go leor spáis againn sa seomra

nua comhdhála chun é seo go léir a
dhéanamh,” a deir Vinnie.

Tá an togra dírithe ar dhaoine óga
idir 15 agus 25 bliain d’aois, an t-aois-
ghrúpa ar a mbíonn Jigsaw ag díriú
de ghnáth. Ní gá go mbeadh
deacrachtaí nó fadhbanna ag na
daoine óga a ghlacfaidh páirt sa tion-
scnamh agus sna grúpaí nua seo, ach
a mhalairt. Tá Vinnie agus a
chomhghleacaithe ag iarraidh go

nglacfaidh daoine óga páirt ann ar
mhaithe le sult a bhaint as, scileanna
nua a fhoghlaim, caitheamh aimsire
a fhorbairt, bualadh le daoine nua, a
bheith in áit shábháilte, fháilteach
agus ag an am céanna, aghaidh a
thabhairt ar chuid de na ceisteanna
móra a bhaineann leis an meabhair-
shláinte.

“Mar shampla, táimid ag iarraidh
go mbeidh ábhair ar leith á bplé sna

ranganna scríbhneoireachta ionas go
mbeidh daoine óga ag smaoineamh
ar na bealaí is fearr le déileáil le fad-
hbanna, le dúshláin agus mar sin de.
Tá sé tábhachtach go mbeidh daoine
óga in ann páirt a ghlacadh i ngrúpaí
mar seo chun iad a choinneáil
gnóthach agus bríomhar agus ar an
mbealach sin, beidh siad in ann
déileáil le rudaí a thagann aníos níos
déanaí ina saol.”

Beidh cuid de na grúpaí
cruthaitheacha rangaithe de réir
aoise, le grúpaí áirithe ann do
dhaoine óga idir 15 agus 18, agus cuid
eile do dhaoine níos sine idir 18 agus
25.

“Beidh  na ranganna do na daoine
is óige ann i rith an lae sa samhradh
den chuid is mó,” a deir Vinnie.
“Beidh an chuid eile ar siúl níos
déanaí sa tráthnóna nó i rith na
hoíche.”

Tá Vinnie agus a chomhghlea-
caithe ag iarraidh na grúpaí a choin-
neáil beag go leor, le deichniúr nó
mar sin de i ngach grúpa.

“Táimid ag iarraidh go mbeidh na
daoine céanna ag teacht chuig na
grúpaí go rialta,” ar sé. “Beidh an
grúpa scríbhneoireachta ag bualadh
lena chéile go rialta ar feadh ocht
seachtaine, agus sin mar a bheidh i
gcás formhór de na grúpaí.”

Tá sé i gceist go mbeidh comhdháil
neamhfhoirmiúil ar siúl ag deireadh
na bliana chun deis a thabhairt do
dhuine ar bith ón bpobal teacht
isteach go Jigsaw agus obair na
ndaoine óga a fheiceáil.

“Beidh léamha, taispeántais,
ceardlanna damhsa agus mar sin de
ar siúl ar an lá,” a mhíníonn Vinnie.
“Ba mhaith linn aoichainteoirí le cúl-
raí éagsúla a fháil isteach freisin le
bheith ag caint faoi seo go léir.”

Cuirfear tús leis an gcéad ghrúpa
scríbhneoireachta ar 3 Bealtaine,
agus pléifear le téama na hathléim-
neachta (resilience). Beidh grúpaí eile
ar siúl go luath freisin, cosúil le grúpa
damhsa, grúpa ealaíne agus cear-
daíochta, grúpa grianghrafadóireach-
ta, grúpa drámaíochta agus grúpa a
bheidh ag cumadh amhrán. 

Is féidir scairt a chur ar Vinnie ar
091 549252 más spéis leat páirt a ghla-
cadh sna grúpaí seo. Beidh
leathanach facebook ag an togra go
luath freisin, agus beidh daoine óga
in ann teacht air sin trí leathanach
Jigsaw Galway. Má tá tuilleadh eolais
ag teastáil uait faoi Jigsaw féin, is
féidir cuairt a thabhairt ar an ionad
buail isteach i gceartlár na Gaillimhe
nó dul ar www.jigsaw.ie

Imeachtaí litríochta ag
Féile na Bealtaine 2011
BEIDH Féile na Bealtaine

ar siúl arís i mbliana i
nDaingean Uí Chúis ó 28
Aibreán go 2 Bealtaine.
Ócáid iontach a bhíonn

ann i gcónaí, le béim ar chúrsaí
ealaíona, litríochta, ceoil, drá-
maíochta, scannáin, imeachtaí do
pháistí agus neart eile. Beidh go leor
imeachtaí litríochta ag tarlú i
mbliana, ag tosú ar an Déardaoin 28
Aibreán ag 2.30in, nuair a dhéan-
faidh Grúpa Probus an Daingin ceil-
iúradh filíochta in An Diseart, ar
Shráid an Doirín sa Daingean. Níos
déanaí an tráthnóna sin, ag 6in i
Siopa Leabhar an Daingin, seolfar
leabhar Mike Venner, The Contradic-
tory. 

Beidh na filí Domhnall Mac
Síthigh, Peadar Ó hUallaigh, Dairena
Ní Chinnéide agus Simon Ó Faoláin
ag léamh sa Chaifé Liteartha sa
Daingean ag meán lae ar an 29
Aibreán.  Chomh maith leis sin, seol-
far an tríú cnuasach filíochta le
Bernadette Nic an tSaoir, Ór ar
Chrann, an tráthnóna céanna. Oíche
Aoine 29 Aibreán, ar 7.45in, beidh
seisiún filíochta agus ceoil ann le
Maidhc Dainín Ó Sé, Colette Nic
Aodha agus Mícheál Ó Ruairc. Beidh
sé ar siúl i Lab na Mainistreach sa
Daingean agus is é Ionad Scríbh-
neoirí Átha Cliath atá á eagrú. 

Beidh an t-úrscéalaí cáiliúil Éilís Ní
Dhuibhne ag léamh óna cuid
saothair i siopa leabhar an Daingin ar
2in ar an Satharn 30 Aibreán. Tá go
leor imeachtaí liteartha Gaeilge ar

siúl mar chuid den fhéile seo mar
sin, agus seolfaidh Gabriel Fitzmau-
rice leabhar nua Simon Uí Fhaoláin,
As Gaineamh, ag 3in ar 1 Bealtaine,
sa Chafé Liteartha. Beidh ceol á

sheinm ag Mark Crickard ag an ócáid
freisin. 

I measc na n-imeachtaí liteartha
eile a bheidh ar siúl tá léamh
filíochta le Paul Jeffcut, sa siopa
leabhar ar 2 Bealtaine, ag meán lae.
Tá go leor ábhair foilsithe ag Paul in
irisí léinn agus i saothair éagsúla i
Sasana, san Astráil agus i Meiriceá.
Tá an file ag cur faoi in Éirinn agus ag
scríobh i gcónaí.

Ar an Satharn 30 Aibreán, ag
2.30in, beidh an craoltóir áitiúil
Philip King i mbun agallaimh le
Micheal D Higgins. Cuireann King
daoine ar a suaimhneas agus go
deimhin beidh an chaint seo suim-
iúil. Beidh an t-agallamh poiblí ar
siúl i Séipeál Naomh Séamus, sa
Daingean.

Beidh léacht filíochta agus ceol ar
siúl ag 4.00in ar an Satharn 30
Aibreáin, in Óstán Crutches, An
Clochán. Is céiliúradh é seo ar shaol
Mhíchíl Uí Fhionnáin, file, dochtúir
agus bunaitheoir Fhéile na Beal-
taine. Beidh meascán mearaí de
cheol agus litríocht ag John Liddy,
Bernard O’Donoghue agus Eileen
Battersby. Chomh maith leis sin,
beidh léacht le Marsha Mehran ann
ag 6.15rn ar an Aoine 29 Aibreán i
gCaifé an Ghairdín sa Daingean.
Labhróidh Marsha Mehran ón Iaráin,
údar Pomegranate Soup, faoina hin-

spioráid agus faoina cuid oibre.
Gealltar tráthnóna iontach agus tá
fáilte roimh chách páirt a ghlacadh
ann. 

Beidh Céiliúradh Steve McDonagh
ar siúl ag 6rn ar an Aoine 29 Aibreán,
i dTigh Tábhairne Uí Fhlathartaigh.
Ba cheannródaí é Steve maidir le
cúrsaí foilsitheoireachta ar feadh na
mblianta. Beidh Michael D Higgins,
Alice Taylor agus Manchán Magan i
láthair chun saol Steve a phlé agus a
cheiliúradh. Is cosúil gur féile den
chéad scoth a bheidh anseo agus
beidh neart scríbhneoirí agus
léitheoirí ag freastal uirthi. Is féidir
tuilleadh eolais a fháil ar
www.feilenabealtaine.ie.

Ón lámhscríbhinn go dtí an leab-
har: Seimineár Eagarthóireachta
TÁ an-áthas ar IMRAM, Féile
Litríochta na Gaeilge, an chéad
cheann de shraith seimineár
eagarthóireachta a reáchtáil a
chuirfidh ar chumas ár gcuid foil-
sitheoirí Gaeilge, eagarthóirí agus
scríbhneoirí féachaint ar an
bpróiseas eagarthóireachta, ón
lámhscríbhinn go dtí an táirge
déanta. 

Sa chéad seimineár, a bheidh ar
siúl in Áras na Scríbhneoirí ó 10rn
go 4in ar an Satharn 28 Bealtaine,
pléifidh an scríbhneoir clúiteach
Anna Heussaff agus a heagarthóir
Lochlann Ó Tuairisg ón teach foil-
sitheoireachta Cló Iar-Chonnachta a
bhfuil scata duaiseanna bronnta air,
an t-úrscéal corraitheach léi Buille

Marfach. Pléifear ceisteanna ar nós
plota, forbairt na gcarachtar agus
mar sin de. I nGaeilge a dhéanfar an
plé sin. 

Tabharfaidh Jonathan Williams,
gníomhaire liteartha agus
eagarthóir mór le rá, caint speisialta
ar an méid eolais is gá a bheith ag
scríbhneoirí maidir le conarthaí,
cearta agus an ról atá acu féin i
ndearadh an leabhair,
eagarthóireacht agus cur chun cinn
an leabhair. Bhí Anthony Glavin ina
eagarthóir ar 'New Irish Writing' le
Scéala Éireann/ The Irish Press
1987-88 agus bhí sé ina eagarthóir
coimisiúnaithe le New Island Books
ar feadh na mblianta fada. I measc
na n-údar a raibh sé ag obair leo bhí

Nuala O'Faolain agus Joseph O'Con-
nor. Pléifidh sé ról an eagarthóra
choimisiúnaithe maidir le teacht ar
scríbhneoirí agus maidir lena gcuid
scríbhneoireachta a chothú agus a
fhorbairt chomh maith le cad is brí
le dea-eagarthóireacht. Is i mBéarla
a bheidh an dá chaint sin. 

Beidh saorchead isteach ach toisc
go mbeidh teorainn le líon na ran-
npháirtithe caithfear áit a chur in
áirithe roimh ré. Iad siúd a bhfuil
fonn orthu a bheith i láthair, ba
chóir dóibh nóta ríomhphoist a
chur chuig Liam Carson:
liamog62@mac.com. Tá an
seimineár á mhaoiniú ag Foras na
Gaeilge agus an Chomhairle
Ealaíon.

Ceardlann Scríbh-
neoireachta Gaeilge
REÁCHTÁLFAR ceardlann scríbh-
neoireachta Gaeilge in Óstán
Meadowlands i dTrá Lí Dé Luain
beag seo, 25 Aibreán 2011. Mairfidh
sé ó 10.30rn go 5in agus is iad
Scríbhneoirí Gaeilge Chiarraí a
bheidh ag cur na ceardlainne ar
siúl, le cúnamh ó Fhoras na
Gaeilge. Aidhm na ceardlainne ná
plé níos fearr agus níos mine a
dhéanamh ar scríbhneoireacht na
rannpháirtithe. Beidh teorainn de
dheichniúr leis an líon rannpháir-
tithe agus beidh táille cláraithe de
€20, nó €5 do mhic léinn, i gceist.
Beidh lón ag 1rn san áireamh sa
táille seo. Ba chóir cóipeanna den
saothar atá le plé (3 dhán nó 2,500
focal de ghearrscéal, úrscéal,

dráma, aiste léirmheasa nó eile) a
sheoladh chuig feasta@eircom.net
ionas gur féidir iad a dháileadh ar
rannpháirtithe na ceardlainne agus
a bheith léite roimh ré ag gach
duine. Is iad Pádraig Ó Snodaigh,
file & staraí, Mícheál Ó Ruairc,
úrscéalaí agus Pádraig Mac
Fhearghusa, eagarthóir FEASTA
stiúrthóirí na ceardlainne seo.
Léamh as saothar dá chéile agus
aisfhreagra ó chomhscríbhneoirí
atá i gceist. Tá fáilte roimh scríbh-
neoirí óga agus scríbhneoirí
seanbhunaithe. Léifidh an t-
úrscéalaí agus gearrscéalaí
aitheanta, Mícheál Ó Ruairc, óna
shaothar féin ag 8.30in an oíche
sin.

Beidh na filí Domhnall Mac
Síthigh, Peadar Ó hUal-
laigh, Dairena Ní Chin-
néide agus Simon Ó
Faoláin ag léamh sa Chaifé
Liteartha sa Daingean ag
meán lae ar an 29 Aibreán.
Chomh maith leis sin, seol-
far an tríú cnuasach
filíochta le Bernadette Nic
an tSaoir, Ór ar Chrann

TEILIFÍS agus RAIDIÓ
Le Treasa Bhreathnach

NÍL ach seachtain fágtha agaibh
chun cur isteach ar shraith úr RTÉ,
Masterchef agus a bheith san
áireamh chun an duaischiste de
€25,000 a bhuachan.  Is formad
Sasanach é Masterchef a bhfuil ag
éirí go hiontach leis agus tá RTÉ
anois chun an deis a thapú tógáil ar
an rath sin lena shraith féin.  Is é an
cócaire Dylan McGrath, a bhfuil réalt
Michelin aige, agus an t-úinéir
bialainne Nick Munier a bheidh mar
mholtóirí ar an tsraith. Tá taithí
mhaith ag an mbeirt acu ar a bheith
os comhair ceamara; bhí McGrath le
feiceáil sa tsraith ‘The Pressure
Cooker’ agus ghlac Munier páirt sa
dá chlár dheireanacha de shraith ITV
‘Hell’s Kitchen’.  Leis an tsraith nua
seo ar RTÉ tá siad ar thóir an chó-
caire amaitéaraigh is fearr sa tír agus
beidh ar iarrthóirí dul tríd roinnt
babhtaí iomaíochta chun a chinntiú
go mbeidh áit acu sa chomórtas.  Is
féidir le hiarrthóirí níos mó eolais a
fháil ar an bpróiseas iontrála ach éis-
teacht le seó  John Murray ar RTÉ
Raidió 1 nó dul chuig
www.rte.ie/masterchef agus na
dindiuirí iarratais a uaslódáil. Is é an
spriocdháta d’iarratais ná 27
Aibreán.  

Masterchef na hÉireann
AN tseachtain seo caite a
reáchtáladh Féile na Meán Ceilteach
agus d’éirigh go geal le stáisiúin
chraolta agus le comhlachtaí a
dhéanann cláir i nGaeilge na hÉire-
ann.  Is sna h-Eileanan an Iar in
Albain a reáchtáladh an fhéile i
mbliana.  I gcatagóir na sraithe fais-
néise is fearr bronnadh an duais ar
‘1916 - Seachtar na Cásca’, sraith a
rinne an comhlacht Abú Media agus
a craoladh ar TG4.  Bhain ‘The Pipe’
an duais don chlár faisnéise singil is
fearr, clár faoi chonspóid Shell i
Maigh Eo a rinne an comhlacht
Scannáin Inbhear.  

Tugadh an t-aitheantas cóir do ‘Na
Cloigne’ ag Féile na Meán Ceilteach
nuair a bhuaigh siad an duais sa

chatagóir don tsraith dhrámaíochta
is fearr.  Léiriú de chuid an chomh-
lachta ROSG é ‘Na Cloigne’.  Is iad
Raidió na Gaeltachta a bhuaigh an
duais do Stáisiún Raidió na Bliana
agus ba é Rónán Mac Aodha Bhuí a
bhain an gradam do ‘Phearsa Raidió
na Bliana’.  Ghlac Rónán buíochas le
foireann a chláir, le foireann Raidió
na Gaeltachta ar fud na tíre agus
lena chuid éisteoirí chomh maith.
Deir sé gurb iad “na héisteoirí is éir-
imiúla, is dóighiúla agus is dílse in
Éirinn” iad. Tá Raidió na Gaeltachta
chun 40 bliain ar an aer a cheil-
iúradh an bhliain seo chugainn agus
an clár ‘Adhmhaidin’ chun 25 bliain
ar an aer a cheiliúradh Luan na
Cásca seo chugainn. 

Dhá scoláireacht de luach €500
le baint ar Raidió na Gaeltachta
AR mhaith leatsa tréimhse a
chaitheamh sa Ghaeltacht i rith an
tsamhraidh?  Tá Coláistí Chorca
Dhuibhne i gcomhar leis an gclár An
Saol ó Dheas ar RTÉ Raidió na
Gaeltachta ag tairiscint dhá
scoláireacht gur fiú €500 an ceann
iad le tréimhse a chaitheamh sa
Ghaeltacht i gCorca Dhuibhne i mí
Iúil nó i mí Lúnasa i mbliana.

Níl le déanamh agat má tá spéis
agat sna scoláireachtaí seo ach
scríobh isteach go dtí an clár An Saol
ó Dheas, RTÉ Raidió na Gaeltachta,
Baile na nGall,Trá Lí, Co. Chiarraí, nó

ar an ríomhphost saolodheas@rte.ie
agus cás a dhéanamh cén fáth gur
cheart an scoláireacht seo a bhron-
nadh ortsa. Tá na scoláireachtaí seo
oscailte do dhaoine atá idir 10 agus 18
mbliana d’aois.  Fógrófar an bheirt
bhuaiteoirí ar An Saol ó Dheas ar an
Aoine 29 Aibreán.

Cuireann Coláistí Chorca Dhuib-
hne cúrsaí samhraidh ar fáil i gCorca
Dhuibhne gach bliain i mí an Mhei-
thimh, Iúil agus Lúnasa, le béim ar an
spórt ar chúrsaí mhí Iúil agus Lúnasa.
Is féidir teagmháil a dhéanamh leo ag
066 9156100 nó www.colaiste.ie.

Sparánacht
FilmOffaly
Mura bhfuil do script scríofa agat
go fóill, crom isteach uirthi agus
beidh deis agat cur isteach ar
sparánacht de chuid FilmOffaly
2011.  Is scéim mhaoinithe é seo a
reáchtálann Coimisiún Scannán
Uíbh Fhailí agus Filmbase agus é
mar aidhm acu an scannánaíocht
chruthaitheach a chur chun cinn
sa tír seo.  Táthar ag cuardach
scannánóirí nua, iad siúd atá
proifisiúnta agus iad siúd nach
ndearna scannán riamh araon.
An t-aon choinníoll atá ann ná go
bhfuil ort do scannán a
dhéanamh in Uíbh Fhailí. Tá
€8,000 ar fáil don bhuaiteoir
chomh maith le ballraíocht bliana
in Filmbase don léiritheoir, don
scríbhneoir agus don stiúrthóir
agus lascaine 50% ar threalamh
léirithe agus eagarthóireachta ó
Filmbase chomh maith le
hárachas léiriúcháin.  Is é 5 Beal-
taine an spriocdháta d’iarratais
agus caithfear an fhoirm iarratais,
trí chóip den script agus achoim-
re 500 focal a sheoladh chucu.
Déanfar gach cineál stíle scan-
náin a mheas, gearrscannáin,
scannáin fhada agus scannáin
faisnéise ina measc. 

TÁ an fhéile is mó scannán Éirean-
nach i Meiriceá ag cuardach ion-
trálacha.  Beidh Capital Irish Film
Festival á reáchtáil in Washington
DC 1-10 Nollaig 2011 agus táthar ag
lorg iontrálacha in éagsúlacht
catagóirí; scannáin fhada,
gearrscannáin, cláir faisnéise,
beochan agus cláir agus scannáin i
nGaeilge.  Taispeántar níos mó scan-
nán i nGaeilge ná aon fhéile scannán
eile sa tír. Is é 13 Meitheamh an spri-

ocdháta chun iontráil a chur isteach
agus tá an t-eolas uile le fáil ar
www.irishfilmdc.org .  

Tá an fhéile féin mar chuid d’ea-
graíocht níos mó darb Solas Nua a
bunaíodh in 2004.  Beidh an fhéile á
reáchtáil ar fud na cathrach agus iar-
rtar ar iarratasóirí a chur in iúl san
iarratas an mbeadh an stiúrthóir,
cliar nó criú léirithe ar fáil le dul
go Washington le linn na tréimhse
seo.  

Féile Scannán Éireannach Capital 

Buaiteoirí i bhFéile
na Meán Ceilteach

Éist le
BBC Raidió Uladh: ‘Arts Extra: TP
Flanagan Special’ Sa chlár seo
déanann an tsraith Arts Extra ceil-
iúradh ar shaol agus ar shaothar an
ealaíontóra TP Flanagan, nach
maireann. Bhásaigh sé i mí Feabhra
na bliana seo agus craoladh an clár
seo ar dtús in 2008. Is í Marie-
Louise Muir a chuireann an clár seo
i láthair agus ar sí, “Ní bheinn ag
déanamh a mhór de a rá gur raibh
TP Flanagan ina laoch i saol
cultúrtha agus ealaíonta na hÉire-
ann.” Dé Luain ag 6.30in.  

RTÉ Raidió  na Gaeltachta:
‘Adhmhaidin’ Tá Adhmhaidin ag
ceiliúradh 25 bliain ar an aer inniu

Dé Luain. Craoladh an chéad
eagrán ar Luan na Cásca 1986.
Beidh eagrán speisialta den chlár á
chraoladh ar an Luan 25 Aibreán ó
8in go dtí 9.30in leis an 25 bliain a
cheiliúradh.

RTÉ 1: ‘The Curious Ear : Is this the
last man alive to remember Easter
Monday 1916?’ Rugadh Max
Leonard Slotover in 1912 i mBaile
Átha Cliath agus cé nach raibh sé
ceithre bliana féin d’aois ag an am,
is cuimhin leis Éirí Amach 1916.  Tá
sé anois beagnach 99 bliain d’aois
agus insíonn sé do Rónán Kelly
faoin shaol agus faoina thaithí.
Luan na Cásca, 25 Aibreán ag 6.45in

Féach ar:
RTÉ 1: ‘Super Garden’ Sraith nua de
Super Garden ina mbeidh cúigear
dearthóirí amaitéaracha gar-
raíodóireachta in iomaíocht lena
chéile agus iad ar fad ag iarraidh go
mbeidh a ngairdín féin le feiceáil ag
Féile Bloom 2011.  Leantar gach gar-
raíodóir ó chéim an deartha go
céim na tógála agus buiséad de
€6,000 acu ar fad.  Sa chéad chlár
feicfidh muid Kevin McCormack,
fear óg 25 bliain d’aois as Contae na
Mí. Dé Máirt @ 7in 

TG4: ‘Gradam Ceoil TG4’ Beidh
oíche spleodrach Ghradam Ceoil
TG4 2011 ar siúl in Áras Ceoldrá-
maíochta Loch Garman.  Beidh na
buaiteoirí agus a gcuid cairde i
mbun ceoil le ceoltóirí mór le rá na
tíre.  Is í Aoife Ní Thuairisg de chuid

TG4 a bheidh ag cur na hócáide i
láthair.   I measc na gceoltóirí beidh
Noel Hill, Tony Linnane, Matt Mol-
loy agus Alec Finn. Ar an stáitse
freisin beidh Mícheál  Ó Suilleab-
háin, Muireann Nic Amhlaoibh,
Ben Lennon, Pádraic Keane agus
Liz Carroll. Domhnach na Cásca @
9.30in

TV3: ‘Head Chef’ Níl ach 7 gcócaire
fágtha agus iad ar fad in iomaíocht
lena chéile chun €10,000 a
bhuachan agus an deis a fháil a
bheith mar phríomhchócaire Con-
rad Gallagher.  Déanann cócaire
amháin an cinneadh gan glacadh le
comhairle Conrad agus níl cócaire
eile go maith le cúrsaí ama, ach cé
orthu a n-iarrfar an chistin a
fhágáil? Anocht @ 9in.

Superfolk: Deartha ó Dhúchas
Scott De Buitléir

TÁ bua faoi leith ag Gearóid
Muldowney. I ndiaidh dó
céim onóracha sa dearadh
a bhaint amach sa
Choláiste Náisiúnta

Deartha agus Ealaíne i mBaile Átha
Cliath, bhunaigh sé stiúideo deartha
darb ainm Superfolk in 2008. I measc
na mílte dearthóir atá in Éirinn, is
féidir a rá go héasca go seasann cear-
daíocht Muldowney amach go soiléir
toisc go bhfuil dúchas na hÉireann
mar chroí an táirge.

Ar ndóigh, ní hé Gearóid an chéad
dearthóir in Éirinn chun inspioráid a
thógáil as cultúr na tíre, ach tá gach
seans ann gurb é an chéad dearthóir é
chun ceardaíocht Éireannach a bhrú
amach as domhan an phíosa taispeá-
na go dtí réimse na húsáide laethúla.
Is tríd an úsáid laethúil sin a nasctar
sochaí nua-aimseartha na tíre – bíodh
sí sa chathair nó faoin tuath – le dúlra
agus dúchas ár n-oileáin. Ó mhálaí ar
a bhfuil ainmhithe na hÉireann le
feiceáil go páipéar balla le curacha
air, agus fiú léarscáil Tolamaeis
(Ptolemy) na hÉireann mar lógó
Superfolk, is léir go bhfuil Mul-
downey ag cruthú stíl suntasach
deartha Éireannaigh.

Mar sin féin, is cosúil nach bhfe-
iceann an dearthóir féin mar sin é.
“Ní úsáidfinn an focal ‘stíl’,” a deir
Muldowney. “Bheadh an focal
Gaeilge ‘slí’ nó focal eile dá leithéid
níos oiriúnaí. Ceapaim go bhfuil an
bealach a bhí againn chun rudaí a
chruthú stoptha go géar toisc an
coilíneachas, ach is é an rud is mó a
bhfuil tionchar aige ar ár gcear-
daíocht ná gur oileán í Éire.” 

Is é ceard na cruthaíochta croí an
stiúideo, dar le Muldowney. Is é an
inspioráid do tháirgí Superfolk ná
ábhair agus ainmhithe na hÉireann.
Sampla maith is ea ‘mála Árann’ mar
a thugann Muldowney air; mála a
bheadh oiriúnach do ríomhaire
glúine ar nós Mac le suaitheantais
éagsúla air. Is iad na suaitheantais ná
cat crainn (pine marten), giorria,
sionnach agus caora; iad uile ina n-
ainmhithe dúchasacha de chuid na
tíre seo. Is tríothu siúd a dhéantar

nasc idir úsáid deartha agus dúchas
na tíre. 

Admhaíonn Muldowney go bhfuil
turas fada le siúl go fóill ag dearadh
na hÉireann. “Tá go leor le foghlaim
againn. Agus mé ag Féile Troscáin
Stócólm na bliana seo caite, chonaic
mé páiste deich mbliana d’aois a bhí
in ann ainmneacha ar nós Alvar Alto
(ailtire agus dearthóir de chuid na
Fionlainne) a lua as barr a chinn. Go
stairiúil, bhí oideachas in Éirinn

maidir le cúrsaí deartha an-lag i gcó-
naí.” 

É sin ráite, luann Gearóid go bhfuil
an focal design ar bhéal mórán
daoine toisc gur éirigh sé faiseanta le
linn an Tíogair Cheiltigh. “Tá níos mó
airde á thabhairt ag an bpobal ar
céard is dearadh ann, ach is rian de
na blianta maithe é sin. Tá súil agam
gur fhoghlaim muid ó na blianta
siúd.”

Cé gur léir go bhfuil meas ag Mul-
downey ar dhúchas na hÉireann, ní
hionann é sin agus a rá nár fhéach sé i
dtreo aon tíre eile chun inspioráid a
aimsiú. Chaith sé leathbhliain san
Fhionlainn mar chuid dá chúrsa. I
gcomparáid le tíortha eile sa réigiún
Nordach, is é tuairim Ghearóid go
bhfuil an-chuid i gcoitinne idir Éire
agus an Fhionlainn i ngan fhios don
dá thír. “Níl stair pholaitiúil na Fion-
lainne ródhifriúil ó stair na tíre seo,” a
deir sé, “ach is éard atá difriúil ead-
rainn ná an meas atá acusan ar a
dtimpeallacht agus conas a úsáidtear
amhábhair (raw materials) ann. Tug-
tar ‘dearadh glas’ air anois, ach tá na
Fionlannaigh á dhéanamh le fada. Tá
go leor le foghlaim againn uathu.”

D’ainneoin go ndearna sé a chuid
staidéir i mBaile Átha Cliath (taobh
amuigh den tréimhse ghearr san
Fhionlainn), tá Gearóid lonnaithe
anois ar fheirm i ndeisceart Chill
Chainnigh lena pháirtí Jo Anne But-
ler, í féin ina dearthóir le Culture-
struction. In ionad an easpa spáis sa

stiúideo a bhí aige sa
phríomhchathair, tá spás ag Mul-
downey le haghaidh ceardlann,
stiúideo agus oifige i gCill Chainnigh,
gan trácht a dhéanamh ar a dteach
feirme nua. Is anois atá gach rud
tagtha le chéile do Ghearóid, agus leis
sin, do Superfolk chomh maith. Tá
dhá phíosa ealaíne á gcur le chéile ag
Gearóid ar son dhá scoil i dtuaisceart
Bhaile Átha Cliath, chomh maith le
sraith nua cheirmeachta (ceramics) a
bheidh ar taispeáint i rith an
tsamhraidh ag ócáid de chuid
Chomhairle Cheardaíochta na hÉire-
ann.  

Más ann do dhearadh Éireannach

faoi leith, is minic a bhíonn sé le
feiceáil ina phíosa ealaíne, nó ar díol
ar ardphraghas don uasaicme
amháin. Is éard atá difriúil faoi
Superfolk ná go bhfuil fealsúnacht na
Nordach glactha chuige féin ag
Gearóid; dearadh maith i dtáirge atá
úsáideach agus ar chostas íseal, ionas
go mbeadh sé ar fáil do chách. Cé
nach mbeadh sé féin den tuairim go
bhfuil sé ag cruthú stíl dhúchasach
faoi leith, tá seans ann go mbeadh
Gearóid Muldowney in ann tús a
chur le gluaiseacht nua deartha in
Éirinn.

Is féidir gach eolas faoi Superfolk a
fháil ag superfolk.com. 

Is é an inspioráid do tháirgí
Superfolk ná ábhair agus
ainmhithe na hÉireann.
Sampla maith is ea ‘mála
Árann’ mar a thugann Mul-
downey air; mála a bheadh
oiriúnach do ríomhaire
glúine ar nós Mac le
suaitheantais éagsúla air.
Is iad na suaitheantais ná
cat crainn (pine marten),
giorria, sionnach agus
caora; iad uile ina n-ain-
mhithe dúchasacha de
chuid na tíre seo. Is tríothu
siúd a dhéantar nasc idir
úsáid deartha agus dúchas
na tíre. 

Meadhbh Ní Eadhra i mbun agallaimh le Ciarán Ó Ceallaigh atá ina chónaí sa Bhruiséil
lena chlann agus é ag déanamh iarrachta a chlann a thógáil le Gaeilge

Ag Tógáil Teaghlaigh le Gaeilge – i gCéin 

A Chiaráin, cárb as duit féin ó dhúchas, agus
cathain a bhog tú go dtí an Bhruiséil? 

Is as Muileann an Bhata dom i nDeisceart
Chill Chainnigh agus bhog mé anseo chun
na Bruiséile in 2009 chun obair mar
aistritheoir le Comhairle an Aontais Eor-
paigh. 

Cathain a shocraigh tú gur mhaith leat do
chlann a thógáil le Gaeilge? 

Is dócha go raibh sé i gceist agam sular
phós mé fiú ach ní mar a shíltear a bítear
agus tá sé níos deacra é a dhéanamh ná a
cheapfá roimh ré, tá an Béarla chomh
cumhachtach sin sa tsochaí. Dúirt Spáin-
neach liom lá amháin agus mé ag súgradh le
Róisín agus í bliain go leith, "Cén fáth nach
labhraíonn tú Gaeilge le d'iníon?" agus
chuaigh sé sin i bhfeidhm orm agus
ghéaraigh mé na hiarrachtaí ina dhiaidh sin.    

An bhfuil sé deacair é sin a dhéanamh thall
sa Bhruiséil? 

Ós rud é gur pobal ilchultúrtha é an
Bhruiséil níl aon teorainn leis an méid tean-
gacha a chloisfeá timpeall na háite. Is féidir

le páistí staidéar a dhéanamh ar 4 nó 5 cinn
de theangacha ar scoil agus tugtar aghaidh ar
an bpróiséas sin sa bhunscoil. Cheapfá go
gcuirfeadh sin mearbhall ar pháistí. Tá
Róisín s'agamsa 6 bliana d'aois agus tá Liam
3 bliana d'aois, ach i ndáiríre ag an aois sin
bíonn siad in ann teangacha a shú isteach
gan mórán stró. Bíonn sé greannmhar éis-
teacht le Liam uaireanta nuair a phiocann sé
suas rud éigin ina ghlac agus ar dtús,
fógraíonn sé an Ghaeilge ar an rud, ansin an
Fhraincis agus an Béarla sa deireadh.

Freastalaíonn Róisín ar an Scoil Eorpach
agus déanann sí Gaeilge cúpla uair sa tseach-
tain ós rud é gur teanga oifigiúil í an Ghaeilge
san Eoraip. Mura mbeadh aitheantas faighte
ag an nGaeilge san AE ní bheadh aon
Ghaeilge á múineadh anseo sna scoileanna
Eorpacha. Tá raic faoi láthair mar gheall air
seo áfach, mar de dheasca ciorruithe
b'fhéidir go mbeidh gearradh siar ar
mhúineadh na mionteangacha (Gaeilge san
áireamh) de dheasca ceal daltaí. Bhí agóidí
móra taobh amuigh de na Scoileanna Eor-
pacha chun cur ina choinne seo le déanaí.
Bheadh níos mó brú ar thuismitheoirí ansin

léitheoireacht agus scríbhneoireacht i
nGaeilge a mhúineadh dá bpáistí anuas ar an
teanga labhartha a chothú sa bhaile chomh
maith. Bíonn daoine in Éirinn ag tabhairt
amach faoin gcur chuige sna ranganna
Gaeilge timpeall na tíre agus daoine eile ag
argóint gur chóir í a dhéanamh roghnach ach
anseo táimid ag troid chun ranganna a
choimeád, lánstad. Bheadh ualach uafásach
ar thuismitheoirí anseo dá mbainfí an
Ghaeilge den churaclam anseo san Eoraip,
mar téann na hiarrachtaí a dhéantar sa bhaile
agus na hiarrachtaí ar scoil taobh le taobh.

An bhfuil aithne agat ar éinne eile atá ag
tógáil a gcuid páistí le Gaeilge san Eoraip? 

Cinnte, tá neart daoine á dhéanamh agus
molaim iad. Tá ciorcal againn agus dá
mbeifeá ag iarraidh an Béarla a sheachaint
ina iomláine bheadh an deis sin ann duit. Tá
aithne agam ar bhean ó Ghaillimh a bhfuil
Gaeilge aici ó dhúchas, a thóg a páistí le
Gaeilge; tá an Fhraincis mar an dara teanga
acu agus ansin Béarla sa tríú háit. Is féidir é a
dhéanamh má tá tú toilteanach é a
dhéanamh.

An bhfuil pobal Gaeilge ann nó céard é do
bharúil faoi sin? 

Tá cúpla céad duine ag obair sna hInsti-
tiúidí Eorpacha a bhfuil Gaeilge ar a dtoil acu
agus clann ag an-chuid díobh sin. Tá caint
ann go bhfuil naíonra ar na bioráin agus
bheadh sé sin thar barr mar i ndáiríre níl
Gaeilge ag gach tuismitheoir atá ag iarraidh
go mbeadh Gaeilge ag a bpáistí, agus bheadh
sé sin mar an chéad chéim ar an dréimire do
na daoine sin. Bíonn ciorcail chomhrá anseo
go rialta d'fhoghlaimeoirí agus do dhaoine
líofa. Bíonn Gaeilge le cloisteáil ag na cluichí
CLG. Múinimse féin an fheadóg stáin do
pháistí anseo sa Bhruiséil go dátheangach.
Bhí Seachtain na Gaeilge anseo againn le
déanaí agus chuirfeadh sé ardú meanman
ort an méid sin daoine a tháinig amach chun
freastal ar na himeachtaí. Bheadh baile ar
bith in Éirinn sásta leis na huimhreacha sin
ach is dócha go dtagann an tírghrá amach
nuair a bhíonn tú thar lear. Táimid an-
bhrodúil as ár gCoimisinéir féin anseo,
Máire Geoghegan-Quinn ó Charna a
thugann an-tacaíocht don Ghaeilge sa
Bheilg. 

Caroline Ní Chualáin

TÁ Schools Website,
gnólacht a bhfuil a chean-
ncheathrú i nGaillimh, sa
spotsolas  de bharr na fos-
taíochta atá cruthaithe

aige i rith an chúlú eacnamaíochta, trí
chomórtas TV3 Every Job Counts.
Bíonn an ghnólacht ag díriú ar
chórais suíomh idirlín a fhorbairt
chun freastal ar riachtanais faoi leith
phríomhoidí scoile, mhúinteoirí agus
dhaltaí. Leis na córais seo is féidir an
t-am a chaitear ar riarachán a laghdú
agus bainistíocht a dhéanamh ar
ghníomhaíochtaí scoile trí chorás
aonair. 

Is ag na pairtnéirí gnó Jeremy Pag-
den agus Paddy Tamplin a bhí an
bunsmaoineamh nuair a tháinig siad
le chéile in 2009. Bhunaigh siad an
ghnólacht i seomra folamh i dteach
gan acu ach fón soghluaiste,
ríomhaire glúine agus ceangal
leathanbhanda. Deir Paddy, “Bhí an
bheirt againn ag obair san earnáil
tógála agus mar nach raibh rudaí go
maith san earnáil bheartaigh muid

tosú ag breathnú ar dheiseanna eile.
Chonaic muid an bhearna sa mhar-
gadh le haghaidh córais shimplí
tacaíochta idirlín agus bhí an-
éileamh air sa rannóg oideachais.”  De
réir mar a tháinig fairsingiú ar an
ngnó, bhog siad chuig áitreabh ar
Bhóthar Sheáin Uí Mhaoilbhuaidh.  

Tá duais ar fiú €50,000 í á tairiscint
ag TV3.  Tá feachtas Every Job Counts
eagraithe ag TV3 chun spreagadh
agus tacaíocht a thabhairt do dhaoine
le gnólachtaí bíodh siad beag nó mór.
Roghnaíonn léiritheoir an chláir na
scéalta is spreagúla agus craoltar
gach lá iad i rith mhí Aibreáin. Déan-
faidh painéal neamhspleách de lucht
gnó na hÉireann moltóireacht ar an
ngearrliosta de cheithre chomhlacht.
Tabharfar pacáiste cur chun cinn
agus fógraíochta de luach €50,000
don chomhlacht buacach. Deir Paddy
Tamplin, “Má bhíonn sé d’ádh orainn
an duais a bhuachan tá súil againn
tuilleadh forbartha a dhéanamh ar
chórais idirlín. Freisin an plean a
bheadh againn ná fairsingiú isteach
sa mhargadh i dtuaisceart na hÉire-
ann agus sa Bhreatain.”

Sparánacht €10,000 le haghaidh
traenáil seoltóireachta ar longa arda

Schools Websites sa spotsolas
de bharr cruthú fostaíochta

Caroline Ní Chualáin

AN tseachtain seo caite
rinneadh coiste nua
seoltóireachta a lain-
seáil i gCalafort Átha
Cliath. Is é aidhm an

choiste nua seoltóireachta seo trai-
disiúin mhuirí na long ard a choin-
neáil beo.

Rinne Nigel Rowe, Uachtarán agus
Cathaoirleach Sail Training Interna-
tional an coiste nua, Sail Training
Ireland for Youth Devolpment
(STIYD)  a lainseáil.  Nuair a chuaigh
an Asgard II go grinneall in 2008 rin-
neadh an cinneadh deireadh a chuir
le Coiste an Asgard, rud a d’fhág
nach raibh aon deis eile traenála sa
chineál seo seoltóireachta ann.

D’fhógair Nigel Rowe ag an lain-
seáil go raibh Sail Training Ireland
chun sparánacht de €10,000 a thab-
hairt do STIYD chun cúnamh a thab-
hairt do thraenálaithe Éireannacha
páirt a ghlacadh i Rásaí na Long Ard
in 2011.

Dúirt Harry Hermon, Príomhfhei-

dhmeannach an Chumainn
Seoltóireachta “gur tairiscint
fhlaithiúil í seo agus tugann sé
aitheantas do Sail Training Ireland.
Tugann sé an deis d'ógánaigh taithí
seoltóireachta a fháil ar longa arda
agus traidisiúin mhuirí na long ard a
choinneáil beo.” 

Ag an lainseáil bronnadh ball-
raíocht onórach  ar an Uasal Clayton

Love Jr, a bhunaigh Coiste an
Asgard, de bharr na hoibre fiúntaí
atá déanta i dtaca le traenáil
seoltóireachta in Éirinn. 

Tá Sail Training Ireland ag
cuardach bainisteora pháirtaim-
seartha chun cúnamh a thabhairt le
plean gnó a fhorbairt agus obair
laethúil na heagraíochta a
dhéanamh.

NODANNA
TRASNA
1 Adharc, corn (4)
4 Iasc bhlasta (5)
6 Dara ainm an Phápa deireanach (3)
8 ‘Alt’ i gcúrsaí gramadaí (2)
10 Liosta de na rudaí a fhágann duine ina dhiaidh dá ghaoil 

agus chairde (5)
11 A mhalairt ar fuar, mar an ghrian mar shampla (2)
12 Iontach, fíor, (3)
13 Talamh ard ach chan chomh hard le sliabh (4)
14 Laige, easpa nirt (5)
16 Abairt nach bhfuil fíor ná cruinn d’aon ghnó (5)
17 Buaireamh, eagla ar d’intinn (4)
19 Céile do bhó? (5)
21 Gearr... féasóg mar shampla (5)
23 Níos mó, cinn le spáráil (5)
25 Tagann sé as barr simléir (4)
26 In airde, os ----- (5)
27 Mar gheall ar, de bharr (5)
28 Stáisiún Raidió lánGhaeilge i mBaile Átha Cliath? (4)
29 Fonóid nó magadh faoi dhuine tríd scéal nó dráma (4)

SÍOS
2 Dónn tú móin nó gual ar seo sa bhaile (4)
3 Ar bharr do choirp, ina mbíonn do shúl agus cluasa agus 

béal agus srón... (5)
4 Ábhar caite amach nach bhfuil mórán úsáid leis a thuil

leadh *7)
5 Gach uile (6)
6 Bualadh sliotair le camán (3)
7 Comhfhreagras ar pháipéar i gclúdach (5)
8 Teideal sagairt (6)
9 Salach, truaillithe (7)
13 Brúnn sé seo fuil timpeall an choirp (4)
15 Singil, ar leith (5)
16 An mothúchán i do bhéal i ndiaidh rud a ithe (4)
17 Caite, mar a bheadh bia nó béile (3)
18 Gné, rud nó nós inmheánach do dhuine (6)
19 Parlaimint i Stormont (6)
20 Curtha as feidhm, as ord  (6)
22 Córas taistil ar dhá roth (6)
24 Áith fhoghlamtha do dhaoine óga (5)
25 Rud atá in aice rud eile chun é a choinneáil díreach nó ina 

sheasamh (4)

Crosfhocal  22.04.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 27ú
Aibreán 
chuig:  Crosfhocal, Gaelscéal, An Chuas-
nóg,  An Spidéal, Co na Gaillimhe.

Seoladh ................................................................................................

..............................................................................................................           

Fón......................................      Rphost..................................................

Crosfhocal
15.04.2011
Buaiteoir na Seachtaine seo: 
Anna Uí Mhurchadha
An Cnocán Glas, 
An Spideal, Co na Gaillimhe

Indreabhán, Conamara, Co. na Gaillimhe. Tel. +353-91-593307
www.cic.ie (Ní dheanann CIC an Crosfhocal)

Bíodh Eolas agat ar do Chearta : Ag íoc
cíosa le tiarna talún neamhchónaitheacha
Ceist: Tá mé ar tí bogadh isteach i gcóiríocht ar cíos agus beidh mé ag íoc
€1,000 in aghaidh na míosa. Conaíonn mo thiarna talún nua san Astráil. Dúradh
liom go gcaithfidh mé cuid den chíos a íoc leis na Coimisinéirí Ioncaim agus go
bhfuil mé faoi dhliteanas mura ndéanaim é seo. An bhfuil sé seo ceart agus
conas a dhéanaim é seo? 

Freagra: 
TÁ sé ceart. Má chónaíonn do
thiarna talún in Éirinn agus
má íocann tú cíos díreach leis
nó léi nó isteach ina c(h)untas
bainc atá lonnaithe in Éirinn
nó thar lear, caithfidh tú cáin
a asbhaint ag an ráta
caighdeánach (20% sa bhliain
2010) ón méid chomhlán a
bhfuil tú ag íoc. Is cáin í an
asbhaint atá iníoctha leis na
Coimisinéirí Ioncaim ó ion-
cam do thiarna talún. 

Ciallaíonn sé seo gur cheart
duit €200 a bhaint ó do chíos
míosúil (€1,000 x 20% =
€200). Íocann tú an €800 atá
fágtha le do thiarna talún in
aghaidh na míosa. Is í an €200
in aghaidh na míosa a

baineadh tú as an gcíos comh-
lán de €1,000 an mhéid atá
dlite do na Coimisinéirí Ion-
caim. 

Ní mór duit cuntas a thab-
hairt do na Coimisinéirí Ion-
caim don cháin a asb-
haineann tú as an gcíos
comhlán. Ciallaíonn sé seo go
gcaithfidh tú an cháin asb-
hainte a íoc leis na Coimis-
inéirí Ioncaim. 

Má íocann tú cáin faoin
gcóras ÍMAT, is féidir leat cun-
tas a thabhairt air trí do chrei-
dmheasanna cánacha agus
Scoithphointe den Ráta
Caighdeánach a laghdú. Is
féidir leat é a chur in iúl do
d'Oifig Ioncaim áitiúil agus
iarr orthu é seo a shocrú. Nó
ina mhalairt de chás, is féidir

leat tuairisceán cánach (Foirm
12) a dhéanamh agus an
mhéid choinnithe a íoc leis na
Coimisinéirí Ioncaim.

Má íocann tú cáin faoin
gcóras féinmheasúnaithe, ba
chóir duit sonraí do chíosa a
chur san áireamh ar do
thuairisceán bliantúil (Foirm
11). Eisófar fógra measúnaithe
chugat ansin, ag taispeáint an
creidmheas laghdaithe.

Má theipeann ort cáin a asb-
haint ó chíos a íocann tú le
tiarna talún a chónaíonn
taobh amuigh d'Éirinn, cial-
laíonn sé seo go mbeidh tú
(agus ní an tiarna talún) faoi
dhliteanas i leith cánacha ar
bith gur chóir a asbhaint. Ag
deireadh na bliana, ní mór
duit Foirm R185 comhlánaithe

a thabhairt don tiarna talún
chun a thaispeáint go dtugadh
cuntas ar an gcáin do na
Coimisinéirí Ioncaim. Is féidir
leis an tiarna talún an méid
seo a éileamh mar chrei-
dmheas ar a T(h)uairisceán
Cánach bliantúil ansin.  

Tá tuilleadh eolais ar fáil ón
Ionad Faisnéise do Shaorá-
naigh thíos.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seo seirbhís
saor in aisce agus faoi rún ar
fáil don phobal. Tá faisnéis le
fáil freisin ar líne ag citi-
zensinformation.ie agus ón
tSeirbhís Teileafóin um Fhais-
néis do Shaoránaigh, Íosghlao
1890 777 121 nó (021 4521600).

An mbraitheann tú go bhfuil
acmhainní agus tacaíocht ann duit
agus tú ag iarraidh é seo a
dhéanamh? 

Tá a lán eagraíochtaí sa bhaile a
bheadh sásta cabhair a thabhairt do
dhaoine sa chás seo. Le linn Sheach-
tain na Gaeilge le déanaí chuir Cló Iar-
Chonnachta bosca ollmhór de leabhair

Ghaeilge do pháistí chugainn.  Ag an
ócáid d'fhoghlaim siad an t-amhrán
Peigín Leitir Mór, rinne siad Ionsaí na
hInse agus an Staicín Eorna agus nach
iadsan a bhí bródúil agus iad ag dul
abhaile leis na leabhair Ghaeilge nua.
Tá tacaíocht le fáil ó Chonradh na
Gaeilge agus ó Ghlór na nGael chomh
maith agus bíonn scéimeanna ann

chun cabhrú le tuismitheoirí atá ag
tabhairt aghaidhe ar an mbóthar sin.
Má tá daoine eile amuigh ansin, ní
mór dóibh iad féin a chur in aithne
agus teacht i gcabhair orainn.

An bhfuil comhairle agat do theagh-
laigh eile atá ag iarraidh clann a
thógáil lex Gaeilge san Eoraip? 

Coinnígí oraibh. Téigí i dteagmháil
le daoine eile atá á dhéanamh. Ní
neart go cur le chéile. Is féidir é sin a
dhéanamh ar shuíomhanna do na
expats atá ar fud na hEorpa. 

Má tá na páistí sin in ann teacht le
chéile agus spraoí le chéile trí mheán
na Gaeilge sin todhchaí na teanga san
Eoraip. Tugaimse féin scéal as Gaeilge
ar dtús do na páistí gach oíche agus
iad ag dul a luí agus ansin ceann as
Béarla nuair a bhíonn sé sin déanta. 

Caithfidh tú tosnú chomh luath
agus is féidir nó beidh tú ag snámh in
aghaidh easa ón tús. Má tá na páistí
níos sine caithfidh tú cinneadh a
dhéanamh ar dtús, an t-athrú a
dhéanamh agus ansin cloí leis.

Más spéis le héinne eile atá ag tógáil
teaghlaigh le Gaeilge dul i dteagmháil
linn le scéalta, eolas nó comhairle,
seol ríomhphoist chugainn ag
nuacht@gaelsceal.ie nó scríobh
chugainn ag Gaelscéal, An Chuasnóg,
Baile Ard, An Spidéal, Contae na Gail-
limhe.

LÁ stairiúil a bhí ann
d’iománaithe Bhaile Átha
Cliath. Gan ach pointe idir
iad féin agus foireann
Chorcaí i bPáirc Uí

Chaoimh; Baile Átha Cliath 1-15, Cor-
caigh 1-14. Nuair a shéid an réiteoir
an fheadóg den uair dheireanach lig
muintir Bhaile Átha Cliath osna
faoisimh astu, idir imreoirí agus tha-
cadóirí. Bhí siad tar éis mórfhoire-
ann eile iománaíochta a shárú.

Ní raibh le déanamh acu ansin ach
fanacht le toradh an chluiche idir
Gaillimh agus Port Láirge lena fháil
amach an mbeadh siad ag tabhairt
faoin gcluiche ceannais den chéad
uair ó aimsir an Dara Cogadh
Domhanda. Tháinig an scéal, an dea-
scéal, chomh fada le Páirc Uí
Chaoimh go raibh Port Láirge tar éis
an bua a fháil ar Ghaillimh agus gan
ach pointe amháin idir na foirne sa
chluiche sin chomh maith. 

Bhí Dáithí, nó ‘Dottsy’ mar a thug-
tar air go geanúil in iarthar Thamh-
lachta, agus go deimhin féin  ar fud
na tíre anois, tar éis 6 chúilín a aim-
siú  ón imirt i gcoinne contae
dúchais a athar. “Chomh luath agus
a tháinig an scéal chomh fada linn
tháinig an t-áthas in áit an
fhaoisimh. Thosaigh daoine ag léim
thart agus gliondar ina gcroí. Ba ion-
tach an rud é le feiceáil. Chonaic mé
bainisteoirí a bhí agam agus mé níos
óige ag imirt faoi aois agus don
choláiste agus iad ar mire le háthas.
Bhí mo chol ceathracha ann as Bally-
hea i gCorcaigh  agus iad ag ceil-
iúradh linn, rud a chuaigh i gcion go
mór orm agus a chuir leis an ócáid ar
leibhéal pearsanta. Tá sé deacair a
leithéid a shárú.”

Maidir le dul chun cinn na foirne
deir Dottsy, “Tá cur chuige difriúil
ann sa champa i mbliana. Ní bhíonn
muid ach ag díriú ar an gcluiche atá
amach romhainn. Anuraidh bhí
cúpla cluiche maith againn ach bhí
easpa leanúnachais i gceist. Bhraith
muid gur ghéilleamar amach as an
gcraobhchomórtas ró-luath. Tháinig
na bainisteoirí ar ais tar éis an
gheimhridh le cur chuige úr. Bhí  a
fhios againn go raibh sé ar ár gcumas
an chéad chéim eile a thógáil.
Cuireadh an-chuid béime ar
chaighdeán imeartha agus ar leanú-
nachas in áit an toraidh féin.

“Is buntáiste mór é go bhfuil
cúigear nó seisear nua againn i
mbliana. Tá painéal an-chumasach

againn agus tá dianchoimhlint ann
do gheansaithe. Tiocfaidh méadú air
sin arís toisc go bhfuil an-chuid
leaids againn anois atá ag teacht ar
ais as gortuithe, leithéidí Alan Mc
Crab. Chomh maith leis sin, ní féidir
gan trácht a dhéanamh ar Chonall
Keaney atá tar éis filleadh ar an
iománaíocht tar éis dó roinnt blianta
a chaitheamh ag imirt le foireann
peile an chontae. Tá sé tar éis tion-
char mór a bheith aige ar an bhfoire-
ann. Ní hamháin gur iománaí den
scoth é ach is ceannaire é chomh
maith.”

Aithníonn Dottsy go bhfuil go leor
oibre le déanamh acu don dúshlán
mór atá amach rompu nuair a thab-
harfaidh siad aghaidh ar Chill Chain-
nigh sa chluiche ceannais seachtain
ón Domhnach seo i bPáirc an Chró-
caigh. Mar sin féin ní raibh rian den
eagla nó den bhuairt le brath ar a
chuid cainte. “Tá ár gcuid airde
dírithe orainn féin chun an taispeán-
tas is fearr a bhaint asainn féin.
Beidh muid ag ullmhú don chluiche
seo díreach mar a rinne muid le gach
cluiche eile a d’imir muid i mbliana.
Tá áthas orainn go mbeidh muid ag
glacadh páirte sa chluiche ceannais
agus tá muid ag súil go mór leis an
gcluiche. Ní hamháin sin ach tá
taithí ag leaids ar chluichí den sórt
seo tar éis cluiche ceannais Laighean
in 2009.”

Braitheann Dottsy go bhfuil níos
mó tábhachta ag baint leis an tSraith
anois ná mar a bhíodh. “Tá an leib-
héal ullmhúcháin agus an leibhéal
aclaíochta ag ardú gach bliain.
Táimid tar éis seacht ndianchluiche
a bheith againn go dtí seo. Tá sé ró-
éasca d’fhoirne a rá go raibh siad ag
ullmhú don chraobhchomórtas
nuair nach n-éiríonn go maith leo sa
tSraith. Ag deireadh an lae is comór-
tas náisiúnta atá ann agus caithfear
ullmhú chuige sin.”

Tugann sé aitheantas speisialta
don ról lárnach atá ag an mbainis-
teoir Anthony Daly i bhforás na n-
imreoirí. “Tá an oiread sin measa ag
gach éinne air. Tháinig sé isteach ag
an am ceart nuair a bhí duine éigin
ag teastáil uainn chun sinn a thógáil
an chéad chéim eile. Bíonn sé dear-
fach i gcónaí agus tugann sé an-
spreagadh dúinn chun triail a bhaint
as rudaí nua. Cuireadh síneadh dhá
bhliain sa bhreis lena chonradh anu-
raidh agus táim cinnte nach mbeadh
sé ag fanacht thart mura mbeadh sé

muiníneach go bhféadfadh sé corn a
bhaint don chontae.”

Cé nach bhfuil Baile Átha Cliath
mar rogha na coitiantachta an iar-
raidh seo ní féidir iad a chur as an
áireamh ar chor ar bith. Feileann an

modh seo do Dottsy agus lucht na
léinte gorma agus beidh siad
ullmhaithe go maith don dúshlán
atá amach rompu. Is gá a mheabhrú
chomh maith go bhfuil Baile Átha
Cliath tar éis an lámh in uachtar a

fháil ar Chill Chainnigh cheana féin i
mbliana i gcluiche ceannais Chorn
Breathnach agus nuair a chas siad ar
a chéile sa tSraith bhí comhscór ann
an lá sin. Ní bheidh mórán idir na
foirne an turas seo ach an oiread. 

Rás Jack and Jill Up the Hill
Gráinne McElwain

Beidh míle luthchleasaí ag glacadh
páirte i rás “Jack and Jill up the Hill”
amárach i Neidín, Co. Chiarraí chun
airgead a bhailiú do na carthanach-
taí Jack and Jill agus Bee for Battens.
Seo an cúigiú bliain go bhfuil an rás
seo ag tarlú agus is ó neart go neart
atá sé ag dul. Tugann Fondúireacht
Jack and Jill aire agus cuidiú do
pháistí atá faoi mhíchumas néareo-
laíoch agus tugtar deis do thui-

smitheoirí agus do theaghlaigh sos
agus faoiseamh a fháil ar feadh
tamaill óna gcuid dualgas.

Tosnóidh an rás amárach ag a trí a
chlog sa chearnóg i Néidín agus fad
10km a bheidh ann. Is é John O’Sulli-
van as Neidín a oibríonn in oifig an
phoist a chuir tús leis an imeacht seo
in 2007 mar go bhfuair sé féin cuidiú
ó Jack and Jill.  Chaith mac John
deich lá in aonad dianchúraim san
ospidéal tar éis dó titim agus a
chloigeann a ghortú go dona. Diaidh

ar ndiaidh, tháinig sé ar ais chuige
féin ach sin sampla maith den dea-
obair a dhéanann an charthanacht
seo.  

Is féidir le haon duine páirt a ghla-
cadh sa rás seo agus is féidir leo siúl
nó rith, a rogha féin. Beidh
siamsaíocht agus sólaistí ar fáil le
linn na hócáide agus ina diaidh. €30
an costas iontrála agus caithfidh
duine fásta a bheith le daoine óga
faoi 16 bliana d’aois. Tuilleadh eolais
ar www.jackandjill.ie

‘Diaidh ar ndiaidh a
thógtar na caisleáin’
Labhair Ciarán Mac Fhearghusa le lántosach Bhaile Átha Cliath, ‘Dottsy’ O’Callaghan, faoin dul
chun cinn suntasach atá déanta ag foireann iománaíochta na hardchathrach i mbliana agus iad ag
tabhairt faoi chluiche ceannais na Sraithe den chéad uair ó bhí 1946 ann. 

David ‘Dottsy’ O'Callaghan, iománaí as Baile Átha Cliath. (PIC: MATT BROWNE / SPORTSFILE)

Ruagairí Shligigh ag  iarraidh feabhsú arís
Gráinne McElwain

BABHTA a hocht de Shraith Airtrici-
ty a bheas ar siúl anocht agus ár
ndóigh is é an cluiche idir Ruagairí
Shligigh agus Bohemians an cluiche
is mó a sheasann amach.
Drochthaispeántais agus easpa cúl ó
na deiseanna a cruthaíodh, sin é an
scéal le coicís ag Ruagairí Shligigh.
Chaill siad in aghaidh Ruagairí na
Seamróige i gcluiche leathcheannais
Chorn Setanta i rith na seachtaine 4-

1 thar an dá chluiche. Cé gur imir
Sligeach níos fearr sa dara cluiche,
ní raibh siad go maith an chéad lá
agus dúirt Paul Cook, bainisteoir na
foirne, gurbh é sin an ta

ispeántas ba mheasa dá bhfaca sé
ó tháinig sé go dtí an club. 

Is sa tríú háit ar bharr an tábla atá
Sligeach tar éis seacht gcluiche agus
ceithre phointe dhéag acu, agus gan
dabht, tá an chosaint is fearr acu sa
tsraith go dtí seo. Níor ghéill siad
ach dhá chúl i seacht gcluiche ach

níor éirigh leo uachtar an tábla a
bhaint amach nuair a theip orthu an
bua a fháil ar Dhún Dealgan an
tseachtain seo caite. Chríochnaigh
an cluiche sin ar comhscór, 1-1.  Mar
sin, tá pointe le cruthú ag Sligeach
anocht.

Ní raibh mórán daoine ag súil le
mórán ó Bohs roimh thús an
tséasúir mar gheall ar na fadhbanna
inmheánacha a bhí sa chlub ó
thaobh maoiníthe de ach tá siad ag
imirt go maith agus iad sa chúigiú

háit ar an tábla. Bhí toradh an-
mhaith acu in aghaidh sheaimpíní
na sraithe anuraidh, Ruagairí na
Seamróige (1-1) an tseachtain seo
caite sa tsraith agus bhí deiseanna
acu an cluiche a bhaint. Is léir go
bhfuil na himreoirí ag imirt dá
mbainisteoir Pat Fenlon, ach seo
foireann óg le beagnach leath den
fhoireann ag imirt go hamaitéarach. 

Tá cosaint an-mhaith acu. Tá na
cosantóirí Liam Burns, Aiden Price
agus Owen Heary ag imirt thar barr

agus seasann Anto Flood amach
chomh maith. D’oibrigh Anto Flood
go fíorchrua in aghaidh Ruaigirí na
Seamróige ach seans go bhfuil
imreoir nó dhó eile ag teastáil ó na
Bohs chun tosaigh mar tá ceist ann
cá has a dtiocfaidh na cúil amach
anseo. Sílim go mbeidh Sligeach ag
iarraidh díriú ar  thaispeántas maith
anocht agus dearmad a dhéanamh
ar na drochchluichí le coicís anuas.
Tá an-deis acu buachaint sa bhaile
anocht.

Ruagairí Shligigh v Bohemians, Showgrounds @ 19.35, Beo ar RTÉ 2

Súil ar an Rugbaí
Gráinne McElwain

Dé hAoine
Ulaidh v Connachta
Cnoc an Fhéich/Ravenhill @ 19.05
Beo ar TG4 agus BBC TÉ

NÍL rudaí ag dul go ró-mhaith do
Chúige Uladh le coicís anuas.
Díbríodh amach as Corn Heineken
iad, chaill siad go dona in aghaidh
Chúige Laighean an tseachtain seo
caite (34-26) i Sraith Magners agus
anois tá príomhfheidhmeanach rug-
baí  na Nua-Shéalainne, Steve Tew
ag tabhairt amach fúthu mar gheall
ar an méid airgid atá siad ag iarraidh
a chaitheamh le himreoirí na All
Blacks a mhealladh. Tuairiscíodh i
rith na seachtaine gur thairg Ulaidh
timpeall €400,000 don fhrapa John
Afoa agus do Jared Payne a imríonn
sa lár chun teacht go hUlaidh an
bhliain seo chugainn ach níl na
húdaráis sa Nua-Shéalainn sásta.

Anocht, cuirfear fáilte roimh
Chúige Chonnacht i gCnoc an
Fhéich. Tá bua ag teastáil go géar ó
na hUltaigh má tá siad ag iarraidh áit
a bhaint
amach sna
babhtaí

leathcheannais. Níor imir siad,
dáiríre, in aghaidh Chúige Laighean
agus bhí an chosaint go dona, go
háirithe sa chéad leath, agus níor
thapaigh siad a gcuid deiseanna, rud
a chuir olc ar a gcóitseálaí Brian
McLaughlin. Gortaíodh Andrew
Trimble agus Paddy Wallace agus ní
bheidh siad ar fáil an chuid eile den
séasúr. Tá imní faoi BJ Botha (glúin)
chomh maith, ach beidh Ian
Humphreys, Tom Court agus Johann
Muller ar fáil. Níl ach trí phointe idir
Cúige Laighean, Cúige Uladh agus na
Ospreys agus tá deis fós ag Cardiff
Blues imirt sna babhtaí leathchean-
nais agus iad dhá phointe taobh thiar
de na Ospreys atá sa cheathrú háit.

Chríochnaigh an cluiche idir Con-
nachta agus Ulaidh sa Sportsground
ar comhscór (15-15) i mí Mheán
Fómhair agus níl ach bua amháin
faighte ag Connachta as baile i
mbliana agus b’shin in aghaidh Glas-
gow Warriors i mbabhta a trí den
chomórtas. Chaill siad in aghaidh

Cardiff Blues (26-12) an tseachtain
seo caite agus ní bheidh sé éasca acu
dul go Cnoc an Fhéich agus an bua a
fháil. Deirtear go bhfuil cainteanna ar
siúl le Benson Stanley ó na All Blacks
a imríonn sa lár le Cúige Chonnacht
faoin bhliain seo chugainn, ach mar a
sheasann sé faoi láthair, beidh níos
mó nirt ag Ulaidh sa bhaile.

Bua: Cúige Uladh

Dé Sathairn
Aironi v Laighin
Stadio Zaffanella @ 14.30 (am
áitiúil)

Cé nach raibh Brian O’Driscoll, Gor-
don D’Arcy ná Eoin Reddan ag imirt
in aghaidh Chúige Uladh an tseach-
tain seo caite, bhí bua éasca ag Cúige
Laighean, 34-26. Caithfidh siad tais-
teal go dtí an Iodáil agus beidh jab
deacair ag Joe Schmidt a mheas cén
sórt foirne ba chóir dó a chur chun
páirce. An fhoireann chéanna atá tar

éis jab iontach a dhéanamh dó agus
an móiminteam a choinneáil nó deis
a thabhairt do na himreoirí óga ar an
bhinse? Cuimhnigh, beidh Cúige
Laighean sa bhaile in aghaidh
Toulouse an tseachtain dar gcionn
agus ní bheidh Schmidt ag iarraidh
go mbeadh aon ghortuithe ar na
himreoirí móra.

Tháinig 1700 de lucht tacaíochta
Laighean go dtí an RDS i rith na
seachtaine chun súil a chaitheamh
ar na himreoirí ag traenáil ann. Bhí
imní faoi Leo Cullen agus Kevin
McLaughlin tar éis an chluiche in
aghaidh Chúige Uladh ach ceaptar
go mbeidh siad ar fáil don deireadh
seachtaine. Beidh Brian O’Driscoll
agus Gordon D’Arcy ar fáil chomh
maith agus má roghnaítear Cian
Healy amárach, imreoidh sé i
ngeansaí Laighean den 75ú huair. Is
sa dara háit atá Cúige Laighean ar
chlár na bpointí agus seo deis
mhaith dóibh iad féin a chur chun
tosaigh chun áit sna babhtaí

leathcheannais a bhaint amach. Níl
ach cluiche amháin buaite ag Aironi
sa tSraith i mbliana agus iad ar
íochtar an tábla. Is cuma cén fhoire-
ann a chuirfear chun páirce mar sin,
beidh Cúige Laighean ró-láidir
dóibh.

Bua: Cúige Laighean

Ospreys V Cúige Mumhan
Staid Liberty @ 18.30
Beo ar RTÉ 2

Fuair Cúige Mumhan an lámh in
uachtar ar na Scarlets an tseachtain
seo caite (13-6) agus ciallaíonn sé sin
go bhfuil Cúige Mumhan tríd go dtí
na babhtaí leathcheannais. Bhí go
leor de na himreoirí móra in eas-
namh don chluiche sin ach rinne na
leaids óga an-jab, go háirithe Simon
Zebo agus Danny Barnes, ach bhí
Declan Cusack, Mike Sherry,
Stephen Archer agus Tommy O’Don-
nell an-éifeachtach. D’úsáid Tony
McGahan 52 imreoir le linn na
sraithe agus cé go bhfuil siad cáilithe
don chluiche leathcheannais,  seo
cluiche ar mhaith leo a bhuachaint.
Níl aon fhoireann as Éirinn tar éis
buachaint i Staid Liberty ó bhí 2009
ann agus sin sprioc do na Muimh-
nigh.

Chaill na Ospreys in aghaidh na
nDragan (28-32) an tseachtain seo
caite agus tá brú orthu buachaint
anocht chun deis a thabhairt dóibh
cáiliú do na babhtaí leathcheannais.
Níor imir Mike Phillips, an
leathchúlaí clibirte in aghaidh na
nDragan ach seans maith go mbeidh
sé ag imirt amárach. Beidh Phillips
ag fágáil na Ospreys ag deireadh an
tséasúir in éineacht le Marty Holah a
bheidh ag dul abhaile go Waikato. Tá
imní, áfach, faoi ghortú do Dan Big-
gar. Seo cluiche cinniúnach do na
Ospreys ach braitheann toradh an
chluiche seo ar an fhoireann a chuir-
fidh Cúige Mumhan chun páirce,
agus cuimhnigh go bhfuil cluiche
leathcheannais i gCorn Dúshláin
Amlin ag druidim leo freisin.

Bua: Ospreys

Tom Court, Cúige Uladh. (PIC: OLIVER MCVEIGH / SPORTSFILE)

Mike Phillips, Ospreys. (PIC: BARRY CREGG

/ SPORTSFILE)

Ar an gclaí le John Allen
Thuas Seal, Thíos Seal
sa tSraith Náisiúnta 
BHÍ sé fíorshásúil, ag dul

isteach go dtí an babhta
deireanach den tsraith
náisiúnta peile, go raibh
ceisteanna fós le freagairt

maidir le cáiliú agus dícháiliú.
Nuair a bhí deireadh déanta ba iad

an Ghaillimh agus Muineachán a
d’fhág slán le Roinn 1 agus Dún na
nGall agus Laois a bheidh ag teacht
isteach sa chéad roinn don bhliain
nua sraithe.

Tugadh bata agus bóthar do
Shligeach agus d’Aontroim ón dara
roinn agus tiocfaidh an Iarmhí agus
Lú isteach ina n-áit.

Is trua go bhfuil Luimneach ag
tuirlingt go dtí Roinn 4. Bhí an-
mhíádh orthu nár bhuadar Craobh
na Mumhan leis an bhfoireann seo
nó nár bhuadar ar Chorcaigh anu-
raidh ach féach conas atá a réalta tite
ó shin. Is iad Port Láirge a bheidh ag
taisteal síos in éineacht leo. Is iad Ros
Comáin agus Longfort a bheidh ag
teacht aníos.

I ndeireadh na dála, agus a lán
peile imeartha, tá an suíomh do na
craobhacha ullamh agus BÁC, foire-
ann na bliana, go dtí seo ar aon nós,
in iomaíocht le seaimpíní na sraithe
agus na hÉireann, Corcaigh  i
gcraobh Roinn 1.

Thaispeáin foireann na
príomhchathrach a lán
tréithe an-dearfacha sa
chuid is mó de na cluichí
sraithe agus beidh sé
deacair iad a bhual-
adh ar a bhfód
dúchais féin.

Tá Pat Gilroy
agus a lucht bain-

istíochta ag tógáil foireann láidir,
tapa agus tríd is tríd bhíodar
éifeachtúil sonrach ó thosach na
bliana. 

Ach tá an stair nua-aimseartha ag
tacú le Corcaigh. I 1989 bhuadar ar
BÁC i gcraobh na sraithe agus níos
déanaí sa bhliain thugadar Sam leo.
Deich mbliana níos déanaí bhuadar
arís orthu i gcraobh na sraithe. Ó shin
i leith níor éirigh le BÁC buachaint ar
Chorcaigh ach uair amháin i gcluiche
tábhachtach agus sin leathchraobh
na hÉireann 1995.

Seo an tríú craobh sraithe do Chor-
caigh i ndiaidh a chéile (dhá bhliain ó
shin bhuadar Roinn 1b agus anuraidh
Roinn 1) .

Freisin le cúig bliana anuas
d’imir Corcaigh in dhá
cluiche leathchraoibhe
Éireann agus i dtrí
cluiche craoibhe.
Léiríonn na fíricí seo
go léir go bhfuil i
bhfad níos mó taithí
ag na leaids cois Laoi

ar laethanta móra peile le cúpla bli-
ain anuas agus caithfidh go bhfuil
siad mar rogha na n-údar ag dul
isteach sa chraobh seo (aontaíonn
Paddy Power liom). É sin ráite
bhuaigh BÁC an cluiche sraithe
eatarthu i mbliana agus tabharfaidh
sé seo muinín dóibh ag dul isteach go
dtí cluiche an Domhnaigh.

Tá cuid mhaith imreoirí den scoth
ar an dá fhoireann agus is é Bernard
Brogan an tosaí is fearr sa tír; ach
nuair a bhíonn Daniel Goulding agus
Donncha O’Connor in ard-form is
deacair Corcaigh a stopadh.

Beidh slua ollmhór ann agus iad go
léir ag súil le hardchoimhlint. Tá an
bua ag teastáil níos mó ó BÁC agus
má ritheann na mionrudaí leo cea-

paim go ndéanfaidh siad an
beart. 

I Roinn 2 tugann
sracfhéachaint ar chlár na
bpointí léargas dúinn ar cé
chomh teann is a bhí cúrsaí

sa roinn sin - trí fhoireann ar
deich gcúilín agus péire ar

naoi gcinn. Casfaidh Dún na nGall
agus Laois ar a chéile sa chraobhch-
luiche. Caithfidh go bhfuil bainis-
teoir Laoise, Justin McNulty, sásta go
leor le cúrsaí go dtí seo. Ta siad ag
treabhadh leo go deas ach is fada
uathu laethanta órga 2003 nuair a
thugadar leo Craobh Laighean. Níl
ach Pádraig Clancy agus Ross
Munnelly fágtha ó na laethanta sin
agus tá siad ag imirt ar stíl dhifriúil ar
fad i láthair na huaire. Tá stíl chosan-
tach acu agus macántacht nótálta ag
baint lena gcuid imeartha ar fud na
páirce.

Ar a lán slite tá foireann
Jim McGuinness ag
imirt mar an gcéan-
na le Laois. Thar na
blianta bhí cuid
maith imreoirí den
scoth ag Dún na
nGall ach rómhinic
theip orthu arís
agus arís eile.

Suas go dtí  an
cluiche sraithe deire-

anach d’imir siad le mórán disciplín,
iarrachta agus macántachta. I
gcoinne Laoise coicís ó shin
chonaiceamar comharthaí de na
seanfhadhbanna, áfach - imreoirí ag
tógaint an iomad as an liathróid, an
iomad pasanna á dtabhairt uathu
agus easpa disciplín ag na cúlaithe.

É sin ráite b’shin é an taispeántas is
measa a thugadar go dtí seo i
mbliana agus ar an taobh dearfach de
beidh siad ag imirt arís sa
phríomhroinn an bhliain seo
chugainn agus, mar aon leis sin, tá
cluiche breise acu agus iad ag ullmhú

do chéad bhabhta Uladh i gcoinne
Aontroma.  Ar ndóigh bheadh

sé go deas dóibh  bheith mar
sheaimpíní Roinn 2. Is maith
go mbeidh siad ag imirt i
bPáirc Uí Chrócaigh freisin.

Ní bheidh mórán eatarthu
agus cé gur bhuaigh Laois an
cluiche sraithe eatarthu cea-

paim go mbeidh an lá ag fir
Dhún na nGall.

Beir Bua.

Tomás Quinn, Baile Átha Cliath, ag imirt i gcoinne
Ray Carey, Corcaigh, sa dara babhta sa tSraith
Náisiúnta i mí Feabhra. Beidh siad ag imirt i gcoinne
a chéile arís i gcluiche ceannais na sraithe an Domh-
nach seo ag 4in i bPáirc an Chrócaigh. 
(PIC: STEPHEN MCCARTHY / SPORTSFILE)

“Ach tá an stair
nua-aimseartha ag tacú
le Corcaigh. I 1989
bhuadar ar BÁC i gcraobh
na sraithe agus níos
déanaí sa bhliain thugadar
Sam leo. Deich mbliana
níos déanaí bhuadar arís
orthu i gcraobh na sraithe.
Ó shin i leith níor éirigh le
BÁC buachaint ar
Chorcaigh ach uair amháin
i gcluiche tábhachtach
agus sin leathchraobh
na hÉireann 1995”



SPÓRT • 39GAELSCÉAL 
Dé hAoine, 22 Aibreán, 2011

Béim ar Thaispeántas Maith
Labhraíonn Gráinne McElwain le Jim McGuinness, bainisteoir peile Dhún na nGall

“NÍ dóigh liom go mbeidh aon tion-
char ag 2007 ar chluiche an Domh-
naigh. Is foireann nua é seo agus tá
go leor athraithe ó shin,” a deir Jim
McGuinness, bainisteoir peile Dhún
na nGall. D’imir an contae  in 2007 i
gCluiche Ceannais na Sraithe roinn a
haon agus bhuaigh siad an cluiche
in aghaidh Mhaigh Eo (0-13 in
aghaidh 0-10), an chéad uair ar
chroch na Conallaigh craobh na
Sraithe leo. Rinneadh go leor cainte
ina dhiaidh sin faoi Dhún na nGall
agus iad ag toiseacht sa Chraobh go
luath ina dhiaidh sin ach níor éirigh
leo dul níos faide ná na babhtaí
cáilithe. Cé gur bhuail siad Ard
Mhacha i mbabhta a haon i gCúige
Uladh, chaill siad in aghaidh Thír
Eoghain sna babhtaí leathcheannais
ina dhiaidh sin agus chuir
Muineachán stop lena bhfeachtas an
bhliain sin nuair a chas siad ar a
chéile i mbabhta a trí de na babhtaí
cáilithe. Deirtear i gcónaí go bhfuil
ardchumas peile in imreoirí Dhún
na nGall ach in amanna ní féidir leo
an cumas sin a fhíorú.

“Le cúpla bliain anuas, rinneadh
cáineadh go leor ar an fhoireann seo
sna meáin chumarsáide mar cea-
padh nach ndearna siad a ndícheall
ar na laethanta móra, ach ó tháinig

mé féin isteach i mbliana, caithfidh
mé a rá go bhfuil sáriarracht déanta
ag na himreoirí ag an traenáil agus
tá an chuma orthu go bhfuil siad ag
baint suilt as an chluiche.”

“Níor chuir muid aon bhéim ar an
tSraith a bhuachan nó ardú céime a
bhaint amach ó thús na Sraithe ach
b’é an rud a bhí muid ag cuartú ó na
leaids ná taispeántais mhaithe i
ngach cluiche. D’úsáid muid an
tSraith chun imreoirí nua a thriail
agus le stíleanna imeartha nua a
chur i bhfeidhm. Bhuaigh muid
cluichí nach raibh tuillte againn
agus chaill muid cluichí ba chóir a
bheith buaite againn.  In aghaidh
Shligigh mar shampla, bhí muid
ocht gcúilín taobh thiar agus ní
raibh againn ach ceithre dhuine
dhéag mar gheall ar chárta dearg,
ach tháinig muid ar ais chun comh-
scór a shaothrú. Bhí mé thar a bhei-
th sásta leis an teacht aniar a léirigh
muid ar an lá sin. Ar an láimh eile
de, chaill muid in aghaidh Laoise
coicís ó shin, ach uaireanta, fogh-
laimíonn tú níos mó ó na cluichí a
chailleann tú.”

Tar éis an chluiche sin in aghaidh
Laoise, choimeád Jim na himreoirí
istigh sa seomra feistis ar feadh uair
an chloig, ach cad é a dúirt sé leo?

“Bhí mé ag tabhairt amach dóibh.
Ní raibh mé ag screadaíl ná ag
béiceadh mar ní hé sin an cineál stíle

atá agam ach bhí mé ag iarraidh a
fháil amach ó na leaids cad a cheap
siad féin faoin taispeántas agus cad
chuige gur chaill muid an cluiche. B’é
sin an chéad chluiche a chaill muid
sa tSraith ar fad.”

Bhí Laois an-mhaith in aghaidh
Dhún na nGall go háirithe i lár na
páirce agus bhí Pádraig Clancy agus
Brendan Quigley thar barr. D’aimsigh
MJ Tierney 1-10, 10 gcúilín ag éirí as
ciceanna saora.

“D’ardaigh Laois go leor ceistean-
na fúinn agus is foireann an-mhaith
iad. Tá imreoirí móra cumasacha acu
i lár na páirce agus sa chosaint agus is
maith leo dul ar ruathar. Tá luas acu
agus tharraing siad a gcuid tosaithe
amach agus chruthaigh sé sin deis do
na himreoirí a bhí fágtha taobh istigh
acu imirt duine ar dhuine in áit na
cosanta iomláine a bhí againn. Chuir
siad muid faoi go leor brú agus ghéill
muid go leor ciceanna saora dá
dheasca. Is cosúil gur imreoirí láidre
a bhfuil luas acu agus atá in ann dul
ar ruathar an cineál stíle atá Justin
McNulty ag cur i bhfeidhm i Laois. Is
mór an dushlán dúinn é a dhul i ngle-
ic leis sin agus Cluiche Ceannais na
Sraithe i roinn a dó a bhuachaint ar
an Domhnach agus beidh sé an-dea-
cair in aghaidh Laoise,” a deir Jim.

“Faoi láthair níl muid in ann
mórán pleanála a dhéanamh don
Domhnach mar níl a fhios agam go
fóill cé a bheas in ann imirt. Gor-
taíodh seachtar ag imirt do na
clubanna an deireadh seachtaine seo
caite agus ní bheidh a fhios agam go
dtí anocht nó amárach cén fhoireann
is féidir liom a ainmniú. Is mór an
trua é mar beidh tú ag obair ar thaic-
ticí agus ag iarraidh imreoirí a chur in
ionaid áiríthe le himreoirí eile a
mharcáil agus dul fríd na jabanna a

chaithfidh siad a dhéanamh, ach níl
sé sin chun tarlú anois.”

I measc na ndaoine atá gortaithe,
tá captaen na foirne Michael Murphy
(cos), Kevin Cassidy (cos), Karl Lacey
(colpa), Mark McHugh (colpa), Adri-
an Hanlon (rúitín), Paddy McGrath
(cos) agus Neil McGee (glúin). Ní
bheidh Jim ag iarraidh seans a
thógáil le haon duine acu agus an
Chraobh ag druidim leo ar 15 Beal-
taine.

“Is mór an onóir dúinn a bheith ag
imirt i gCluiche Ceannais na Sraithe
ach is é an cluiche in aghaidh Aontro-
ma ar 15 Bealtaine an dáta is táb-
hachtaí dúinn. Chaill muid dhá bhli-
ain ó shin in aghaidh Aontroma agus
chaill muid in aghaidh an Dúin anu-
raidh. Bhí Sraith an-mhaith againn i
mbliana ach táim ag súil nach bhfuil
deireadh tagtha leis na taispeántais
mhaithe sin agus go n-éireoidh linn
sa Chraobh.”

“Bhí mé ag tabhairt amach
dóibh. Ní raibh mé ag
screadaíl ná ag béiceadh
mar ní hé sin an cineál stíle
atá agam ach bhí mé ag iar-
raidh a fháil amach ó na
leaids cad a cheap siad féin
faoin taispeántas agus cad
chuige gur chaill muid an
cluiche. B’é sin an chéad
chluiche a chaill muid sa
tSraith ar fad.”

Curiarracht Nua bainte
amach ag fear an Chabháin
Gráinne McElwain

COMHGHAIRDEAS le Paul Brady
ó Chontae an Chabháin a bhuaigh
an comórtas liathróid láimhe
40x20 an deireadh seachtaine seo
caite i Mainistir Leathrátha den
ochtú huair.  Tá sé ar an chéad
duine riamh chun an t-éacht sin a
dhéanamh.  Cuimhnigh gur bhris
Paul a mhéar roimh an chluiche
seo, agus bhí imní ann nach
mbeadh sé in ann imirt. Mar sin,
ba mhilis an bua seo.

Fuair sé an lámh in uachtar ar
Charly Shanks ó Ard Mhacha sa
Chluiche Ceannais agus thaispeáin
sé sa chluiche go raibh teacht aniar
ann mar bhí sé 9-1 taobh thiar sa
chéad chluiche ach bhuaigh sé é
21-17.  D’imir sé i bhfad níos fearr sa
dara cluiche ag teacht amach 21-3
chun cinn. D’éirigh le Paul curiar-
racht nua a bhaint amach an
tseachtain seo caite agus dúirt sé
ina dhiaidh go raibh sé “ag traenáil
don lá seo le 12 nó 13 bliana anuas.
Ba sprioc fhadtréimhseach dom é
agus ní féidir liom focal ar bith a
úsáid chun cur síos a dhéanamh ar
cad a chiallaíonn an bua sin dom.”

Paul Brady a bhuaigh an chraobh liathróid láimhe 40 x 20 den ochtú
huair.(PIC: OLIVER MCVEIGH / SPORTSFILE)

Jim McGuinness, Bainisteoir Dhún
na nGall  (PIC: MATT BROWNE / SPORTSFILE)

Bua Tábhachtach ach
Leathshúil ar an Chraobh

Gráinne McElwain

“CAITHFIDH gach duine a bhfuil
baint acu le foireann peile Bhaile
Átha Cliath a bheith sásta leis an tais-
peántas s’acu le linn na Sraithe,” a
deir Coman Goggins, iar-imreoir le
Baile Átha Cliath. “Tá siad ag imirt
go maith i mbliana agus fiú sna
cluichí Sraithe nár imir siad go maith
iontu, d’éirigh leo an bua a ghnothú
sna cluichí sin.”

Níl cluiche ceannais na Sraithe
buaite ag Baile Átha Cliath ó bhí 1993
ann agus seo an chéad uair ó 1999 i

leith go mbeidh siad i gcluiche cean-
nais na Sraithe. Chaill siad an bhliain
sin in aghaidh Chorcaí i bPáirc Uí
Chaoimh (0-12 in aghaidh 1-7) agus
beidh siad ag imirt in aghaidh an
fhreasúra chéanna ar an Domhnach i
bPáirc an Chrócaigh i gCluiche Cean-
nais na Sraithe, roinn a haon arís.

“Ba bhreá le Pat Gilroy an comór-
tas a bhaint ach ní bheidh sé ró-
bhuartha faoi má chailleann siad é
agus iad ag súil leis an Chraobh ag
tús mhí an Mheithimh. Seo deis dó
imreoirí eile a chur chun páirce agus
a thriail roimh an Chraobh.”

“Bhuaigh Baile Átha Cliath gach
cluiche sa tSraith go dtí seo, seachas
cluiche na Gaillimhe a chríochnaigh
ar comhscór, ach is é an t-aon imní
atá orm fúthu ná go bhfuil siad ion-
tach ag cosaint nuair atá 13 imreoir
taobh thiar den liathróid ach nuair

atá imreoir amháin ag cosaint in
aghaidh imreora amháin eile, in
amanna tugtar ciceanna saora
amaideacha don fhreasúra agus
mothaím nach bhfuil siad láidir sa
ghné sin den imirt.

“Nuair a bhí mé féin ag imirt is
cuimhin liom na staitisticí  a bheith á
leagan amach ag leatham ar cé
mhéad seansanna a chuir muid amú
nó na pointí a fuair muid ach anois
déarfainn go bhfuil Pat Gilroy ag
féachaint ar an ráta oibre a
dhéanann gach imreoir agus muna
bhfuil tú ag obair, fágfaidh tú an
pháirc. Sin an difear idir Baile Átha
Cliath i mbliana agus an tseanfhoire-
ann cúpla bliain ó shin. Tá siad sásta
obair agus tacaíocht a thabhairt do
na himreoirí eile atá ag dul ar ruathar
suas an pháirc.”

Tá go leor de na himreoirí a bhí ag

imirt le Baile Átha Cliath ón Chraobh
anuraidh i leith agus fiú ó thús na
Sraithe in easnamh mar gheall ar
ghortuithe, ina measc Ross O’Carroll
(droim), Rory O’Carroll (thall sa
Fhrainc), James Brogan (croiseach),
Eamon Fennell (cromán), Ross
McConnell (cromán) agus Darren
Magee (cos).

“Tá neart ar an phainéal i mbliana
agus sílim gur bhain Pat Gilroy triail
as 30 imreoir le linn na Sraithe.
Sheas Kevin McManamon agus Paul
Brogan amach domsa sa tSraith agus
cheap mé gur imir siad thar barr. Is
cailliúint é nach bhfuil Alan Brogan
ar fáil mar go n-oibríonn sé chomh
crua sin i ngach cluiche agus is
peileadóir den scoth é,” a deir
Coman.

Go pearsanta is mór an buille é do
Alan Brogan nach mbeidh sé ag imirt

mar gur cuireadh ar fionraí é tar éis
an chluiche in aghaidh na Gaillimhe
ach b’é an aidhm a bhí ag Pat Gilroy
le linn na Sraithe ná imreoirí a fháil
gur féidir leo dul isteach agus jab a
dhéanamh dá mbuailfeadh gortú nó
tinneas aon duine den chéad 15.

“Bhí an tSraith tábhachtach mar
gur léiríodh do na himreoirí go
bhfuil siad in ann foirne cosúil le
Ciarraí agus Corcaigh a bhualadh
agus tugann sin muinín dóibh. Ach
níl anseo ach céim amháin do Bhaile
Átha Cliath. Is cuma cén toradh a
bheas ann ar an Domhnach, beidh
Pat Gilroy ag rá leis na leaids, go
bhfuil an tSraith thart agus go bhfuil
comórtas níos tabhachtaí os a
gcomhair amach, an Chraobh, agus
caithfidh muid feabhsú má tá muid
ag iarraidh go mbeidh samhradh
fada againn.”

Baile Átha Cliath. Seaimpíní na Sraithe 2011? (PIC : RAY MCMANUS / SPORTSFILE)


